
МОНГОЛ УЛСЫН ИХ ХУРЛЫН 2011ОНЫ ХАВРЫН ЭЭЛЖИТ ЧУУЛГАНЫ 05 ДУГААР САРЫН 27-НЫ ӨДӨР (БААСАН ГАРИГ)-ИЙН НЭГДСЭН ХУРАЛДААНААР ХЭЛЭЛЦСЭН АСУУДЛЫН ДАРААЛАЛ 
1.Олон хүүхэд төрүүлж өсгөсөн эхийг урамшуулах тухай хуульд нэмэлт оруулах тухай хуулийн төсөл болон “Зарлигийн зарим заалт хэсгийг хүчингүй болгох тухай”, “БНМАУ-ын цол, одон, медалийн тухай дүрмийн зарим заалтыг хүчингүй болсонд тооцох тухай” Улсын Их Хурлын тогтоолын төслүүд /эцсийн хэлэлцүүлэг/;
2. “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төсөл /анхны хэлэлцүүлэг/;
 3. “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төсөл /анхны хэлэлцүүлэг/;
4.    Улсын Их Хурлын гишүүн С.Бямбацогтоос Монгол Улсын Ерөнхий сайдад тавьсан “Улсын Их Хурлын 2010 оны 36 дугаар тогтоолоор батлагдсан “Шинэ бүтээн байгуулалт” дунд хугацааны зорилтот хөтөлбөрийн хэрэгжилтийн талаарх асуулга”-ын хариуг сонсох;        
5.Ашигт малтмалын хайгуулын тусгай зөвшөөрөл шинээр олгохыг хориглох тухай хуульд өөрчлөлт оруулах тухай хуулийн төсөл/анхны хэлэлцүүлэг/;





----------

Монгол Улсын Их Хурлын 2011 оны хаврын ээлжит чуулганы 05 дугаар сарын 27-ны өдөр /Баасан гариг/-ийн хуралдаан 10 цаг 20 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.

Улсын Их Хурлын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.

Өглөөний нэгдсэн хуралдаанд ирвэл зохих 76 гишүүнээс 55 гишүүн ирж, 72,3 хувийн ирцтэй байв. Үүнд:

Чөлөөтэй: Н.Алтанхуяг, С.Батболд, Х.Жекей, Д.Лүндээжанцан, Д.Оюунхорол, Э.Мөнх-Очир, Д.Хаянхярваа, Ц.Цэнгэл, Ц.Шинэбаяр, Ө.Энхтүвшин, М.Энхболд.
Өвчтэй:П.Алтангэрэл, Б.Бат-Эрдэнэ, Л.Гансүх, Ц.Дашдорж, Х.Тэмүүжин.
Тасалсан:Д.Арвин, Х.Баттулга, Л.Гүндалай, Даш.Зоригт, С.Ламбаа,
Хоцорсон: Р.Амаржаргал-2.20, Э.Бат-Үүл-0.40, Л.Гантөмөр-0.20, Ц.Даваасүрэн-0.20, Д.Дамба-Очир-0.40, Х.Наранхүү-0.50, Ц.Нямдорж-0.20, Д.Одбаяр-0.20, С.Оюун-1.10, Р.Раш-0.30, А.Тлейхан-1.30, Ж.Энхбаяр-0.20, З.Энхболд-0.20, С.Эрдэнэ-2.40.
Нэг. Олон хүүхэд төрүүлж өсгөсөн эхийг урамшуулах тухай хуульд нэмэлт оруулах тухай хуулийн төсөл болон “Зарлигийн зарим заалт хэсгийг хүчингүй болгох тухай”, “БНМАУ-ын цол, одон, медалийн тухай дүрмийн зарим заалтыг хүчингүй болсонд тооцох тухай” Улсын Их Хурлын тогтоолын төслүүд /эцсийн хэлэлцүүлэг/

Хэлэлцэж буй асуудалтай холбогдуулан Ерөнхийлөгчийн Тамгын газрын дэд дарга Д.Нэргүй, Нийгмийн хамгаалал, хөдөлмөрийн яамны Стратеги, төлөвлөлтийн газрын орлогч дарга Б.Нямдаваа, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Н.Тунгалаг, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн нарын бүрэлдэхүүнтэй ажлын хэсэг байлцав.

Хуулийн төсөл болон тогтоолын төслийг эцсийн хэлэлцүүлэгт бэлтгэсэн талаарх Нийгмийн бодлого, боловсрол, соёл, шинжлэх ухааны байнгын хорооноос гаргасан танилцуулгыг Байнгын хорооны дарга, Улсын Их Хурлын гишүүн Д.Очирбат танилцуулав.

Байнгын хорооны танилцуулгатай холбогдуулан Улсын Их Хурлын гишүүн С.Бямбацогтын асуусан асуултад Байнгын хорооны дарга, Улсын Их Хурлын гишүүн Д.Очирбат хариулж, тайлбар хийв.

Д.Дэмбэрэл: 1.Олон хүүхэд төрүүлж өсгөсөн эхийг урамшуулах тухай хуульд нэмэлт оруулах тухай хуулийг баталъя.

Зөвшөөрсөн

31

Татгалзсан

8

Бүгд


39

79,5 хувийн саналаар хууль батлагдлаа.
2.БНМАУ-ын цол, одон, медалийн тухай дүрмийн зарим заалтыг хүчингүй болсонд тооцох тухай Монгол Улсын Их Хурлын тогтоолыг баталъя.

Зөвшөөрсөн

28

Татгалзсан

12

Бүгд


40

70,0 хувийн саналаар тогтоол батлагдлаа.
Уг асуудлыг 10 цаг 30 минутад хэлэлцэж дуусав.

Хоёр. “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төсөл /анхны хэлэлцүүлэг/.

Хэлэлцэж буй асуудалтай холбогдуулан  Сангийн яамны Санхүү, эдийн засгийн бодлогын газрын дарга Б.Батбаяр, Хүнс, хөдөө аж ахуй, хөнгөн үйлдвэрийн яамны Хөнгөн үйлдвэрийн бодлогын хэрэгжилтийг зохицуулах газрын дарга Б.Бадарч, мөн яамны Стратегийн төлөвлөлт, бодлогын газрын дарга Л.Чой-Иш,  Улсын Их Хурлын Тамгын газрын эрх зүй, хууль тогтоомжийн хэлтсийн дарга Д.Насанжаргал, зөвлөх Д.Энхбат, Эдийн засгийн байнгын хорооны зөвлөх Ж.Батсайхан,  Д.Цэцэгмаа нарын бүрэлдэхүүнтэй ажлын хэсэг байлцав.

Тогтоолын төслийг анхны хэлэлцүүлэгт бэлтгэсэн талаарх Эдийн засгийн байнгын хорооноос гаргасан санал, дүгнэлтийг Улсын Их Хурлын гишүүн Н.Батбаяр танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүн Д.Тэрбишдагва, Ж.Сүхбаатар, Ц.Даваасүрэн, Б.Батбаяр, Д.Очирбат, Ц.Сэдванчиг, С.Бямбацогт, Д.Энхбат, Н.Ганбямба, Д.Одбаяр, Р.Раш, Д.Загджав, Ш.Сайхансамбуу нарын асуусан асуултад Улсын Их Хурлын гишүүн Н.Батбаяр, Байнгын хорооны дарга, Улсын Их Хурлын гишүүн Д.Зоригт, Д.Балдан-Очир, А.Тлейхан нар хариулж, тайлбар хийв.

Улсын Их Хурлын дарга Д.Дэмбэрэл Засгийн газрын үнэт цаас гаргахыг зөвшөөрөх тухай тогтоолын төслийн талаарх зарчмын зөрүүтэй саналын томъёоллоор санал хураалт явуулав.

1.Эдийн засгийн байнгын хороогоор дэмжигдсэн санал
Д.Дэмбэрэл:1.Улсын Их Хурлын гишүүн Н.Батбаяр, Б.Батбаяр, Д.Балдан-Очир, Г.Батхүү, С.Бямбацогт, Д.Ганхуяг, Д.Зоригт, А.Тлейхан нарын гаргасан ”Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төслийн нэрийг “Үндэсний үйлдвэрлэгчдийг дэмжих, ажлын байр нэмэгдүүлэх зарим арга хэмжээний тухай” гэж өөрчлөх саналыг дэмжье.

Зөвшөөрсөн

33

Татгалзсан

12

Бүгд


45

73,3 хувийн саналаар дэмжигдлээ.
2.Улсын Их Хурлын гишүүн Н.Батбаяр, Б.Батбаяр, Д.Балдан-Очир, Г.Батхүү, С.Бямбацогт, Д.Ганхуяг, Д.Зоригт, А.Тлейхан нарын гаргасан төслийн 1 дүгээр заалтыг дор дурдсан байдлаар өөрчлөн найруулах:

“1.Мал аж ахуйн түүхий эд, бүтээгдэхүүнээр нэмэгдсэн өртөг шингэсэн эцсийн бүтээгдэхүүн үйлдвэрлэгчид болон жижиг, дунд үйлдвэрлэл эрхлэгчдийг дэмжих, ажлын байрыг нэмэгдүүлэх зорилгоор хөнгөлөлттэй нөхцөл бүхий зээл олгоход зориулан ноолуурын утас болон эцсийн бүтээгдэхүүн үйлдвэрлэгчдэд 100 /нэг зуу/ тэрбум, үндэсний үйлдвэрүүдэд хонины ноос, тэмээний ноос бэлтгэж, тушаасан хоршооны гишүүн малчинд 2011 онд төрөөс олгох мөнгөн урамшуулалд болон ноос боловсруулах үндэсний үйлдвэрлэгчдэд 50 /тавь/ тэрбум, жижиг, дунд үйлдвэрийг дэмжихэд 150 /нэг зуун тавь/ тэрбум, нийт 300 /гурван зуу/ тэрбум төгрөгийн нэрлэсэн үнэ бүхий 5 жилийн хугацаатай үнэт цаасыг гаргаж, арилжаалахыг Засгийн газар /С.Батболд/-т зөвшөөрсүгэй.” гэсэн саналыг дэмжье.

Зөвшөөрсөн

35

Татгалзсан

11

Бүгд


46

76,1 хувийн саналаар дэмжигдлээ.
3.Улсын Их Хурлын гишүүн Н.Батбаяр, Х.Бадамсүрэн, Б.Батбаяр, Ж.Батсуурь, Я.Батсуурь,  Д.Балдан-Очир, Г.Батхүү, Ц.Баярсайхан,  С.Бямбацогт,  Д.Ганхуяг, Л.Гантөмөр, Д.Зоригт, А.Тлейхан нарын гаргасан төсөлд дор дурдсан агуулгатай заалт нэмэх.

“2.Энэ тогтоол батлагдсантай холбогдуулан дор дурдсан арга хэмжээг авч хэрэгжүүлэхийг Засгийн газар /С.Батболд/-т даалгасугай:

1/Ноос боловсруулах үндэсний үйлдвэрүүдэд хоршооны гишүүн малчны бэлтгэж, тушаасан нэгдүгээр зэргийн хонины ноос, тэмээний ноосны килограмм тутамд 2000 төгрөгийн мөнгөн урамшуулал олгох;
2/2011 онд хоршооны гишүүн малчдад олгосон мөнгөн урамшуулал болон энэ тогтоолын 3 дахь заалтад заасан Монголбанкны урьдчилан төлсөн хүүгийн зөрүүг буцаан олгохтой холбогдсон зардлыг 2012 оны улсын төсөвт нөхөн тусгаж, цаашид  мөнгөн урамшуулал болон үнэт цаасны хүүгийн зөрүүг жил бүрийн төсөв тусгах;
3/Хөнгөлөлттэй нөхцөл бүхий зээл олгох, хонины болон тэмээний ноос бэлтгэлд мөнгөн урамшуулал өгөхөд тавигдах шаардлага, Засгийн газрын үнэт цаасны санхүүгийн эх үүсвэрийн болон түүхий эд бэлтгэлийн үйл ажиллагааны шат дарааллын бүдүүвчийг тогтоосон холбогдох журмыг Монгол Улсын Их Хурлын Эдийн засгийн байнгын хороонд танилцуулж, өгсөн чиглэлийн дагуу 2011 оны эхний хагаст багтаан батлан мөрдүүлэх.” гэсэн саналыг дэмжье. 

Зөвшөөрсөн

38

Татгалзсан

9

Бүгд


47

80,9 хувийн саналаар дэмжигдлээ.

4. Улсын Их Хурлын гишүүн Р.Буд, Б.Батбаяр нарын гаргасан төсөлдМал аж ахуйн гаралтайбусад түүхий эдийн дотоодын бэлтгэлийг болон энэ чиглэлийн үндэсний үйлдвэрүүдийг дэмжихтэй холбогдсон асуудлыг боловсруулан 2011 оны намрын чуулганаар хэлэлцүүлэхийг Засгийн газарт даалгах.” гэсэн заалт нэмэх  саналыг дэмжье.

Зөвшөөрсөн

36

Татгалзсан

10

Бүгд


 46

78,3 хувийн саналаар дэмжигдлээ.

5. Улсын Их Хурлын гишүүн Н.Батбаяр, Б.Батбаяр, Д.Балдан-Очир, Г.Батхүү, С.Бямбацогт, Д.Ганхуяг, Д.Зоригт, А.Тлейхан нарын гаргасан төсөлд “энэ тогтоолын 1 дэх хэсэгт заасан үйлдвэрлэгчдэд олгох  зээлийн хүүг жилийн 7 хувиас ихгүй байхаар тооцож, 2011 оны хүүгийн зөрүүг урьдчилан төлөхийг Монголбанк /Л.Пүрэвдорж/-нд үүрэг болгосугай “ гэсэн заалт нэмэх саналыг дэмжье.

Зөвшөөрсөн

36

Татгалзсан

10

Бүгд


46

78,3 хувийн саналаар дэмжигдлээ.

6.Улсын Их Хурлын гишүүн Н.Батбаяр, Б.Батбаяр, Д.Балдан-Очир, Г.Батхүү, С.Бямбацогт, Д.Ганхуяг, Д.Зоригт, А.Тлейхан нарын гаргасан ”Тогтоолыг батлагдсан өдрөөс нь эхлэн дагаж мөрдөхөөр хугацааг тогтоох” гэсэн саналыг дэмжье.

Зөвшөөрсөн

33

Татгалзсан

12

Бүгд


45

73,3 хувийн саналаар дэмжигдлээ.
II.Төсвийн болон Эдийн засгийн байнгын хороо дэмжээгүй санал
1.Улсын Их Хурлын гишүүн Ц.Даваасүрэн, Ч.Улаан нарын гаргасан ноолуурын бүтээгдэхүүн үйлдвэрлэгчдэд санхүүгийн дэмжлэг үзүүлэхэд зориулах 110 тэрбум төгрөгийн Засгийн газрын бонд нь 2011 оны төсөвт тусгагдаагүй тул дэмжих боломжгүй гэсэн Байнгын хорооны саналыг дэмжье.

Зөвшөөрсөн

35

Татгалзсан

10

Бүгд


45

77,8 хувийн саналаар санал дэмжигдсэнгүй.


2.Улсын Их Хурлын гишүүн Ч.Улааны гаргасан ноолуурын бүтээгдэхүүн үйлдвэрлэгчдийн нийт зээлийн хэмжээгээр бонд гаргахгүйгээр банкнаас олгосон зээлийнх нь хүүг хөнгөлөхөд төсвөөс дэмжлэг үзүүлэх механизмыг ашиглах гэсэн Байнгын хорооны саналыг дэмжье.


Зөвшөөрсөн

31



Татгалзсан

14



Бүгд


45



68,9 хувийн саналаар санал дэмжигдсэнгүй.



Уг асуудлыг эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлэв.
Гурав. “Засгийн газрын  үнэт цаас гаргахыг зөвшөөрөх тухай” Улсын Их Хурлын  тогтоолын төсөл /анхны хэлэлцүүлэг/.
Хэлэлцэж буй асуудалтай холбогдуулан  Сангийн сайд С.Баярцогт, Сангийн яамны Санхүү, эдийн засгийн бодлогын газрын дарга Б.Батбаяр,  Өрийн удирдлагын хэлтсийн дарга Д.Ангар, Улсын Их Хурлын Тамгын газрын эрх зүй, хууль тогтоомжийн хэлтсийн дарга Д.Насанжаргал, зөвлөх Д.Энхбат, Төсвийн байнгын хорооны зөвлөх Ё.Мөнхбаатар, референт Ш.Чинбат нарын бүрэлдэхүүнтэй ажлын хэсэг байлцав.

Тогтоолын төслийг анхны хэлэлцүүлэгт бэлтгэсэн талаарх Төсвийн байнгын хорооноос гаргасан санал, дүгнэлтийг Улсын Их Хурлын гишүүн Х.Баделхантанилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүн Ц.Даваасүрэн, Д.Ганхуяг, Д.Энхбат, Г.Баярсайхан, Я.Батсуурь, Д.Тэрбишдагва, О.Чулуунбат, Ж.Батсуурь, Н.Ганбямба, З.Энхболд, Ц.Батбаяр нарын асуусан асуултад Сангийн сайд С.Баярцогт, Зам, тээвэр, барилга, хот байгуулалтын сайд Х.Баттулга, Төсвийн байнгын хорооны дарга, Улсын Их Хурлын гишүүн  Д.Хаянхярваа, Улсын Их Хурлын гишүүн Х.Баделхан нар хариулж, тайлбар хийв /Уг асуудлыг үдээс хойшхи хуралдаанаар үргэлжлүүлэн хэлэлцэв/.

Д.Дэмбэрэл: - Төсвийн байнгын хорооноос гаргасан “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төслийг анхны хэлэлцүүлгээр батлах горимын саналыг дэмжье.

Зөвшөөрсөн

36

Татгалзсан

4

Бүгд


40

87,8 хувийн саналаар дэмжигдлээ.

“Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төслийг баталъя.

Зөвшөөрсөн

37

Татгалзсан

3

Бүгд


40

92,5 хувийн саналаар тогтоол батлагдлаа.

Өглөөний хуралдаан 13 цаг 00 минутад завсарлав.

Өглөөний хуралдаан 13 цаг 00 минутад завсарлав.

Үдээс хойшхи хуралдааныг Улсын Их Хурлын дэд дарга Г.Батхүү даргалав. Хуралдаанд ирвэл зохих 76 гишүүнээс 47 гишүүн ирж, 61,8 хувийн ирцтэй байв. Үүнд:

Чөлөөтэй: Н.Алтанхуяг, С.Батболд, Д.Дэмбэрэл, Э.Мөнх-Очир, Д.Оюунхорол, Ц.Цэнгэл, Ц.Шинэбаяр, М.Энхболд, Ө.Энхтүвшин.
Өвчтэй: П.Алтангэрэл, Б.Бат-Эрдэнэ, Л.Гансүх, Ц.Дашдорж, Х.Тэмүүжин.
Тасалсан: Д.Арвин, З.Алтай, Л.Болд, С.Баяр, Д.Загджав, Д.Кёкүшюзан Батбаяр, С.Ламбаа, Ц.Нямдорж, Д.Одбаяр, Ц.Сэдванчиг, Д.Тэрбишдагва, Ч.Хүрэлбаатар, Ж.Энхбаяр, З.Энхболд.
Дөрөв. Улсын Их Хурлын гишүүн С.Бямбацогтоос Монгол Улсын Ерөнхий сайдад тавьсан “Улсын Их Хурлын 2010 оны 36 дугаар тогтоолоор батлагдсан “Шинэ бүтээн байгуулалт” дунд хугацааны зорилтот хөтөлбөрийн хэрэгжилтийн талаарх асуулга”-ын хариуг сонсох.

Хэлэлцэж буй асуудалтай холбогдуулан Зам, тээвэр, барилга, хот байгуулалтын сайд Х.Баттулга, Зам, тээвэр, барилга, хот байгуулалтын яамны Төрийн нарийн бичгийн дарга Ж.Бат-Эрдэнэ,  мөн яамны Зам,тээврийн бодлогын газрын орлогч дарга Х.Гантөмөр, Хот байгуулалт, газрын харилцааны бодлогын газрын дарга Т.Очирбат, Барилга, орон сууц, нийтийн аж ахуйн бодлогын газрын дарга Б.Баасан, Сургалт, судалгаа, хөрөнгө оруулалт, барилгын захиалагчийн албаны дарга Б.Чинтулга, Авто замын газрын дарга Б.Энхтөр, Төмөр замын газрын дарга Б.Батболд, Нийслэлийн Засаг даргын орлогч Д.Ганболд, Нийслэлийн ерөнхий менежер Ч.Бат, Ерөнхий архитектор Д.Хүрэлбаатар, Орон сууц санхүүжилтийн корпорацийн захирал Ж.Алдаржавхлан, Улсын Их Хурлын Тамгын газрын Байнгын хороодын ажлын албаны дарга Д.Одсүрэн, Хяналтын асуудал хариуцсан ахлах референт Ц.Цэрэн нарын бүрэлдэхүүнтэй ажлын хэсэг байлцав.

Асуулгын хариуг Зам, тээвэр, барилга, хот байгуулалтын сайд Х.Баттулга танилцуулав.

Танилцуулгатай холбогдуулан Улсын Их Хурлын гишүүн О.Чулуунбат, Д.Ганхуяг, Д.Очирбат, А.Тлейхан, З.Энхболд, Р.Раш, Р.Буд, Х.Бадамсүрэн нарын асуусан асуултад Сангийн сайд С.Баярцогт, Зам, тээвэр, барилга, хот байгуулалтын сайд Х.Баттулга, ажлын хэсгээс Д.Ганболд, Т.Очирбат, Д.Хүрэлбаатар, Б.Энхтөр нар хариулж, тайлбар хийв.

Асуулга тавьсан гишүүн Улсын Их Хурлын гишүүн С.Бямбацогт санал хэлэв.

Уг асуудлыг 16 цаг 52 минутад хэлэлцэж дуусав.

Тав. Ашигт малтмалын хайгуулын тусгай зөвшөөрөл шинээр олгохыг хориглох тухай хуульд өөрчлөлт оруулах тухай хуулийн төсөл /анхны хэлэлцүүлэг/.

Хэлэлцэж буй асуудалтай холбогдуулан Монгол Улсын Ерөнхийлөгчийн ахлах зөвлөх П.Цагаан, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Д.Энхбат, Эдийн засгийн байнгын хорооны зөвлөх Ж.Батсайхан, референт Д.Цэцэгмаа нарын бүрэлдэхүүнтэй ажлын хэсэг байлцав.


Хуулийн төслийг анхны хэлэлцүүлэгт бэлтгэсэн талаарх Эдийн засгийн байнгын хорооноос гаргасан санал, дүгнэлтийг Улсын Их Хурлын гишүүн Ж.Батсуурь танилцуулав.



Байнгын хорооны санал, дүгнэлттэй холбогдуулан Улсын Их Хурлын гишүүн Д.Загджав, Ц.Батбаяр, Р.Раш нарын асуусан асуултад Улсын Их Хурлын гишүүн Ж.Батсуурь, ажлын хэсгээс П.Цагаан нар хариулж, тайлбар хийв.

Эдийн засгийн байнгын хороогоор дэмжигдсэн саналаар санал хураалт явуулав.

Г.Батхүү: 1.Улсын Их Хурлын гишүүн Б.Батбаяр, Д.Зоригт, Ц.Цэнгэл нарын гаргасан хуулийн төслийн нэрийг “хуульд өөрчлөлт оруулах тухай” гэснийг хасах саналыг дэмжье.

Зөвшөөрсөн

30

Татгалзсан

10

Бүгд


40

75,0 хувийн саналаар дэмжигдлээ.
Эдийн засгийн байнгын хороогоор дэмжээгүй санал. 

1.Хуулийн төслийн 1 дүгээр зүйлийг дараах байдлаар өөрчлөн найруулах тухай:
1.МАН-ын бүлгийн гаргасан Ашигт малтмалын тухай хуульд заасан “хайгуулын тусгай зөвшөөрөл шинээр олгохыг 2011 оны 12 дугаар сарын 31-ний өдөр хүртэл хориглосугай” гэсэн саналыг дэмжих боломжгүй саналыг дэмжье.
Зөвшөөрсөн

11

Татгалзсан

28

Бүгд


39

28,2 хувийн саналаар дэмжигдлээ.



Уг асуудлыг эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлэв.


Хуралдаан 17 цаг 50 минутад өндөрлөв.
Тэмдэглэлтэй танилцсан:

ТАМГЫН ГАЗРЫН ЕРӨНХИЙ НАРИЙНБИЧГИЙН ДАРГА




Ц.ШАРАВДОРЖ
Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ

Б.БАТГЭРЭЛ


УЛСЫН ИХ ХУРЛЫН 2011ОНЫ ХАВРЫН ЭЭЛЖИТ ЧУУЛГАНЫ 
05 ДУГААР САРЫН 27-НЫ ӨДӨР (БААСАН ГАРИГ)-ИЙН НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
			

	


   
Д.Дэмбэрэл: -Улсын Их Хурлын чуулганы ирц хангагдсан байна. 2011 оны хаврын ээлжит чуулганы 05 дугаар сарын 27-ны өдрийн нэгдсэн хуралдаан нээснийг мэдэгдье.

Хэлэлцэх асуудлыг танилцуулъя.

1.Олон хүүхэд төрүүлж өсгөсөн эхийг урамшуулах тухай хуульд нэмэлт оруулах тухай хуулийн төсөл болон "Зарлигийн зарим хэсгийг хүчингүй болгох тухай", "БНМАУ-ын цол, одон, медалийн тухай дүрмийн зарим заалтыг хүчингүй болсонд тооцох тухай" Улсын Их Хурлын тогтоолын төсөл /эцсийн  хэлэлцүүлэг/
2.“Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төсөл /Ноолуур боловсруулах үйлдвэрийг дэмжих зорилгоор, анхны хэлэлцүүлэг/
3.“Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төсөл /Төсвийн алдагдлыг нөхөх, орон сууцны зээлийн эх үүсвэртэй холбоотой, анхны хэлэлцүүлэг/
4.Ашигт малтмалын хайгуулынтусгай зөвшөөрөл шинээролгохыг хориглох тухайхуульд өөрчлөлт оруулах тухай хуулийн төсөл /анхны хэлэлцүүлэг/
5.Тагнуулын байгууллагын тухай хуульд нэмэлт, өөрчлөлт оруулах тухай болон холбогдох бусад хуульд нэмэлт, өөрчлөлт оруулах тухай хуулийн төслүүд /анхны хэлэлцүүлэг/
6.Улсын тэмдэгтийн хураамжийн тухай хуульд нэмэлт, өөрчлөлт оруулах тухай хуулийн төсөл/анхны хэлэлцүүлэг/
7.Төрийн албаны тухай хуульд өөрчлөлт оруулах тухай хуулийн төсөл, “Цалингийн хэмжээг тогтоох итгэлцүүр батлах тухай” Улсын Их Хурлын тогтоолын төсөл /хэлэлцэх эсэх/
8.“Тогтоолын хавсралтад нэмэлт оруулах тухай” Улсын Их Хурлын тогтоолын төсөл /хэлэлцэх эсэх/
9.Эрүүгийн хуульд нэмэлт, өөрчлөлт оруулах тухай, Эрүүгийн байцаан шийтгэх хуульд нэмэлт, өөрчлөлт оруулах тухай, Төрийн албаны тухай хуульд нэмэлт, өөрчлөлт оруулах тухай хуулийн төслүүд /Монгол Улсын Ерөнхийлөгчөөс өргөн мэдүүлсэн, хэлэлцэх эсэх/
15 цагаас: Улсын Их Хурлын гишүүн С.Бямбацогтоос Монгол Улсын Ерөнхий сайдад тавьсан “Улсын Их Хурлын 2010 оны 36 дугаар тогтоолоор батлагдсан “Шинэ бүтээн байгуулалт” дунд хугацааны зорилтот хөтөлбөрийн хэрэгжилтийн талаарх асуулга”-ын хариуг сонсоно. Эдгээр асуудлыг өнөөдрийн нэгдсэн хуралдаанаар хэлэлцэхээр төлөвлөсөн байгаа.


Эхний асуудлаа хэлэлцье.

Нэг.Олон хүүхэд төрүүлж өсгөсөн эхийг урамшуулах тухай хуульд нэмэлт оруулах тухай хуулийн төсөл болон "Зарлигийн зарим хэсгийг хүчингүй болгох тухай", "БНМАУ-ын цол, одон, медалийн тухай дүрмийн зарим заалтыг хүчингүй болсонд тооцох тухай" Улсын Их Хурлын тогтоолын төсөл /эцсийн  хэлэлцүүлэг/

Энэ асуудлаар Байнгын хорооноос гаргасан санал, дүгнэлтийг Д.Очирбат гишүүн танилцуулна. Д.Очирбат гишүүнийг индэрт урьж байна.

Д.Очирбат: -Улсын Их Хурлын дарга, эрхэм гишүүд ээ. Та бүхэнд энэ өдрийн мэнд хүргэе.
Монгол Улсын Ерөнхийлөгчөөс 2011 оны 04 дүгээр сарын 20-ны өдөр “БНМАУ-ын цол, одон, медалийн тухай дүрмийн зарим зүйл, заалтыг хүчингүй болсонд тооцох тухай” Улсын Их Хурлын тогтоолын төслийг Улсын Их Хурлын нэр бүхий гишүүдээс 2011 оны 05 дугаар сарын 06-ны өдөр Олон хүүхэд төрүүлж өсгөсөн эхийг урамшуулах тухай хуульд нэмэлт оруулах тухай хуулийн болон “Зарлигийн зарим хэсгийг хүчингүй болгох” тухай Улсын Их Хурлын тогтоолын төслүүдийг тус тус Улсын Их Хуралд өргөн мэдүүлсэн билээ.
Улсын Их Хурлын чуулганы хуралдааны дэгийн тухай хуулийн 16.4-ийн дагуу дээр дурдсан хуулийн болон Улсын Их Хурлын тогтоолын төслүүдийг нэгтгэн анхны хэлэлцүүлгийг Улсын Их Хурал 2011 оны 05 дугаар сарын 26-ны өдрийн нэгдсэн хуралдаанаар хийж ийнхүү төслийн эцсийн хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлсэн болно. 
Төслийг эцсийн хэлэлцүүлэгт бэлтгэхдээ нэгдсэн хуралдаанаар санал хурааж шийдвэрлэсэн асуудлыг хуулийн төсөлд тусгалаа. Тухайлбал хуулийн төслийн 1 дүгээр зүйлийн 2 дахь хэсэг буюу Олон хүүхэд төрүүлж өсгөсөн эхийг урамшуулах тухай хуулийн 3.2 дахь хэсгийг “дөрөв ба түүнээс дээш хүүхэд төрүүлж өсгөсөн” гэсэн ойлголтод бага хүүхэд нь нэг нас хүрэхэд дөрөв ба түүнээс дээш хүүхэдтэй байсныг хэлэх бөгөөд үүнд тэр үед 3 хүртэлх насанд нь үрчлэн авсан хүүхэд хамаарах, харин эхийн төрүүлж өсгөсөн бусдад үрчлүүлсэн хүүхэд хамаарахгүй байхаар өөрчлөн найруулсан болно. Үүнтэй уялдуулан төслийн 1 дүгээр зүйлийн 1 дүгээр хэсгийг хассан болно.
Төслийг бүхэлд нь хянан үзэж, хууль зүйн техникийн болон найруулгын засварыг хийсэн болно.
Олон хүүхэд төрүүлж өсгөсөн эхийг урамшуулах тухай хуульд нэмэлт оруулах тухай хуулийг болон “БНМАУ-ын цол, одон, медалийн тухай дүрмийн зарим заалтыг хүчингүй болсонд тооцох тухай” Улсын Их Хурлын тогтоолыг батлагдсан өдрөөс нь буюу 2011 оны 05 дугаар сарын 27-ны өдрөөс эхлэн дагаж мөрдөх нь зүйтэй гэж Байнгын хорооны хуралдаанд оролцсон ихэнх гишүүд үзсэн болно.
Улсын Их Хурлын эрхэм гишүүд ээ. Олон хүүхэд төрүүлж, өсгөсөн эхийг урамшуулах тухай хуульд нэмэлт оруулах тухай хуулийн төсөл, “БНМАУ-ын цол, одон, медалийн тухай дүрмийн зарим заалтыг хүчингүй болсонд тооцох тухай” Улсын Их Хурлын тогтоолын төслийг тус тус хэлэлцэн баталж өгөхийг Та бүхнээс хүсье. Анхаарал тавьсанд баярлалаа.
Д.Дэмбэрэл: -Д.Очирбат гишүүнд баярлалаа.
Байнгын хорооны санал, дүгнэлтээс асуух асуулттай гишүүн байна уу?
С.Бямбацогт: -хуулийн 1 дүгээр зүйлийн 3.3 дээр оруулах өөрчлөлт дээр, энэ хуулийн 4.1.1 дэх “зургаан хүүхэд төрүүлж өсгөсөн”, 4.1.2-ын “дөрвөн хүүхэд төрүүлж өсгөсөн” гэдгийг энэ хуулийн 3.2-ыг төсөөтэй хэрэглэж ойлгоно гэдгийг сайн ойлгож өгөхгүй байна. “гэдгийг” гэх үү, “гэдэгт” гэх юмуу? Ямар утгаар яаж орох ёстой юм бол? 3.3 дахь заалт ойлгомжгүй болчихоод, уншигдахгүй харагдаад байна. Үүнийг тайлбарлаж өгөхгүй юу.
Д.Дэмбэрэл: -Д.Очирбат гишүүн хариулъя. Дээд талынхаа заалтыг төсөөтэй хэрэглэе гэж байна.
Д.Очирбат: -3.2.2 дээд талынхаа заалтыг төсөөтэй хэрэглэх гэсэн ойлголт. Энэ хуулийг санаачилж байгаа гишүүд Д.Оюунхорол, Д.Очирбат, С.Бямбацогт, Х.Бадамсүрэн, Р.Раш гишүүн, бусад гишүүд бас байгаа. Дээр нь зарим нэг зарчмын зөрүүтэй саналын томъёолол орж ирээд хамт хэлэлцсэн байгаа. Энэ хуулийн 3.3 дахь заалт нь  4.1.4 дэх “зургаан хүүхэд төрүүлж өсгөсөн, 4.1.2-ын “дөрвөн хүүхэд төрүүлж өсгөсөн” гэдгийг “гэдэгт” гэж редакцийн найруулгатай орж болно гэж байгаа юм.
Д.Дэмбэрэл: -“зургаан хүүхэд төрүүлж өсгөсөн” гэхэд 3.2-т заасан зарчмуудаараа төсөөтэй хэрэглээд явъя гэж байна. Үүнийг хүмүүс ойлгох байх.
Санал хураалт явуулаад, эцсийн найруулгыг та нар гараад хийгээд ирье.
Олон хүүхэд төрүүлж өсгөсөн эхийг урамшуулах тухай хуульд нэмэлт, өөрчлөлт оруулах тухай хуулийг баталъя гэсэн санал хураалт явуулъя.
Санал хураалтад 39 гишүүн оролцож, 31 гишүүн зөвшөөрч, 79,5 хувийн саналаар хууль батлагдлаа.
Энэ хуулийн эцсийн найруулгыг зургаан хүүхэдтэй холбоод дахиж бичих үү, “гэдгийг”, “гэдэгт” гэдгээр явах уу гэдэг дээр эцсийн найруулгыг тараая.
2.БНМАУ-ын цол, одон, медалийн тухай дүрмийн зарим заалтыг хүчингүй болсонд тооцох тухай Улсын Их Хурлын тогтоолын төслийг баталъя гэсэн санал хураалт явуулъя.
Санал хураалтад 40 гишүүн оролцож, 28 гишүүн зөвшөөрч, 70,0 хувийн саналаар тогтоол батлагдлаа.
Хоёр заалттай тогтоол байгаа. 27-ны өдрөөс эхлэн дагаж мөрдөнө гэсэн дээр эцсийн найруулгатай холбогдолтой саналтай гишүүн байна уу?


-Алга байна.


Эцсийн найруулгыг сонслоо.


Эхийн одонтой холбогдсон тогтоолын эцсийн найруулгыг тараая. 

С.Бямбацогт гишүүний хэлсэн ойлголтын зөрүү гарах нь уу гэдгийг хараарай.


Дараагийн асуудалд оръё.

Хоёр. “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төсөл /Ноолуур боловсруулах үйлдвэрийг дэмжих зорилгоор, анхны хэлэлцүүлэг/

Байнгын хорооны санал, дүгнэлтийг сонсъё. Улсын Их Хурлын гишүүн Н.Батбаяр танилцуулна.

Н.Батбаяр: - Улсын Их Хурлын дарга, эрхэм гишүүд ээ.
 
Ноолуур боловсруулах үйлдвэрийг дэмжих зорилгоорЗасгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийг хэлэлцэх эсэх тухай асуудлыг Улсын Их Хурлын 2011 оны 05 дугаар сарын 06-ны өдрийн  нэгдсэн хуралдаанаар хэлэлцэн шийдвэрлээд тогтоолын төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн. 
 
Тус Байнгын хороо дээрх тогтоолын төслийг анхны хэлэлцүүлэгт бэлтгэсэн тухай асуудлыг 2011 оны 05 дугаар сарын 25 -ны  өдрийн хуралдаанаар хэлэлцээд дараах санал, дүгнэлтийг Улсын Их Хурлын нэгдсэн хуралдаанд оруулж хэлэлцүүлэхээр шийдвэрлэлээ.
 

Тогтоолын төсөлд Засгийн газрын үнэт цаасны зориулалт, хамрах хүрээг өргөтгөж  байгаатай  холбогдуулан  тогтоолын нэрийг “Үндэсний үйлдвэрлэлийг дэмжих, ажлын байр нэмэгдүүлэх талаар авах зарим арга хэмжээний тухай” гэж өөрчлөх, ноолуурын утас болон эцсийн бэлэн бүтээгдэхүүн үйлдвэрлэгчдэд 100 тэрбум, хонь, тэмээний ноос боловсруулах үндэсний үйлдвэрүүдэд хонь, тэмээний ноос бэлтгэж тушаасан хоршооны гишүүн малчдад 2011 онд олгох мөнгөн урамшуулалд болон хонь, тэмээний ноос боловсруулах үндэсний үйлдвэрлэгчдэд 50 тэрбум, жижиг, дунд үйлдвэрийг дэмжихэд 150 тэрбум, нийт 300 тэрбум төгрөгийн нэрлэсэн үнэ бүхий 5 жилийн хугацаатай үнэт цаас гаргаж арилжаалах, хонь, тэмээний ноос боловсруулах үндэсний үйлдвэрүүдэд хоршооны гишүүн малчны бэлтгэж, тушаасан нэгдүгээр зэргийн хонь, тэмээний ноосны килограмм тутамд  мөнгөн урамшуулал болгон 2000 төгрөгийг  жил бүрийн улсын төсөвт тусган олгох. 

Засгийн газрын үнэт цаасны хүү, хүүгийн зөрүүг  2012 оноос эхлэн жил бүрийн төсөвт тусган төлөх, 2011 онд малчдад олгосон мөнгөн урамшуулал болон мөн онд Монголбанкны урьдчилан төлсөн үнэт цаасны хүү, хүүгийн зөрүүг буцаан олгохтой холбогдсон зардлыг 2012 оны улсын төсөвт нөхөн тусгах, хөнгөлөлттэй нөхцөл бүхий зээл олгох, хонь, тэмээний ноос бэлтгэлд мөнгөн урамшуулал өгөхөд тавигдах шаардлага, Засгийн газрын үнэт цаасны санхүүгийн эх үүсвэрийн болон түүхий эд бэлтгэлийн үйл ажиллагааны шат дарааллын бүдүүвчийг тогтоосон холбогдох журмыг Монгол Улсын Их Хурлын Эдийн засгийн байнгын хороонд 2011 оны эхний хагаст багтаан танилцуулж, батлан мөрдөх, үнэт цаасны арилжааны орлогоос үйлдвэрлэгчдэд олгох  зээлийн хүүг 7 хувиас ихгүй байхаар тооцохыг Засгийн газарт  үүрэг болгох зэрэг өөрчлөлт, нэмэлтүүдийг тогтоолын төсөлд оруулах саналууд Байнгын хорооны хуралдаанд оролцсон гишүүдийн олонхийн дэмжлэг авлаа.
 

Улсын Их Хурлын чуулганы хуралдааны дэгийн тухай хуулийн 21 дүгээр зүйлийн 21.2-т заасны дагуу Ноолуур боловсруулах үйлдвэрийг дэмжих зорилгоорЗасгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийн талаар Төсвийн байнгын хороо санал, дүгнэлтээ тус Байнгын хороонд ирүүлснийг Байнгын хорооны хуралдаанд танилцуулж, зарчмын зөрүүтэй саналын томъёоллуудаар нь санал хурааж шийдвэрлэсэн.
 

Тогтоолын төслийн талаархи зарчмын зөрүүтэй саналын томъёоллыголонхийн санал авсан, аваагүйгээр нь бүлэглэн Та бүхэнд бичгээр тараасан болно.

Улсын Их Хурлын эрхэм гишүүд ээ,
Ноолуур боловсруулах үйлдвэрийг дэмжих зорилгоорЗасгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийг анхны хэлэлцүүлэгт бэлтгэсэн тухай асуудлаар Эдийн засгийн байнгын хорооноос гаргасан санал, дүгнэлтийг хэлэлцэн, шийдвэрлэж  өгөхийг хүсье. Анхаарал тавьсанд баярлалаа.
 
Д.Дэмбэрэл: -Н.Батбаяр гишүүнд баярлалаа. Байнгын хорооны санал, дүгнэлтээс асуух асуулттай гишүүд байна уу?


Д.Тэрбишдагва: -Байнгын хорооноос хэд хэдэн асуулт байна. Танилцуулга дээр ноолуурын бэлтгэх асуудал 03 дугаар сараас 05 дугаар саруудад бэлтгээд дуусчихна. Одоо 05 дугаар сарын сүүлч болчихоод байна. Энэ асуудлаа,,,


БНХАУ-ын хөрөнгө оруулалттай үйлдвэрүүд маш их байгаа юм байна. Нийт ноолуурын бараг 80-аад хувийг нь дотоодод боловсруулаад гаргадаг юм байна гэж ойлгож байна. Энэ тооцооноос харахад 80 орчим хувь нь БНХАУ-ын үйлдвэрүүд Монголд угаах үйлдвэр, анхан шатны боловсруулалт хийгээд байгаа юм байна шүү дээ. Энэ хуваарилагдаж байгаа мөнгө төгрөг чинь эцсийн эцэст Монголын үйлдвэрүүдэд очихоосоо илүү БНХАУ-ын хөрөнгө оруулалттай энэ олон үйлдвэрүүдэд хуваарилагдах гээд байгаа юм биш үү? Энэ дээр ямар тооцоо байгаа вэ гэсэн хоёр дахь асуулт байна.


Ерөнхийдөө үндэсний үйлдвэрүүдээ дэмжиж хөрөнгө мөнгө босгож байгааг зарчмын хувьд дэмжиж байна. Цаг хугацааны хувьд болж байгаа юмуу? Одоо батлагдсан мөнгө төгрөг нь эзэндээ очиж чадах уу, үгүй юу гэдэг дээр би санаа зовж асуугаад байгаа юм. Энэ дээр тодорхой хариулт өгөхгүй юу.


Д.Дэмбэрэл: -Илтгэгч хариулъя.


Н.Батбаяр: -Д.Тэрбишдагва гишүүний асуултад хариулъя. Сүүлчээс нь эхэлье. Ерөнхийдөө гадаадын хөрөнгө оруулалттай үйлдвэрүүд их байгаа. Энэ чинь гадны хөрөнгө оруулалттай үйлдвэрүүдэд явчих юм биш биз гэсэн асуулт тавьж байна.


Бид анзаарсан бол энэ дээр “үндэсний үйлдвэрлэгчид” гэсэн нэр томъёо хэрэглэж байгаа. Өнөөдөр та бүхэн мэдэж байгаа Гадаадын хөрөнгө оруулалтын хуулиар бол гадаадын хөрөнгө оруулагч аливаа компанид 25 хувиас дээш хөрөнгө оруулалт байвал тэрийг гадаадын хөрөнгө оруулалттай үйлдвэр гэж байгаа. Тэр утгаараа бид энд үндэсний гэсэн тодотголыг хийж өгч байгаа учраас энэ асуудлыг зохицуулсан гэж үзэж байгаа.


Ноолуурын хувьд бэлтгэлийн хугацаа өнгөрчээ гэж байна. Уг асуудал нь өөрөө орж ирэхдээ хугацаа алдаж орж ирсэн. Хугацаа алдаж орж ирсэн талаар Засгийн газар тайлбар өгөхдөө тухайн үйлдвэр дотроо нэгдэл байгуулах асуудал дээр хугацаа алдсан учраас ингэж орж ирсэн гэж хэлж байгаа.


Нөгөө талдаа гэвэл энэ бол зөвхөн энэ жил зориулсан асуудал биш ээ. Энэ бол цаашдын ноолуур энэ жилээр дуусахгүй, ирэх жилээс үргэлжлээд явна. Тэрийгээ бодсон хэрэг. Нөгөө талаас гэвэл баруун зүгийн аймгуудын ноолуурын бэлтгэлийн ажил ид явагдаж байгаа. Ноолуурт өгч байгаа энэ мөнгө нь нийт 4 мянган тонн бэлтгэж байгаа ноолуурын 40 хувь буюу 1 мянга 500 тонн ноолуурт нь хамаарч байгаа учраас энэ бол бололцоотой гэсэн үүдлээр Засгийн газар асуудлыг оруулж ирсэн юм билээ. Баярлалаа.

Д.Дэмбэрэл: -Хан-Уул дүүргийн 32 дугаар сургуулийн 11 дүгээр ангийн сурагчид Улсын Их Хурлын гишүүн Д.Загджавын урилгаар чуулганы ажиллагаатай танилцаж байна. Сурагчдад сурлага, хөдөлмөрийн өндөр амжилт хүсье.


Хэлэлцэж байгаа асуудалтай холбогдуулан Сангийн яамны Санхүү, эдийн засгийн бодлогын газрын дарга Б.Батбаяр, Хүнс, хөдөө аж ахуй, хөнгөн үйлдвэрийн яамны Хөнгөн үйлдвэрийн бодлогын хэрэгжилтийг зохицуулах газрын дарга Д.Бадарч, мөн яамны Стратегийн төлөвлөлт, бодлогын газрын дарга Л.Чой-Иш нар чуулганы хуралдаанд оролцож байна.


Д.Тэрбишдагва гишүүн тодруулаад асууя.


Д.Тэрбишдагва: -Ажлын хэсгээс асуудаг юмуу. Өнгөрсөн жил Хятадын хөрөнгө оруулалттай үйлдвэрүүд 4 мянга 900 тонн ноолуур аваад үндэсний үйлдвэрүүд 700 тонн ноолуур авсан байгаа юм. Энэ 4 мянга 900 тонн ноолуур авах хүчин чадалтай ийм их үйлдвэрүүд Хятадын хөрөнгө оруулалттай үйлдвэрүүд байна шүү дээ. Мөнгө төгрөг ингээд гараад ирэхэд эдгээр үйлдвэрүүд 4 мянга 900 ноос, ноолуур угаах хүчин чадалтай үйлдвэрүүдэд ихэнх мөнгө нь ийшээ орчих юм биш үү? Ийм учраас энэ дээр хөрөнгө оруулалтын хэмжээгээр 110 тэрбум төгрөг батлагдлаа гэхэд хэдэн хувь нь Монголын үйлдвэрүүдэд очих, хэдэн хувь нь 4 мянга 900 тонн боловсруулдаг хүчин чадалтай үйлдвэрүүдэд очих вэ гэсэн тооцоо судалгаа байна уу? Цаад агуулгаараа үнэхээр Монголын үйлдвэрүүдэд /микрофон хаагдав/.


Д.Дэмбэрэл: -Байнгын хороо хариулж болно. Н.Батбаяр гишүүн  хариулъя.


Н.Батбаяр: -Д.Тэрбишдагва гишүүний хариултад нэмж хариулъя.


Гадныханд очиж магадгүй гэж болгоомжилж байна. Тэрийг бид бодсон. Тэр утгаараа ноолуурт өгч байгаа мөнгө бол зөвхөн ноолуурын утас болон эцсийн бэлэн бүтээгдэхүүн үйлдвэрлэх сонирхолтой байгаа. Энэ салбар дээр өнөөдрийн орсон энэ томъёоллоор гадныхан байхгүй байгаа. “Үндэсний үйлдвэрлэгч” гэсэн томъёолол хийсэн гэж хэлсэн. Түүгээрээ бид тэрийг хязгаарласан байгаа. Тэрнээс, Монголын төрийнхөө мөнгөөр гадныхныг дэмжих бодлого бид баримтлах вэ дээ. Баярлалаа.


Д.Дэмбэрэл: -Баярлалаа. Ж.Сүхбаатар гишүүн асуултаа тавья.


Ж.Сүхбаатар: -Би урьд нь асуудал орж ирж байхад байр сууриа илэрхийлсэн. Нэгэнт эдийн засгийн байнгын хороо ажиллаад тодорхой санал оруулж ирж байгаа юм байна. 


Би хэд хэдэн асуулт асууя гэж бодож байна. Нэгдүгээрт, сая илтгэгч Н.Батбаяр гишүүн хэлж байна. Энэ бол цаашдаа ийм арга хэмжээ үргэлжлэх юм гэж байна. Асуулт юунаас гарч ирж байна вэ гэвэл цаашдаа арилжааны банкууд ноос, ноолуурын салбарт зээл олгох ийм боломжгүй болох уу? Яагаад гэвэл Монгол Улсын парламент өөрөө энэ асуудлыг зээлийн бодлогоор парламент шийдэж байхаар болж байна гэж би ойлгож байна.


Хоёрдугаарт, уг нь бид банкны системээр дамжуулаад ажлаа явуулах гэж байхдаа бид Хөгжлийн банк гэсэн. Төрийн томоохон төсөл, хөтөлбөрүүд. Үнэхээр Монгол ноолуур, Монгол ноос гэсэн том хөтөлбөр хэрэгжүүлэх гэж байгаа бол яагаад Хөгжлийн банкны дөрвөн төсөл дээр нэмж оруулж болдоггүй юм бэ? Ойрын хэдэн жилийн хугацаанд явуулах гэж байгаа бол. Тэгэхээр АтарынЗ дугаар аян шиг ойрын хоёр, гурван жилийн хугацаанд Монголын ноос, ноолуурыг Улсын Их Хурал өөрөө мэдэлдээ авч, Улсын Их Хурлын 76 гишүүн хэнд хэдэн төгрөг өгөхийг шийддэг байя гэсэн бодлого гэж ойлгож болох уу? Энэ асуултад хариулж өгөөч.


Хоёр дахь асуулт нь, хүү нь 7 хувьтай байна гэж байна. Одоо арилжааны банкны зээлийн хүүгийн хэмжээ хэд байгаа вэ? Энд 7 хувь гэсэн байна. Дараагийн асуулт юу гэж гарч ирж байна вэ гэвэл яг энэ зориулалтын дагуу ноос, ноолуурын үйлдвэрлэгчдэд парламент заагаад тодорхой мөнгийг өгч байгаа. Зориулалтын дагуу зарцуулсан эсэхэд хэн, яаж хяналтаа тавих юм бэ? Үүнийг маш тодорхой хэлж өгөөч.


Дараагийн асуух гэж байгаа зүйл бол Байнгын хорооны даргаас асууя. Одоогийн байдлаар Засгийн газрын үнэт цаасны нийт гаргасан хэмжээ хэд байна вэ? Эргэн төлөлт нь хэд байна вэ? Энэ талаар хэлж өгөөч. Энэ өөрөө төсвийн орлого, зарлагатай харьцуулбал яаж уялдаж байна вэ? Энэ асуудлыг хэлж өгөөч.  Цаашдаа бид нар ирээдүйгээсээ гэдэг шиг бүх төсөл хөтөлбөр дээрээ ирээдүйгээсээ зээлдэг, ирээдүй, хойч үед очиж болох бүх орлогыг ирээдүйд бид ийм орлого олно гэж тооцдог энэ хэлбэр бол манай төсвийн төлөвлөлтийн үндсэн арга механизм болох юмуу? Үнэхээр тэгж байгаа бол бид дахиад Улсын Их Хурлын хэд хэдэн гишүүд нийлж байгаад, бид ард түмнээсээ санал асууж байгаад парламентад 100, 200, 300, 400 тэрбумаар нь Засгийн газрын үнэт цаасыг хэсэгчлэн оруулж ирье л дээ. Яагаад нэг хэсэг нь нэг асуудал дээр маш чухал гэж ярьдаг, нэг хэсэг дээр нь оруулж ирдэг вэ. Монголын амьдрал маш баян шүү дээ. Олон салбарт ажиллаж, амьдарч байгаа хүмүүс амьдралаа залгуулж байна. 


Малчдын асуудал гэхэд ганц ноос, ноолуур биш шүү дээ. Монгол мал гээд бид явж байсан. Монгол мал хөтөлбөрийн хүрээнд зарим нэг асуудлыг сугалж ирээд асуудлыг тавья л даа. Энэ асуудлууд дээр ямар бодолтой байна вэ? Бид нар сайжруулж байгаа юм шиг болж байна. Үндэсний үйлдвэрлэлийг дэмжинэ гэдэг бол бидний хувьд уриа дуудлага мөн үү, мөн. Яаж хэрэгжүүлэх вэ гэдэг нь асуудал шүү дээ. Энд би бодож байна. Энэ сайхан санаа, сайхан ажил хэрэг болсон эсэхийг бид намар, өвөл гэдэг юмуу, Улсын Их Хурал дээр асуулга тавьж, нэг бүрчлэн үзэх ёстой байх. Тэр байтугай Улсын Их Хурал цаашдаа араас нь шалгалтын ажлын хэсэг гаргаж, энэ мөнгөний араас явах ёстой. Төсвөөс мөнгө гарч байгаа тохиолдолд төсвийн мөнгөнд Үндэсний Аудитын газар ч гэсэн аудитын холбогдох байгууллагууд хяналтаа тавьж орох ёстой.


Би асуултынхаа төгсгөлд хэлэхэд хамгийн гол буруу жишиг бол Монгол Улсын парламент энд мөнгө хуваадаг газар болж хувирч байгаа шүү. Банкаар дамждаг биш. Мөнгө, зээлийн бодлогыг явуулдаг зохих ёсны шугамаар нь биш, ийм хэлбэрээр явуулж байгаа чинь сайхан санааг парламент ингэж хэрэгжүүлдэг туршлагыг, ийм жишгийг бид бүрэн тогтоож байгаа шүү. 


Үндэсний үйлдвэрлэлээ дэмжинэ гэдэг бол зүгээр нэг яриа, парламент дээр гаргаад хоёр, гурван шийдвэр гаргах асуудал биш байх. Энэ өөрөө нэлээн том механизмаар явах ёстой байх гэж бодож байгаагаа би дахин тэмдэглэж хэлье. Ямар ч гэсэн Эдийн засгийн байнгын хорооны оруулж ирж байгаа санал бол тодорхой хэмжээгээр өмнөхөөсөө сайжруулсан байгааг олж харж байна. Гэхдээ саяын хэлж байгаа асуултууд дээр тодорхой хариулт нэхэгдээд, одоо ч хариулт авмаар байна. Дараа ч хариулт нэхэгдэнэ шүү.


Д.Дэмбэрэл: -Н.Батбаяр гишүүн хариулъя. Дараа нь Д.Зоригт дарга хариулъя.

Н.Батбаяр: -Монгол Улс мал аж ахуйн орон. Үеийн үедээ мал аж ахуйгаар амьдарч байсан түүхтэй /хэдэн мянган жилээрээ/. Тэр ч утгаараа бид нар энэ уламжлалаа улам бэхжүүлж, малчдынхаа орлогыг нэмэгдүүлэх, малын гаралтай түүхий эдийн боловсруулалтыг сайжруулах, улмаар ажлын байрыг нэмэгдүүлэх зорилтууд энэ төрийн зорилт яах аргагүй мөнөөс мөн.


Уул уурхай дээр хошуурч байна. Уул уурхай цаг зуурын асуудал. Уул уурхай дээр харьцангуй ажлын байр бага нэмэгддэг. Харин малын гаралтай түүхий эдийг боловсруулах жижиг, дунд үйлдвэрийн шатанд ажлын байр хамгийн их нэмэгддэг. Энэ утгаараа энэ бол зөвхөн хөдөөний ч асуудал биш, хот, суурин газарт нийт Монголын хувь заяаны асуудал юм. 


Хоёрдугаарт, бид яаж хийх вэ, энэ мөнгө буруу замаар орчих вий гэж санаа зовж байх шиг байна. Бас санал нийлж байна. Тийм учраас буруу замаар явуулахгүйн учраас энэ мөнгөө хэрхэн яаж, улс орон даяар зохион байгуулалттай, бүх нийтэд хүргэж, хүн бүрт хүртээл болгож эцсийн дүндээ ажлын байр бий болгосон асуудал болгохын үүднээс Засгийн газар журам гарга, журам гаргахдаа Улсын Их Хуралтайгаа зөвшилцөөд иж бүрэн шийдэл болгоё гэсэн үүднээс энэ тогтоод холбогдох заалтыг оруулж өгсөн байгаа гэдгийг хэлэхийг хүсэж байгаа юм.


Дараа нь, энэ мөнгө арилжааны банкаар явагдана. Засаг, захиргааны байгууллагуудаар дамжиж явагдахгүй. Арилжааны банкуудаар дамжина. Хоёр шаттай байгаа шүү дээ. Нэгдүгээрт, салбарынхаа шалгалтыг давна, хоёрдугаарт, арилжааны банкны санхүүгийн босгыг давна. Тэгж энэ хүмүүсийн гар дээр ажил болж очно. Түүнээс, зүгээр нэг хүмүүст сайн дураар хуваарилаад өгч байгаа мөнгө биш ээ.


Зээлийн хүүгийн хувьд гэвэл, өнөөдрийн арилжааны банкуудын зээлийн хүү 7 хувиас хамгийн багаар бодоход хоёр дахин илүү л байгаа шүү дээ. Бид нар үнэхээр ажлын байр бий болгоё, хүмүүсийг ажилтай болгоё, бүтээгдэхүүнээ зах зээл дээр өсгөх чадвартай болгоё гэвэл энэ эх үүсвэрүүдийг шийдэж өгөх ёстой. Зөвхөн гадныханд найдаад, гадаадынхан хэзээ биднийг тордох вэ гээд суугаад байвал болохгүй. Монголын төр гэж байгаа бол, Монголын мөнгөний бодлого гэж байгаа бол мөнгөний бодлогыг зохицуулж байгаа Их Хурал гэж байгаа бол энэ бодлогыг бид хийх ёстой. Тэрний үүдэн дээр үүнийг хийж байгаа зүйл.


Ноос, ноолуур гэж хэлж байна. Ноос, ноолуур нь эхний шат. Дараа нь тогтоол дээр бас заалт оруулсан байгаа. Малын гаралтай бүтээгдэхүүн, бусад бүтээгдэхүүний хувьд бусад салбарууд нь нэгдэж, нийлээд асуудал оруулаад ирвэл, жишээлбэл, сүү, мах, арьс, шир гээд оруулаад ирвэл төр дэмжинэ гэсэн бодлогын заалтыг оруулаад өгсөн байгаа.


Сүүн дээр санаа зовоож байгаа юм байгаа. Өнөөдөр бид нар энэ олон сая малтай мөртлөө гадаадаас хуурай сүү аваад ууж байгаа. Үүнийг болиулах ёстой юу гэвэл болиулах ёстой. Малчид нь сүүгээ зарж чадахгүй байна шүү дээ. Тэгэхээр яах ёстой юм бэ? Хуурай сүүний импортын татварыг нэмэгдүүлж, үндэсний үйлдвэрүүд нь гаднаас хуурай сүү импортолж, тэрийгээ хольж, найруулж сүү болгож зардаг биш, монгол малчдынхаа, монгол малынхаа сүүг боловсруулалт хийгээд хэрэглэгчдэд хүргэдэг энэ тогтолцоог дэмжихийн тулд үүнийг явуулж байгаа юм.


Хөгжлийн банкны хувьд, Хөгжлийн банкин дээр хуулиа гаргахдаа Хөгжлийн банк ямар чиглэлийн үйл ажиллагаа явуулахыг заасан. Тэр дотор нь хөдөө аж ахуйн гаралтай бүтээгдэхүүн болон жижиг, дунд үйлдвэрийн салбар ороогүй юм. Дөрвөн зүйлтэй, тодорхой юм орсон байгаа шүү гэдгийг хэлье. Баярлалаа.


Д.Зоригт: -Ж.Сүхбаатар гишүүний асуултад хариулъя. Бид энэ асуудлыг хэлэлцэх үедээ Сангийн сайдаас мэдээлэл авсан. Одоогийн байдлаар Засгийн газраас гаргасан нийт бонд, түүний үлдэгдлийг ирүүлсэн байгаа. Нийт 75 сая ам.долларын хэмжээтэй бонд, 351,6 тэрбум төгрөгийн бонд гаргасан байна. Одоогийн байдлаар үүний үлдэгдэл нь долларын бонд бүрэн төлөгдсөн. Төгрөгийн бондын үлдэгдэл 160 тэрбум төгрөгийн үлдэгдэл байгаа. Энэ бол хугацаандаа байгаа үлдэгдэл. 2011 оны Төсвийн тухай хуульд тусгагдсан 15 тэрбум төгрөгийн бондын эргэн төлөлтийг гүйцэтгэснээр Засгийн газрын бондын үлдэгдэл 145 тэрбум төгрөг болж буурах юм байна. Үлдэж байгаа бондын ихэнх нь Зоос банкны бүтцийн өөрчлөлтөд зориулж гаргасан бонд байна. Энэ бол график, хуваарийнхаа дагуу төлөгдөөд явж байгаа гэсэн мэдээллийг Сангийн сайд бидэнд өгч  байсан.


Д.Дэмбэрэл: -Баярлалаа. Санхүү, эдийн засгийн техникумын Барилгын нягтлан бодохын 2-ын 8 дугаар ангийн 30 жилийн өмнө төгсөгчид уулзаад Улсын Их Хурлын чуулганы үйл ажиллагаатай танилцаж байгаа юм байна. Эдгээр ажилтнуудад ажлын амжилт хүсье /алга ташив/.


Ц.Даваасүрэн гишүүн асуултаа тавья.


Ц.Даваасүрэн: -Нэр нь сонсголтой л байх шиг байна. Үндэсний үйлдвэрээ дэмжинэ гээд. Сая би орон нутагт дөрвөн хоног томилолтоор ажиллалаа. Ноолуур цэгцэрсэн л юм байна. Малчид  бидний энэ арга хэмжээнд инээлдэж байна, очоод хэлээрэй гэж хэлж байна. Тийм учраас би та бүхэнд дамжуулж байна. Яагаад гэвэл ноднин шүдлэн, борлонгоо зуданд дуусгачихсан. Энэ жил, өдийд самнах юм байхгүй болсон гэж байна. Энэ дээр би гишүүдийг нэг зүйлийг анхаараач ээ гэмээр байна. Бонд гаргана, Төсвийн хуультай нийцүүлэх асуудлыг яаж шийдэх гэж байгаа вэ? Үүнийг Их Хурлын даргаас асууж байгаа юм. Яагаад гэвэл цэвэр зээлийн дүнд байхгүй. 2009 онд 300 тэрбум төгрөгийн бонд гаргахад би бас хэлж байсан. Төсвийн тодотголтой хамт хийгдэх ёстой байдаг юм. Энэ арга хэмжээ зөв байж болно. Гэхдээ Төсвийн хуультай зохицуулах асуудлыг Их Хурлын удирдлага юу гэж үзэж байна вэ?


Хоёрдугаарт, бондыг банк авна. Хувь хүн авахгүй. 300 тэрбум төгрөгийн бондыг банк авна. Тэгвэл банк мөнгөтэй байгаа бол банк тэр мөнгөө гарга. Бид хүүг нь төлье л дөө. Тэгээд хөнгөлөлттэй зээл өгчихье. Ингэвэл зах зээлийн зарчимдаа нийцэхгүй юу? Тэгэхгүй болохоор энэ чинь ялангуяа хөдөөгийн иргэд 170 мянган малчин өрх үүнийг ойлгохгүй байна шүү. Яагаад гэвэл ноолуураа бүгд тушаасан учраас. Энэ явуулж байгаа арга хэмжээгээ бид олон нийт, тэр тусмаа төрийн эрх барих дээд байгууллагын арга хэмжээ анхаарал татаж байгаа гэдэг агуулгаар нь жаахан бодолтой хандахгүй бол сая иргэдтэй уулзахад энд маш шүүмжлэлтэй хандаж байна шүү. 02, 03 дугаар сард энэ арга хэмжээг авсан бол зөв байсан гэж байна. 

Үүний цаана нэг гэгээлэг зүйл байгаа нь Ардчиллын мөрийн хөтөлбөр дээр байсан санагдаад байна. 3 мянга болгоно гээд байсан. Тэрийгээ өөр татаас байдлаар шууд тушаахад нь хийхгүй бол ноос үйлдвэрлэж байгаа, тэмээ, хонины ноос боловсруулж байгаа үйлдвэрлэгчдэд өгнө гэхээр бас биш болчихоод байна. Би малчны гар дээр нь ноосны үнэ нь 3 мянга болж байгаа бол өөр хэрэг гэж бодоод байна. Орлого нэмэгдэнэ, малчдын амьдралд ач тустай гэж. Түүнээс биш, тав, арав, хорь, гуч, дөчин бизнесмен хүмүүсийн эрх ашгийг Их Хурал шийддэг дээр Ж.Сүхбаатар гишүүнтэй санал нэг байна. Сүүлдээ энэ Их Хурал юу болох нь вэ. Компани бүрээрээ ах, дүү нараар дэмжиж байгаа юм шиг баахан мөнгө орж ирээд байдаг. Энэ тийм зарчимтай зүйл биш байх аа. Тийм учраас банкаараа явдаг, банкин дээр нь бид хүүний хөнгөлөлтийг нь өгөөд явъя.


Нөгөө бидний шийдсэн асуудал бол Хөгжлийн банк шүү дээ. Хөгжлийн банкыг яагаад шийдсэн бэ гэхээр төсөв дээр тусгахад ийм хэмжээний бонд гаргахад хүндрэлтэй байгаа учраас бид Хөгжлийн банк байгуулъя, төсвийн гадуур явуулъя л гэсэн юм. Бондын асуудал бол, бид ОУВС-гийн JPS гээд Засгийн газрын санхүүгийн статистик гэдэг ийм бүртгэлийн зарчмаар явдаг учраас цэвэр зээлийн дүн тухайн жилд ашиглаж байгаа, төлж байгаа аль, аль нь ороод явдаг. Энэ жил хугацаандаа төлөгдөх ч бай, ашигласан, төлсөн хоёр хоёулаа ороод явдаг. Тэгэхээр Төсвийн хуультайгаа нийцүүлэх, хуулиа бид мөрддөг байх дээр анхаарахгүй бол Их Хурал маань өөрөө хуулиа уландаа гишгээд байвал ард түмнээсээ хууль /микрофон хаагдав/.


Д.Дэмбэрэл: -Н.Батбаяр, дараа нь Д.Зоригт гишүүн хариулъя.


Н.Батбаяр: -Ноосны хувьд малчдын тушаасан 1 кг ноос тутамд 2 мянган төгрөгийг хоршооны гишүүн малчинд олгоно гэж байгаа. Түүнээс үйлдвэрт өгөх гэж байгаа биш. Энэ шийдвэр гарснаар Монголын хоньтой айл бүр хонио хяргаад, ангилаад нэгдүгээр зэргийн ноосоо улсад тушаасан, үндэсний үйлдвэрлэгчдэд тушаасан бол 1 кг тутамд төрөөс 2 мянган төгрөгийн мөнгөн урамшуулал авахаар хуулинд хийсэн байгаа. Түүнээс компани биш, жинхэнэ малчдад очих юм.


Дээр нь ноолуурын хувьд энэ шийдвэр гарч байна. Гарахдаа ноолуурын мөнгийг өгөхдөө, үйлдвэр гэж утас боловсруулах, эцсийн бэлэн бүтээгдэхүүн гаргах үйлдвэрүүдийг хэлж байгаа юм. Тэр утгаараа тэд нар угаасан, самнасан ноолуурыг худалдаж авах бололцоо нь гарч ирнэ. Ингэснээрээ Монгол Улсын хилээр түүхий эд гардаг биш, бэлэн бүтээгдэхүүн гардаг, малчиндаа ч ашигтай, төрдөө ч ашигтай, үйлдвэрт ч ашигтай энэ тогтолцоог хийх гэж төрийн бодлого явуулж байгаа зүйл гэж хэлэх гэж байна.


Гуравдугаар зүйл гэвэл, Төсвийн хуультай зөрчилдөж байна гэж хэлж байна. Ц.Даваасүрэн, Ч.Улаан гишүүн хоёр Төсвийн байнгын хороон дээр тийм санал гаргасан. Тэрийг Эдийн засгийн байнгын хороон дээр ярьсан. Энэ бол хууль зөрчиж байгаа асуудал биш. Та бүхний хэлж байгаа цэвэр зээлийн гэдэг бол бүртгэлийн асуудал. Бүртгэлийн асуудал өнөөдөр Засгийн газраас баталсан төсвийн ангиллын тухай журмаар зохицуулагдаж байгаа. Үүнийг бид Сангийн яам, холбогдох бусад хүмүүс Валютын сан, Дэлхийн банктай ярьж байгаад Монгол Улсад удаан хугацааны бонд гараад шинэ нөхцөл байдал үүсэж байгаатай холбогдуулан ерөнхийдөө удаан хугацааны бондын бичилт ямар байх ёстой вэ гэдэг талаар хамтарсан ажлын хэсэг гаргаад, тэр журамдаа орох уу гэдэг асуудлыг хэлэлцэхээр ажлын хэсэг гараад ажиллаж байгаа. Тийм учраас хууль зөрчсөн асуудал энд байхгүй гэж хэлэх гэсэн юм. Баярлалаа.


Д.Зоригт: -Ц.Даваасүрэн гишүүний асуултад хариулъя. Мэдээж, ноолуур бэлтгэл малчдаас үндсэндээ ноолуур бэлтгэгдсэн. Энэ бол ихэнх аймаг орон нутагт тийм байгаа. Гэхдээ малчдаас бэлтгэсэн ноолуурууд ихэвчлэн анхан шатны боловсруулах үйлдвэрүүд дээр байна. Эцсийн бүтээгдэхүүн хийдэг үйлдвэрүүд бол угаасан, самнасан ноолуурыг эдгээр анхан шатны үйлдвэрүүдээс худалдаж авах хөрөнгийн эх үүсвэр байнга дутагдалтай явж ирсэн. Тийм ч учраас өнгөрсөн оны танилцуулгад байгаа 4 мянга 900 тонн ноолуурыг гадаадын хөрөнгө оруулалттай аж ахуйн нэгжүүд экспортолсон байна. Монголын үйлдвэрүүд 700-тонн ноолуур авч бэлдсэн байна. Бид нар энэ мөнгөөр дотоодынхоо эцсийн бүтээгдэхүүн үйлдвэрлэдэг энэ үйлдвэрүүдэд л санхүүгийн дэм үзүүлж нэмж 1 мянга 500 тонн ноолуур авах боломжтой болгох. Үүгээр бас 1 мянга 600 ажлын байр шинээр бий болно гээд байгаа, 6 мянган ажлын байр хадгалагдаж үлдэнэ, 250 орчим тэрбум төгрөгийн бүтээгдэхүүн үйлдвэрлэнэ, үүний 80 орчим хувь нь экспортод гарна гэсэн ийм тооцоо байгаа юм.


Энэ бол зөвхөн эцсийн үйлдвэрлээд байгаа цөөн компаниудыг дэмжиж байгаа ч асуудал биш. Энэ нь нөгөө утгаараа малчид, бэлтгэж байгаа бүх шатны, энэ салбарын хүрээнийхнийг дэмжиж байгаа хэлбэр юмуу гэж үзэж байгаа. Байнгын хороон дээр ингэж яригдсан. Баярлалаа.


Д.Дэмбэрэл: -Бондоор дэмжих гээд байдаг нь ямар учиртай юм бэ гэдгийг хариулъя.


Н.Батбаяр: -Банкуудад эх үүсвэрээ авбал зээлийн хүүгийн хөнгөлөлтийг төсвөөс өгч болохгүй байсан юмуу гэсэн. Банкуудад тодорхой хэмжээний эх үүсвэр байгаа юу гэвэл байгаа. Өнөөдөр Монголбанкин дээр 1,3 их наяд төгрөг Монголбанкны үнэт цаасны хэлбэрээр байгаа. Гэхдээ манай арилжааны банкууд дээр байгаа эх үүсвэр богино хугацаатай гэж байгаа. Яагаад гэвэл иргэдийн хадгаламж. Манай иргэдийн хадгаламж гэвэл нэг жилээс илүү хугацаатай байхгүй байгаа. Бид хүмүүстээ удаан хугацаатай зээл өгч болох ёстой. Тийм учраас удаан хугацааны эх үүсвэр нь байхгүй учраас удаан хугацааны эх үүсвэрийг гаргаж ирэх замаар Засгийн газрын бондыг гаргаж ирж байгаа юм.


Нөгөө талдаа, Засгийн газрын бондыг байнга гаргадаг тогтолцоонд шилжих ёстой. Тэгж байж Монгол Улс төгрөгийн суурь хүүтэй болно. Тэгэхгүй бол өнөөдөр Монголбанкнаас тогтоож байгаа 11,5 хувь гэдэг бол эдийн засгийн бус аргаар тогтоогдож байгаа. Тэр ч утгаараа арилжааны банкууд хэрэглэгчдэд зээл өгөхийн оронд тэр дээр очоод хялбар, эрсдэл багатай, өндөр хүүтэй бондод мөнгөө байрлуулчихаад байгаа зүйлийг л иргэд рүүгээ, үйлдвэрлэл рүүгээ, хөрөнгө оруулалт болгож очих зорилгоор энэ асуудлыг  гаргаж тавьж байгаа юм гэдгийг хэлэхийг хүсэж байна. Баярлалаа.


Д.Дэмбэрэл: -Хугацааг нь сунгачихвал төсөвт орох юмуу. Хууль зөрчөөд байна гээд байна.


Н.Батбаяр: -2011 оны хувьд төсөвт ямар нэгэн дарамт байхгүй байгаа. Энд зүйл, заалтуудаар зохицуулалт хийсэн байгаа. Энэ бол 2012 оны төсөвт орж ирнэ. 2012 оноос төсөвт тусгахыг тогтоолын төсөлд заасан байгаа.


Д.Дэмбэрэл: -Ц.Даваасүрэн гишүүн тодруулъя.


Ц.Даваасүрэн: -Ноолуурын хувьд эхний ярьж байсан яриагаа өөрчилсөн юм байна. 1 мянга 500 тонн байгаа гээд байснаа өөрчлөөд, одоо самнасан, утас ээрдэг рүүгээ хийгээд гэдгээ эхнээсээ л ингээд ярь л даа. Ингээд яриа чинь өөрчлөгдөөд байхаар худлаа юм байна гэсэн ойлголт хүмүүст, нийгэмд төрчих гээд байна шүү дээ.


Хоёрдугаарт, малчдад одоохондоо  нэмэр болох юм байхгүй. Яваандаа энэ үйлдвэрүүд нь ноос ээрэх, утас ээрэх, бүтээгдэхүүний борлуулалт нэмэгдээд ирэх жилийн худалдаа авалт сайжирвал өөрөөр нөлөөлөх байх. Энэ жилдээ тийм юм байхгүй. Энд 1 мянга 500 ноолуур худалдаж авна гэж байхгүй шүү. Угаасан ноолуур үүнээс илүү үнэтэй байдаг юм. 1 мянга 500 ноолуурын бохироор зарж байгаа үнэ 119 тэрбум байгаа. Тийм учраас 1 мянга 500-г авч чадахгүй.


Банкаар өгөөд, банкиндаа урт хугацаатай болгоод хүүг нь төлөөд явах асуудлыг анхаарах /микрофон хаагдав/.


Н.Батбаяр: -Арилжааны банкаар явна шүү дээ. Арилжааны банк энэ зээлийнхээ эрсдэлийг хариуцна. Тэр ч утгаараа тодорхой хэмжээний хүүгийн нэмэгдэл ирж байгаа. Эцсийн харилцагчдад 7 хувиас илүүгүй очно гэсэн байдлаар тусгаад, хүүгийн зөрүүг нь энэ жилдээ Монголбанкнаас, дараагийн жилээс улсын төсвөөс даая гэсэн байдлаар орж ирж байгаа. Засгийн газрын бонд гараад эх үүсвэр бий болгоно. Тэрийгээ үйлдвэрлэгчдэд өгөхдөө арилжааны банкаар дамжуулж өгнө шүү дээ.


Д.Дэмбэрэл: -Хууль зөрчигдөж байгаа зүйлийг сайн хараарай. Миний хариулна гэж юу байхав. Та нар үүнийгээ сайн боловсруулж гаргая. Манай малчид нэг л юм хэлээд байдаг шүү дээ. Ноолуурын үнийг тогтвортой байлгах талаас нь анхаарч өгөөч ээ. Үндэсний үйлдвэрлэлээ олигтой хөгжүүлээд биднээс тогтвортой үнээр үүнийгээ аваад байх тийм байдалд Монгол орныг хүргэж болохгүй юу. Ерөнхийдөө үнийн цаана малчид хамгийн том тавьдаг асуудал нь энэ шүү дээ. Энэ зүг рүүгээ л явж байгаа бол татгалзахгүй. Яагаад гэвэл үндэсниий үйлдвэрлэлээ, дотоодынхоо ноолуурын үйлдвэрийг сайн болгоод авна гэвэл бол өнөө жил муу байж болно, ирэх жил муу байж болно. Яваандаа малчдын ноолуурыг дотооддоо авч, улс орон өөрөө боловсруулаад түүнийхээ ашгийг авдаг энэ бодлогыг чиглэл дээр л Улсын Их Хурал нэгдье. Ингэж бодлогоо гаргая. Өнөөдөр малчдын ноолуурт хэрэгтэй, хэрэггүй, малчинд ямар хэрэгтэй юм, хэрэггүй юм, тэнд хэрэггүй юм гаргаж байна гэсэн байдлаар яриад байвал наадах чинь ойлгогдохгүй шүү дээ.


Бодлогынхоо юмыг зөв чиглэл тогтоочихоод Улсын Их Хурлын гишүүд энэ бодлого дээрээ нэгдээд, энэ бол өнөө жилийн ч хэрэг биш, ирэх жилийн, дараа жилийн, бүр яваандаа Монгол Улс ноолуур гэсэн үнэ, цэнэтэй зүйлээ үнэхээр дотоодын үйлдвэрлэлээ дэмжих байдлаар олигтойхон үйлдвэрлэлийн шинэ  технологиудтай болоод, тэрийгээ ашигладаг ирээдүйг бий болгох үүднээс урт хугацааны бонд гаргаж байна гэдэг дээр тохирч явбал болно. Үүнийг чинь компаниуд л хийж байгаа шүү дээ. Хэсэг компани дэмжиж байна гэвэл энд чинь цөөхөн л ноолуурын компани байгаа биз дээ. Тэр нь үндэсний л юм байгаа биз дээ? Ихэнхийг нь гадаадынхан ховх сороод явчих гээд байдаг шүү дээ. Энэ бодлогоо өөрчилж засъя, энэ дээрээ эргэлт гаргая. Дотоодын үйлдвэрлэлээ хөгжүүлье гэдэг утгаар. Зөвхөн ноолуур ч биш, ноос, арьс, шир дээрээ үүнийгээ оруулаад явъя гэдгийг би том бодлогын асуудал гэж бодож байна. Шийдвэрээ яг ингэж гаргана шүү.


Б.Батбаяр гишүүн асууя.


Б.Батбаяр: -Баярлалаа. Би товчхон ярья. Гишүүд ярьж байна. Ноолуурын үнийг тогтвортой байлгах ёстой, малчдын орлого тогтвортой байх ёстой гэдэгтэй би санал нэг байна. Гэхдээ алийг нь дэмжвэл зөв юм бэ? Тогтвортой байлгахын тулд ирээдүйг харсан бодлого явуулахын тулд алийг дэмжвэл зөв бэ? Гадны үйлдвэрлэгчдийг дэмжих нь зөв үү, дотоодын үйлдвэрлэгчдэд найдах нь зөв үү? Тэрийг л сонгоё. Та юу гэж бодож байна. Үүнийг би асуумаар байна.


Хоёрдугаар, жижиг, дунд үйлдвэрлэлийг дэмжсэнээр дотоодын үйлдвэрлэлээ дэмжсэнээр малчдын орлого нэмэгдэх бодит бололцоо тогтвортой байх. Тогтвортой байх нь хамгийн гол шүү дээ. Савлахдаа биш. Ийм боломж нээгдэнэ гэж би бодож байгаа. Үүнийг юу гэж үзэж байна вэ?


Би нэг юм хэлмээр байна. Улсын Их Хурал бодлого ярих ёстой. Олон жилийн хугацаанд хэрэгжих ийм бодлогын асуудал ярих ёстой. Түүнээс өнөө, маргаашийн нэг хоёр сарын асуудалд мөнгө, өгөх өгөхгүйтэй хамаагүй шүү дээ. Би юу гэж үзээд байна вэ гэвэл бид нар өнөөдрийг хүртэл 20 жил өмнөд хөршийнхөө үйдвэрлэгчдийг дэмжиж ирлээ. Татваргүй, хямдхан. Дээр нь чанартай ийм түүхий эдээр хангаж ирлээ шүү дээ. Тэрний үр дүнд өмнөд хөрш маань үнэхээр сайхан болчихоод байна. Одоо бид өөрсдийгөө бодъё л доо. Тэнд ганцхан ноолуурын салбарт 5 сая хүн ажиллаж байгаа шүү дээ. Манайд 5 мянган хүн. Дэлхийн ноолуурын 30 хувийг гаргадаг байж, хамгийн чанартай ноолуур хийдэг байж 5 мянган хүн ажиллуулдаг. Тэр 5 саяын 1 сая нь Монголын түүхий эд дээр тулгуурлаж ажиллаж байгаа шүү. Энэ чинь хангалттай тоо биш үү? Бид өнөөдөр ноолуураа 40 доллараар өгвөл хоёр гараа өргөөд алга ташиж байгаа. Гэтэл тэр ноолуураар би ганц тоо бодъё. Тоо бодвол илүү ойлгомжтой болох байх. 1 кг ноолуураар хоёр цамц хийнэ. Нэг цамцыг 100 доллараар за просто зарна. Улаанбаатарт 100 доллар байгаа юм чинь. 1 кг ноолуурыг 40 доллараар зарсан нь дээр үү, 200 доллараар зарсан нь дээр үү? Аль нь дээр вэ?  Та нар бод доо. Монголын бүх ноолуурыг 7 мянган тонн хүрэхтэй, үгүйтэй ноолуурыг Хятадад 40 доллараар зарахад 140 сая доллараар зарж байгаа шүү. Энэ чинь цамц хийгээд зарвал 1 тэрбум 200 сая доллар. Арав дахин их. Эрдэнэтийн орлоготой тэнцэхээр орлого байгаа байхгүй юу. Дэлхий даяар авна шүү дээ. Монголд авч байна уу? Та нар бодоорой. Сайн чанартай үйлдвэр хийх хэрэгтэй. Тэгээд цамцаа зарах хэрэгтэй. Хятадын цамцыг авдаг, Монголын цамцыг авдаггүй гэсэн түүх байхгүй шүү. Та тэгж ярих гээд байх шиг байна.


Бид дотоодын үйлдвэрлэгчдээ юугаар дэмжих вэ? Санхүү, зээлээр дэмжихгүй юм бол өөр юугаар ч дэмжээд хэрэггүй. Хүмүүс сайхан сэтгэлээрээ дэмжье, өөр юмаар дэмжье гээд байх юм. Энэ аж үйлдвэрийн комбинатууд чинь цагтаа 40-50 мянган хүн ажиллаж байсан шүү. Өнөөдөр 2, 3 мянган хүн, ихэнх нь манаач, ачигч, байшин, барилга нь түүхий эдийн скалад болсон.


Д.Дэмбэрэл: -Ц.Сэдванчиг гишүүн асуултаа тавья.


Ц.Сэдванчиг: -Засгийн газраас өргөн барьсан анхны төсөл нь 110 тэрбум гэж орж ирсэн юм. Тэгээд ажлын хэсэг дээр ярьж байгаад 300 болгож оруулж ирж байгаа юм байна. Энэ 300 тэрбум төгрөгийн бондыг хэн авах юм бэ. С.Баярцогт сайд аа? Монголбанк нь авах юмуу, арилжааны банк нь авах юмуу? Авах эзэн байгаа юу? Засгийн газарт ямар нэгэн байдлаар тоог нь нэмэгдүүлснээр хүндрэл гарах уу гэж асуумаар байна.


Хоёрдугаарт, ноолуурт зориулж байгаа мөнгө хэзээ үйлдвэрлэгчдэд очих вэ? Бид яриад л байдаг, хэзээ очоод энэ мөнгө ноолуур болоод цаашаа явах юм бэ? Ж.Сүхбаатар гишүүн ч асуугаад байна, зарим гишүүд бас асуугаад байна. Үйлдвэрт мөнгө очоод үйлдвэрлэгчдийн гар дээр очсоны дараа мөнгө зориулалтын дагуу зарцуулагдаж байна уу, үгүй юу гэдгийг хэн хянах юм бэ? Яаж тайлагнаж явах вэ? Энэ дээр гишүүд их эмзэглээд байгаа шүү дээ. Энэ мөнгийг зориулалтын дагуу зарцуулуулмаар байна. Хэн нэгэн улс төрч гэдэг юмуу, хэн нэгэн намын улс төрийн сонгуульд үүнийг оруулчихмааргүй байна. Эсвэл хэн нэгэн овжин бизнесийн өөр бизнесийн зорилгоор энэ мөнгийг явуулчихмааргүй байна. Үүнийг хэн хянаж, хэн хэндээ тайлагнаж, хариуцлагыг хэн хүлээж явах юм бэ? Энэ дээр тодорхой хариулт өгөөч.


Дараагийн асуулт нэгдүгээр зэргийн хонь, тэмээний ноосонд урамшуулал олгоно гэж яриад байгаа. Үүнийг ямар схемээр, ямар шат дарааллаар, ямар бүртгэлээр гэдэг юмуу. Малчин Дорж гуай үндэсний үйлдвэрт тэмээний ноос, хонины ноосоо өгсөн байна гэдгийг хэн яаж батлах юм бэ? Үүнийг хэн бүртгэлжүүлэх юм бэ?


Дараагийн асуулт, энэ бол төрийн бодлого гэж ойлгож байгаа. Нэгэнт төрийн бодлого юм бол энэ үйлдвэрүүдийн байршлын асуудал, Улаанбаатарт бүх анхан шатных нь үйлдвэрүүд байршчихсан, хөдөө, орон нутгаас тоос, шороотой, хялгастай түүхий эдийг хэдэн зуун км зөөж авчраад, энд анхан шатны боловсруулалт хийсэн болоод, бүх бохирыг нь Туул руу урсгачихаад гадагш нь аваад гарч байгаа шүү дээ. Улаанбаатарыг бохирдуулж байгаа, Туул голыг бохирдуулаад байгаа анхан шатны боловсруулах үйлдвэрүүд, угаах, арьс ширний чиглэлийн үйлдвэрүүд байгаа юм. Энэ үйлдвэрүүдийн байршлыг ярих цаг болсон биш үү? Ноёд оо, Н.Батбаяр гишүүн ээ, энэ дээр та ямар бодолтой байна вэ? Энэ бүхнийг орон нутагт нь шилжүүлэх, байршлыг нь бодох цаг ирсэн биш үү? Төрийн бодлого нэгэнт явж байгаа бол энэ бодлогуудыг хамтад нь яриад явах боломж байна уу гэсэн асуултууд байна.


Н.Батбаяр: -Сүүлийн асуултаас эхэлье. Өнөөдөр бүх үйлдвэрүүд  Улаанбаатар хотод байгаа. Үүнийг орон нутаг руу шилжүүлэх асуудлыг яаж шийдэх вэ гэж байна. Үндсэндээ Улаанбаатарт байгаа үйлдвэрүүдийг орон нутаг руу хандуулах. Тэр тусмаа аймгуудад угаах үйлдвэрүүдийг орон нутагт шилжүүлье  гэсэн байдлаар асуудлыг авч үзэж байгаа. Тийм учраас тогтоолын заалт дээр цаашид энэ арга хэмжээг явуулах схем, бүдүүвч, журмуудыг бүгдийг нь Их Хурлын Эдийн засгийн байнгын хороотой зөвшилцөөд Засгийн газар батална гэж байгаа юм. Бид ажлын хэсэг дээр энэ бүх схемийг хийсэн юм л даа. Схемийг Их Хурлын тогтоолын хавсралт гэж гаргах гэснээ, тийм уламжлал байхгүй юм байна. Засгийн газартайгаа нэгэнт хамтарч ярьсан учраас Засгийн газар тэр журмаа гаргая гэж хийсэн. Яаж хийсэн бэ гэвэл нэгдүгээрт, Улаанбаатар хотод байгаа угаах үйлдвэрүүдийг орон нутагт шилжүүлнэ. Өнөөдөр ноос угаах үйлдвэртэй аймаг ч байгаа, үйлдвэргүй ч аймаг байгаа. Энэ утгаараа Монгол Улс хониных нь тархацаар нь хамааруулаад үндсэндээ бараг бүх аймагтаа шахам ноос угаах үйлдвэртэй болох асуудлыг дэвшүүлж тавиад, тэрэнд нь энэ мөнгийг хүртээх гэсэн асуудлыг үзэж байгаа.


Засгийн газрын тогтоол гарсан байдаг юм билээ. Улс орон даяар энэ үйлдвэрүүдээ түүхий эдийнх нь нөөцтэй уялдуулаад ямар байршил, схемтэй хийх вэ гэсэн схем нь гарчихсан, Засгийн газрын тусгай тогтоол байдаг. Түүнтэй нь салбарын бодлогуудыг уялдуулаад явах гэсэн байдлаар хийж байгаа. Өөрөөр хэлбэл, Улаанбаатар руу түүхий ноос зөөдөг биш, ноосоо тэнд нь угаачихаад, аль болохоор орон нутагтаа боловсруулах үйлдвэрүүдээ хийж, орон нутагтаа ажлын байр, нэмүү өртөг хийе гэсэн чиглэлээр үзэж байгаа. Засгийн газраас тэр нөхцөлийг энэ Ноолуурын нэгдэл, Ноосны нэгдэлд тавих нэг нөхцөл болж байгаа. Үүнийгээ салбарынхаа компаниуд холбоотой бол харилцан ярилцаж, хэлж ойлголцсон гэдгийг хэлэхийг хүсэж байна.


Ноос дээр 1 кг тутамд 2 мянган төгрөгийн мөнгөн урамшуулал өгье гэвэл үүнийг яаж явуулах вэ гэж асууж байна. Тэгвэл бид энэ дээр ядаж, үндэсний үйлдвэрт тушаасан малчдын ноос гэж хэлж байгаа шүү дээ. Энэ үйлдвэрүүд сум бүр дээр өөрийн ноос хүлээж авах цэг ажиллуулна. Сум бүр дээр ноос хүлээж авах үндэсний үйлдвэрийн цэг ажиллана. Үүнийг Ноосны үйлдвэрлэлийн холбоод өөрсдөө зохицуулна. Тэр цэг дээр малчид авчирч өгнө. Сум дээр нэг цэг ажиллана. Түүнээс, явуулын ченж гэсэн асуудал энэ дээр байхгүй болно гэсэн үг. Тэр утгаараа “би ноосоо тушаалаа, зах зээлийн ханшаар зарлаа, төдөн төгрөг хүлээн авлаа, өглөө” гээд өгнө. Тэр үед нь ноосоо тушааж байгаа малчин нь байж байна, ноосыг хүлээж авч байгаа Ноосны үндэсний үйлдвэрлэлийн нэгдлийн төлөөлөгч байна. Дээр нь бид Монгол мал хөтөлбөрөөр сум бүрт Мал эмнэлгийн алба байгуулсан байгаа. Тэр хүмүүс оролцоно. 


Үйлдвэрүүд нь Хөдөө аж ахуйн яам руу бичиг ирүүлнэ. Жишээлбэл, Архангай аймгийн Эрдэнэмандал сумын малчин төдөн кг ноос тушаалаа гээд. Нөгөө талд нь “Архангай аймгийн Эрдэнэмандал сумын Мал эмнэлгийн газраас бичиг ирнэ. Манай сумын малчин тэр төдөн кг ноос тушаасан, тэднийх А дансаар төдөн хоньтой, тэр хониноос гарсан төчнөөн ноос тушаасан нь үнэн болно” гэсэн хоёр бичиг хоёр шугамааар Хөдөө аж ахуйн яаман дээр ирэх юм. Тэрийг үндэслэж малчид руу мөнгө шилжүүлэх процесс явагдах юм.  Гэхдээ малчиддаа шаардлага тавьж байгаа шүү дээ. Малчид маань хоршиж ажиллах буюу хоршоо байгуулах ёстой. Ганц хүн айл болдоггүй, ганц мод гал болдоггүй учраас бид Монгол мал хөтөлбөртөө хийсэн “хоршоо” гэсэн юмаа хамт явуулъя гэсэн саналыг энэ дотор хийж өгч байгаа юм. Ер нь өнөөдөр Монголын малчид, үйлдвэрлэгч нар хоёр тал болчихоод байгааг нэг тал болгох гэсэн зорилгоор үүнийг хийж өгч байгаа юм. 


Түрүүн Б.Батбаяр гишүүн бас асууж байсан. Хийгээд дэмжвэл ноолуурын үнэ тогтвортой байгаад, Монгол улсад ашигтай байх уу гэсэн. Ноолуурын үнэ гэдэг бол, ер нь түүхий эдийн үнэ байнга савлаж байдаг /микрофон хаагдав/.


Д.Дэмбэрэл: -Н.Батбаяр гишүүн гүйцээгээд хариулъя. 


Н.Батбаяр: -Ер нь аливаа түүхий эдийн үнэ байнга хэлбэлзэж байдаг. Бэлэн бүтээгдэхүүн нь байнга нэг төвшинд байдаг. Ноолуурын үнэ хэлбэлзэж байхад ноолууран цамцны үнэ байнга бэлэн байж байдаг. Өөрөөр хэлбэл, бид Ноолуурын нэгдэлтэй юу гэж ярьж байгаа вэ гэвэл нэгэнт төр та нарыг дэмжсэн. Ингэж хийж байгаа тохиолдолд та бүхэн малчдаас авах түүхий ноолуурын үнийг тогтвортой төвшинд барих үүрэг хүлээх ёстой гэж хэлж байгаа юм. Энэ мөнгийг тэд нар зүгээр өгчихгүй шүү дээ. Нөхцөл, болзол, гэрээтэйгээр өгнө. Тэр утгаараа энэ заалт оруулсан байгаа.


Малчдын хүсэж байгаа зүйл бол ноолуурын үнэ, ер нь түүхий эдийн үнэ савлахгүй байгаасай гэж хүсэж байгаа шүү дээ. Савлахгүй байх баталгаа нь үндэсний үйлдвэрүүд боловсруулалт хийгээд, эцсийн бүтээгдэхүүн болговол энэ нь дэлхийн зах зээлийн савлагаанаас аврагдаж, малчиндаа ч ашигтай, үйлдвэртээ ч ашигтай байх энэ тогтолцоо. Үүнийгээ л бид хийж авах гэж байгаа. Харамсалтай нь манайх түүхий эдийг манай урд хөршийн ченжүүд түүхий эдээр аваад гарчихдаг. Тэгж авахдаа дэлхийн зах зээлийн үнээс хямд аваад байгаа учраас энэ бололцоо, нөхцөл байдал хүндэрчихээд байгаа ийм зүйл юм. Дээр нь Ц.Сэдванчиг гишүүний бас нэг асуудал байна. Энэ бондыг худалдаж авах мөнгө байна уу гэсэн. Мөнгө байна.


Д.Дэмбэрэл: -Ц.Сэдванчиг гишүүн тодруулъя. Маш тодорхой асуудал тавьсан даа.


Ц.Сэдванчиг: -Энэ мөнгө үйлдвэрт очоод яг зориулалтын дагуу зарцуулагдах вэ гэдгийг хэн хийж, хэн хэндээ тайлагнаж явах юм бэ? Энэ мөнгийг зориулалтын дагуу зарцуулуулмаар байна. Улс төрчийн сонгуулийн зардал, улс төрийн намын сонгуулийн зардал,  эсвэл уул уурхайн наймаа. Ямар бизнес ашигтай байна вэ, тэр рүү хийх нөхдүүд цаана чинь олон байгаа шүү. Би үүнийг олон дахин яриад байгаа шүү дээ.


Дээр нь, бондыг хэн авах юм бэ? Арилжааны банк авах юмуу, Монголбанк авах юмуу. Бонд нэмэгдсэнээр Засгийн газарт ямар нэгэн хүндрэл учрахгүй юу. С.Баярцогт сайд аа? 110-ыг 300 болгочихлоо шүү дээ. Энэ нь ямар нэгэн байдлаар Засгийн газарт хүндрэл байхгүй юу?


Н.Батбаяр: -Хяналт тавихын хувьд Их Хурлын аливаа шийдвэрийг Засгийн газар хэрэгжүүлнэ. Тэр утгаараа Засгийн газар хэрэгжүүлэлтээ ч хариуцна, хяналтаа ч хариуцна. Дээр нь салбарууд бүгдээрээ нэгдээд нэгдэл байгуулж байна шүү дээ. Салбар дотроо дотоод хяналтын систем үйлчилнэ. Мөн манай холбогдох байгууллагууд энэ дээр ажиллах ёстой, төрийн бус байгууллагууд ажиллах ёстой. Эцсийн дүндээ, банк мөнгөө өгч байгаа. Эргэн төлөлтийн эрсдэлийг банк хариуцаж байгаа. Тийм учраас банк өөрөө тэр мөнгөө алдчихгүйн тулд санхүүгийн хяналтаа банк өөрөө тавина. Ийм л зүйл.


Мөнгө байна уу гэдэг дээр, мөнгө байгаа. Би хэлсэн. Зөвхөн арилжааны банкууд гэхэд чөлөөт үлдэгдэл Монголбанк дээр 1,3 их наяд төгрөг байгаа, дээр нь гадаадынхан сонирхож байна. Монголын үнэт цаас авах гэсэн гадаадын сонирхогчид маш их байна шүү  дээ. Монголын нэг компанийн акция гаргахад дэлхий дээр хэдэн тэрбум доллар босож байгаа биз дээ. Монголыг сонирхсон сонирхол нь зөвхөн уул уурхай биш ээ. Мал аж ахуй ч гэсэн орж байгаа юм. Тийм учраас энэ үнэт цаас борлогдохгүй гэсэн асуудал байхгүй ээ.


Д.Дэмбэрэл: -Баярлалаа. С.Бямбацогт гишүүн асуултаа тавья.


С.Бямбацогт: -Асуулт тавихаас өмнө ажлын хэсгийн гишүүний хувьд, зөвхөн ноолуурын асуудлыг бид яриагүй юм.
 Зөвхөн ноолуурын асуудлыг дэмжих гээд, ноолуур боловсруулагчдыг дэмжих гээд ойлгоод байх шиг байна. Урьд нь бид Атрын З дугаар аян гэж хэрэгжүүлж байсан. 1 тонн улаан буудай тутамд урамшуулал олгож, Монгол Улс маань гурилын үйлдвэрлэлээр ямар дутагдалтай болсон, ямар хүчин чадалтай байсан билээ. Тэрийг дэмжсэнээр өнөөдөр бид ямар хэмжээнд хүрчихээд байгаа билээ. Түүнтэй адилхан өнөөдөр дэмжих ёстой салбаруудаа дэмжье. Ноолуур, ноос, жижиг, дунд үйлдвэрлэлээ. Дэмжихдээ зөвхөн үйлдвэрлэгчдийг биш, түүхий эд, бэлтгэн нийлүүлэгчдийг хамтад нь, цогцоор нь дэмжье. Бэлтгэн нийлүүлэгчид гэдэг нь малчид гэсэн үг гэдэг агуулгаар оруулж ирж байгаа юм. Цаашдаа бид ингэвэл сургалт, судалгаа, эрдэм шинжилгээ, үйлдвэрлэл, түүхий эд бэлтгэн нийлүүлэлтийг цогцоор нь авч явах кластерийн системээр дэмжих ёстой байх  гэж бодож байгаа юм. 


Энэ дээр Байнгын хороо ажлын хэсгээс асуухад бидний ярьж байсан, Байнгын хороон дээр яригдаж байсан асуудал байхгүй байна. Сая Ц.Сэдванчиг гишүүн асууж байна. Байршлууд. Гарцаа байхгүй Улаанбаатар хотод биш, орон нутагт ямар үйлдвэрүүд байх юм, ямар хүчин чадалтай байх юм. Үүнийг бид зохицуулж, уялдуулж өгөх ёстой. Үүнийгээ тусгаж өгөхгүй бол өнөөдөр Улаанбаатарт л үйлдвэрүүд шавдаг, орон нутагт үйлдвэрүүд хөгждөггүй. Эсвэл орон нутгууд зэрэг, зэрэг олон үйлдвэрүүд бас л бие биенээ татаж унагаах хэмжээнд хүрдэг. Энд салбарын бодлого заавал байх ёстой. Үүнийг тогтоолдоо тусгаж өгмөөр байна. Энэ асуудлыг ярьсан, тусгагдаагүй байна.


Хоёрдугаарт, Засгийн газраас бонд гаргах биш, Эх орны хишиг гээд бидэнд 700 тэрбум төгрөг байгаа. 700 тэрбум төгрөгөөс бид боломжтой нэг нь ядаж 100, 200-гаа энэ рүү оруулах боломжийг нь нээж өгье, энэ рүү чиглүүлж өгье.


Үйлдвэрлэл эрхлэгчид маань өөрсдөө тодорхой хэмжээний эх үүсвэр бүрдүүлье. Гадны зээл тусламжийг энэ рүү  уялдуулж өгье. Ингэвэл бидний өнөөдөр гаргаж байгаа 300 тэрбумын эх үүсвэр маань  800, 900 тэрбум болох бололцоо байгаад байгаа юм. Энэ том эх үүсвэрийг дайчлах, ашиглах, энэ рүү чиглүүлэх асуудлыг бид ярьж байсан. Энэ бас тусгагдаагүй байна. Энэ тусгагдаж болох юм болов уу, болохгүй юм болов уу? Үүнийг анхаарч өгөөч ээ. Яагаад үүнийг ярьж байгаа вэ гэвэл өнгөрсөн хоёр жилд 60 тэрбум төгрөгийн бонд гаргахад 12 мянган ажлын байр бий болж байсан. Одоо 300 тэрбум төгрөгийн бонд гаргахад 60 мянган ажлын байр, 300 тэрбумын бондоос гадна Эх орны хишгээс 300 тэрбум нь энэ рүү орчихвол. Мөн үйлдвэрлэгчид маань хөрөнгө гаргавал 60 биш, 200 мянган ажлын байр бий болох бололцоо байгаад байгаа юм. Бидний өнөөдөр хамгийн тулгамдсан асуудал бол ажлын байр байгаа. Тийм учраас боломжтой байгаа, сул байгаа, чөлөөтэй байгаа эх үүсвэрүүдийг энэ рүү ашиглах, үүнтэй нэгдүүлэх тал дээрээ бид анхаарах ёстой. Үүнийг Байнгын хорооны хурал, ажлын хэсгийн хурлууд дээр ярьж байсан. Тогтоол, протоколд тусгагдаагүй байна. Үүнийг хариулж өгөөч. Үүнийг тусгах нь зөв байх гэж бодож байгааг юу гэж үзэж байна вэ гэдэг дээр хариулж өгөөч.


Д.Дэмбэрэл: -Товчхон хариулъя. Нэлээн асуудлыг хариултын байдлаар С.Бямбацогт гишүүн хэллээ.


Н.Батбаяр: -С.Бямбацогт гишүүн өөрөө ажлын хэсгийн гишүүн. С.Бямбацогт гишүүний хэлдэг байршлыг хамруулах, мөнгөө хуваахдаа орон нутгийнхаа бүсчлэлийн асуудлыг хамруулах. Тэгээд манай үйлдвэрлэгчид болон иргэд өөрсдийнхөө хувь нэмрийг оруулах энэ асуудал дээр санал хэлсэн. Үүнийг бид Засгийн газраас гарах журмын тогтоол дотор байгаа гэж ойлгож байгаа. Байнгын хороон дээр үүнийг тусгайлсан, томъёолол хэлж санал хураадаг учраас энэ тогтоолд тусгай томъёоллоор ороогүй байгаа. Засгийн газрын тогтоолыг Эдийн засгийн байнгын хороотой чиглэл авч гарга гэдэг дотор энэ санаа нь орчихсон байгаа гэдгийг хэлэхийг хүсэж байна. Баярлалаа.


Д.Дэмбэрэл: -Энэ чиглэл нь зөв яваад байх шиг байна. Бид мах, сүүг төсвөөр их явуулж байгаа шүү дээ. Жинхэнэ малчдын ноос, ноолуур, хөөвөр, хялгас гэсэн юмнуудыг бүр анхаарахгүй явсаар ирсэн. Үйлдвэрүүдийг хөдөө, орон нутагт чиглэлдээ байгуулах. Үүнийгээ үйлдвэр байгуулах чиглэл рүү нь. Тэгээд эх үүсвэрийг нь бид заадаггүй, бондоор үүнийг дэмжинэ гэсэн чиглэлээр Улсын Их Хурал том бодлого явуулбал болчихоор юм яригдаад байна.


Д.Энхбат гишүүн асуулт тавья.


Д.Энхбат: -Гурван 7 хоногийн өмнө 110 тэрбумын асуудал яригдаад, одоо 300 тэрбум болоод буцаад ороод ирлээ. Хаалгаар хөөгөөд гаргасан чинь тооноор ороод ирлээ гэдэг шиг. Хэдүүлээ хоёр 7 хоногийн дотор манай Эдийн засгийн хөгжлийн кластерийн асуудал шийдэгдээд, зөвхөн ноолуурын үйлдвэр биш, ноос бэлтгэгчид, тушаагчид гээд бүр томроод, ноолуурын аж үйлдвэр Монголд үсрэнгүй хөгжих төлөвлөгөө нь батлагдаадорж ирж байгаа юм байна. Маш хурдан, маш гайхалтай. Тийм учраас ийм мундаг хийсэн учраас хэдүүлээ одоо энэ зааланд үнэнээ яривал яасан юм бэ? Өөрөөр хэлбэл, 110 тэрбумыг авч байгаа компанийнхан надад хэлсэн. Эрх баригчид сонгуулийн хандиваа авна, та нар юу санаачилж үүнийг авах гэж байгаа юм бэ? Танай нам. 110 тэрбум дээр юм нэмэхгүй юмуу гэж хэлж байгаа юм. 


Хоёрдугаарт, орон нутгаас сонгогдсон гишүүд кластер гэдэг гоё юм ярьж байгаад тойрогтоо очиж гоё ярих 50 тэрбумтай болж байна. Тийм учраас би энэ яриаг үргэлжлүүлээд кластерийнсэдвийг өргөжүүлье. Ноолуур боловсруулаад ноос угаахад Туул гол бохирддог. Тийм учраас Улаанбаатар хотоос сонгогдсон гишүүний хувьд, Ногоон намын даргын хувьд хот цэвэрлэх байгууламж, ус цэвэрлэхийн 50 тэрбумыг нэмж оруулж өгөөч гэж ажлын хэсгээс хүсэж байна. 500 тэрбумыг ч нэммээр байна. Хэдүүлээ тойрог, тойрогтоо ярих юмтай болъё л доо.


Нэг зүйл хэлэхэд, үнэхээр энэ мөнгийг малчид хүсэж байгаа юмуу гэж би хөдөөний нөхдүүдээсээ асуулаа. Тэд нар үнэндээ гайхаж байна. Ноолуурын үйлдвэрийнхэн бас илэн, далангүй хэлж байна. Бид 7 хувийн хүүтэй өгнө, банк өнөөдөр хүү нь 20 хувь байгаа. Нэг жилд 13 хувь гээд бодоход 300 тэрбумыг 5 жилээр үржүүлбэл 200 тэрбум төгрөг үнэгүй тараах тухай ярьж байна. Үүний хаялага лут байгаа даа? Энэ үнэхээр манай эдийн засгийн бодлого мөн юмуу? Үнэхээр манай төгөлдөршил, үсрэнгүй хөгжил, аж үйлдвэржилтийн бодлого мөн юмуу? Эсвэл 2012 оны сонгууль үнэртээд байна уу? Бид дандаа ингэж түймэр унтраадаг, хүмүүст тал засдаг, тойрогтоо очиж ярих юмаа боддог ийм маягаар улс төрийн, сонгуулийн уур амьсгалаар эдийн засаа удирдаж болж байгаа юмуу?


Тийм учраас нэг л зүйл байна. Хэрвээ ингэж удирдвал цөмөөрөө удирдъя. Мэдээлэл, холбооны салбар 2 сая хүнийг гар утастай болгосон, одоо хажуугийн өрөөнд хуралдаж байна. Дахиад 200 тэрбумыг нэмье л дээ. Хэрвээ байгаль орчны асуудал үнэхээр хүнд гэдгийг хүн бүр мэдэж байна. Дахиад 300 тэрбумын бонд нэмье л дээ. Бид ингэж бүлэглэлүүдийн зарчмаар хувь, хувийн ашиг сонирхлын зарчмаар эдийн засгийг ингэж нөхөөс тавьдаг замаар удирдаж болж байгаа юмуу? Тийм учраас энд асуухад энэ жилийн төсөв 250 тэрбумын төсвийн орлого нэмэгдсэн. Энэ мөнгийг бас яах гэж байгаа юм бэ гэсэн олон асуулт байна. Гишүүдэд үнэхээр ингэх зориг, үүнээс болиоч ээ. Улс орныг ингэж сүйтгэхээ болиоч. Одоо дахиад нэг жил сүйтгэх нь байна шүү дээ. Ийм л хүсэлт байна.


Д.Дэмбэрэл: -Байнгын хорооны дарга Д.Зоригт хариулъя. Чи ямар бүлэглэлүүдийн бодлого чихээд байна вэ? Хариулъя.


Д.Зоригт: -Үндэсний үйлдвэрлэлээ дэмжих, жижиг, дунд үйлдвэрлэлийг дэмжих зорилгоор ийм шийдвэр гаргая гэж байгаа юм. Бид ажлын байр бий болгоё, ядуурлыг бууруулъя, импортоо багасгая, экспортоо дэмжье гэж яриад Засгийн газрын мөрийн хөтөлбөр, Улсын Их Хурлын гишүүдийн сонгогчдынхоо өмнө амласан амлалтууд байгаа. Энэ чиглэлээр авч байгаа арга хэмжээнд шаардагдаж байгаа хөрөнгө үнэхээр дутагдалтай байна. Саяхан жижиг, дунд үйлдвэрлэлийн хөгжлийн өнөөгийн байдлын талаар Эдийн засгийн байнгын хороон дээр нээлттэй сонсгол явуулсан. 


Ер нь бид нийт шаардагдаж байгаа хөрөнгийн7 хувийг төсвийн хөнгөлөлттэй зээлээр бүрдүүлж чадаж байна. Тийм учраас энэ эх үүсвэрийг нэмэгдүүлье гэж тал, талаас нь ярилцаад, энд зөвхөн ноолуурын үйлдвэр гэх нь явцуу байна. Улаанбаатар хот, дүүргүүд, бүх аймаг, сумдад хэрэгжиж байгаа, хэрэгжээд зүг чигээ олж байгаа жижиг, дунд үйлдвэрлэл рүү чиглэсэн хөрөнгийг нэмэгдүүлье. Энэ бол эргэлт, буцалтгүйгээр өгчихөж байгаа, төсвөөс өгч байгаа мөнгө биш шүү дээ. Энэ бол хөнгөлөлттэй зээл. Өмнө нь олгосон 60 тэрбум төгрөгийн зээл байгаа. 2009, 2010 онд. Энэ зээлийн эргэн төлөлтийн байдлыг бид бас авч үзсэн. Маш сайн эргэн төлөгдөж байгаа. Тийм учраас энэ нь зөв юм гээд бид энэ дээр эх үүсвэрийг нэмж байна. 


60 тэрбумаар 12 мянган ажлын байр бий болсон байна, 7 мянган ажлын байр хадгалагдаж үлдсэн байна. Тэгэхээр бид энэ 300 тэрбумаар 50-60 мянган ажлын байр бий болгоё гэж зорьж байгаа. Ийм боломж байгаа. Үүнийг түрүүн С.Бямбацогт гишүүний асуусан зөвхөн Улаанбаатар хотод биш, Засгийн газраас баталсан орон нутагт жижиг, дунд үйлдвэрлэлийг хөгжүүлэх чиглэл, схем нь гарчихсан байгаа. Энэ схем чиглэлээ барьж байгаад бүс нутаг, аймгийнхаа орон нутгийн хөгжил, түүхий эдийн бэлтгэл аль аймагт, хаана юу бэлддэг билээ. Үүнтэйгээ уялдуулж хийе гэж санал гаргаж байгаа юм. Түүнээс энэ бол сонгуулийн ямар нэгэн бэлтгэл ажил, ямар нэгэн популизм, хүн амд бэлэн мөнгө тарааж, халамжилж байгаа хэрэг биш юм. Энэ бол ажил, хөдөлмөр хийж байгаа хүмүүсээ дэмжих, үндэсний үйлдвэрлэгчдээ дэмжих ийм л зорилгоор авах гэж байгаа арга хэмжээ гэдгийг нэмж хэлмээр байна. Баярлалаа.


Д.Дэмбэрэл: -Н.Ганбямба гишүүн.


Н.Ганбямба: -Баярлалаа. Саяын хэлдэг ажил хийж байгаа хүмүүсээ дэмжье гэхээр энэ маань хоёр ангилах юм. Хоёр өөр байдаг. Нэг нь том акулуудыг тэртэй тэргүй төр засгаас тусгай хууль тогтоол гаргаж дэмжсэн ч, дэмжээгүй өнөөдрийн эдийн засгийн буруу систем нь баян, ядуугийн ялгааг улам ихэсгээд байгаа юм. Том акулууд юу ч хийхгүй суугаад байсан ч баян, ядуугийн ялгаа ихсээд л байна. Энэ коэфициентийг дахиад хараарай. Улам ихсээд л байна. Том акулуудын хувьд заавал хөнгөлөлттэй зээл олгох хууль бараг хэрэггүйгээр ихсэж байгаа юм. 


Жижиг бизнес эрхлэгчдэд ийм хөнгөлөлттэй зээл олдоггүй юм. Жижиг бизнес эрхлэгчдэд хөнгөлөлттэй зээл олдохгүй, хувьцаа байхгүй, ноогдол ашиг байхгүй, газар байхгүй, лиценз байхгүй, орлогын эх үүсвэр байхгүй шахам ийм хүнд суртлын айхтар юман дотор л байж байгаа хүмүүс шүү дээ. Энэ хоёр ангиллын доод төвшинг бид дэмжээд өгвөл ажлын байр нэмэгдэнэ, орлоготой болно. Олон айл, өрх орлогын эх үүсвэртэй, жижиг, дунд бизнестэй болох энэ системийн суурийг бодвол том, том акулуудыг дэмжээд заавал хууль гаргах гэж хөлөө хугалах гээд гүйгээд бараг хэрэггүй л юм шиг байгаа юм.


Хоёрдугаарт, ноолуурын хувьд зайлшгүй ноолуур чухал байдаг. Энэ мөнгийг өгөхдөө байршлыг нь олж, зүүн бүсэд, баруун бүсэд, говь, төв халх, төвийн аймгууд гээд бүсчилбэл арай өөр болох болов уу гэж бодож байна.


Нөгөөтэйгүүр, яг нарийндаа өнөөдөр Их Хурал бонд гаргана гэдэг нь моод болж дууслаа. Засгийн газрын оруулж ирж байгаа бондыг бид буцаах хэрэгтэй байтал гурав дахин нэмдэг болох гэж байна. 120 тэрбумын бонд төсвийн харьцуулалтад болж байна уу гэж байтал тэрийг Их Хурал өөрөө гурав дахин нэмээд, 350 болгоод гаргавал цаашдаа бүх салбар дээр бонд гаргах шаардлага байна л даа. Дээр нь ноос, сүү, махыг дэмжих ёстой. Гэтэл яг нарийндаа өнөөдрийн гаргаж байгаа энэ мөнгө яг тэр эзэндээ очих уу, үгүй юу? Зорилтот бүлэгтээ очиж чадахгүй нэг зовлон байдаг. Очиж чадах болов уу гэж бодож байна.

Ний нуугүй хэлэхэд том, том үйлдвэрүүд нь авчихаад жижиг, дунд бизнес эрхлэгчид хөдөө, орон нутагт нөгөө л мах, сүү бахь байдгаараа Эрээний хятадуудад 36 тэрбум төгрөг өгөөд цаасанд боодолтой ёогурт, таргаа оруулж ирдэг хэвээрээ байвал нэмэр байхгүй шүү дээ.


Тийм учраас ний нуугүй хэлэхэд энэ механизм чинь олон түмэндээ нялзах юмуу гэдэг л асуулт байгаа юм. Тэнд л эргэлзээд гишүүд маань олон юм асуугаад байгаа шүү дээ. Сая ноолуурын үнээр 200 доллар хүрэхээр ярьж л байна. Ний нуугүй хэлэхэд бид үйлдвэрлэлийг нь эзнээ олоод дэмжээд өгвөл яг өндөр технологид оруулбал 25 мянган доллар хүрнэ шүү дээ. Нэг костюм пиджак ноолуурыг нано бүтцэд хүртэл хийж чадвал бүр үнэтэй болох боломж ч байгаа шүү дээ.


Цэг ажиллуулна гэсэн асуудал гарах юм. Үүнийг би тодруулж асууя гэсэн юм. Сум, сум дээр цэг ажиллуулна гэхээр одоо эрэлт, нийлүүлэлтийнхээ хэлбэрээр аль болохоор малчдын гар дээрээс үнэтэй борлогдоосой гэж бодож байгаа юм. Гэтэл цэг ажиллуулаад ирэхээр энэ чинь хуучин Худалдаа, бэлтгэлийн анги шиг хатуу үнэ рүү орох зэрэг янз, янзын механизм, буруу юм руу орчих юм биш биз дээ? Ноолуурын цэг ажиллуулна гэсэн асуудлыг сая Байнгын хорооны дүгнэлттэй холбогдуулж хариулж байх шиг байна.


Дээр нь хөнгөлөлттэй зээлийг яг нарийндаа жижиг, дунд бизнесээ эрхэлж байгаа хүмүүс рүү очуулах ямар механизм байна вэ гэж бас асуумаар байна. Энэ чинь хөнгөлөлттэй зээл нэртэй явж байгаа шүү  дээ. Энд хэдэн том компаниуд авах юмуу, эсвэл жижиг, дунд бизнес эрхлэгчид очих боломж байна уу гэж асуух гээд байгаа юм.


Д.Дэмбэрэл: -Байнгын хорооны оруулж ирсэн асуудал дээр ярьж байгаа шүү. Засгийн газрын орж ирж байгаа асуудал 110 тэрбум аль хэдийн баяртай болчихсон явж байгаа. Одоо Улсын Их Хурлын Байнгын хороо бодлого энэ дээр боловсруулаад, бараг цоо шинэ хандлагатай юм л авчирчихаад суугаад байна шүү дээ. Үүнийгээ та нар батлаад орхи.

Н.Батбаяр: -Би товчхон хариулъя. Д.Балдан-Очир, С.Бямбацогт гишүүд нэмж хариулах байх.


Эцсийн дүндээ өнөөдөр хүмүүс ноолуур гэж яриад байна. Энэ 300-гийн тал нь буюу 150 тэрбум төгрөг нь жижиг, дунд үйлдвэрийг дэмжихэд зориулагдсан байгаа шүү дээ. Н.Ганбямба гишүүн ээ. Таны хэлээд байгаа зээл олддоггүй, өндөр хүүтэй юманд тамлагддаг хүмүүсийг бага хүүтэй, удаан хугацаатай, 5 жилийн хугацаатай, жилийн 7 хувийн хүүтэй зээлийг жижиг, дунд үйлдвэрийнхэнд 150 тэрбум төгрөг өгөх гэж байгаа юм. Бүлэгчлээд үзвэл аймаг бүрт дунджаар 5-аас доошгүй тэрбум төгрөг очих байх. Улаанбаатар хотод 50, 60 тэрбум төгрөг хуваарилна. Тэрийгээ хийхийн тулд, энэ бүгдийг хийхийн тулд Засгийн газар журмаа гаргахдаа Их Хурлын Эдийн засгийн байнгын хороотойгоо зөвшилцөөд газар нутгийн байршил, салбарын бодлого, ямар үйлдвэрүүд нь хаанаа байх юм, түүхий эдтэйгээ яаж уялдах юм, дэд бүтэцтэйгээ яаж уялдах юм бэ гэдгийг тогтоохын тулд Засгийн газрын журам батлах гэдэг асуудлыг нэлээн тодорхой болгоод өгчихсөн байгаа.


Д.Дэмбэрэл: -Ажлын хэсгийнхэн үүнийг боловсруулсан байна. Хариулъя.


Д.Балдан-Очир: -Баярлалаа. Өчигдөр Биржийн тухай хуулийн анхны хэлэлцүүлгийг хийчихсэн. Энэ яваад байгаа цогц бодлого нэлээн амьд, нарийн холбоотой явж байгаа юм. Асуултыг ажиглаж байхад, өнөөдөр гишүүд хоёр юман дээр их анхаараад байгаа юм. Тэр юу вэ гэвэл барих гэж байгаа үйлдвэрийн газар нутгийн байршлын асуудал. Нөгөө тал нь түүхий эд бэлтгэлийн анхан шатны тогтолцоо хоёр  дээр яах гээд байна вэ гэж асуугаад байна.


Монгол Улсын Засгийн газар 2009 онд Монгол Улсын үйлдвэржилтийн хөтөлбөр гээд бас 10 жилийн хугацаатай, манай гишүүдийн яриад байгаа бүс нутагт, ялангуяа баруун бүс нутаг бол мал аж ахуй өндөр учраас ноос, ноолуур угаах, гурван аймгийн дунд нэг махны үйлдвэр байх ийм үйлдвэржилтийн газрын зургийг манай Засгийн газар гаргачихсан юм билээ. Ажлын хэсэг дээр бид нар үүнийг маш нягт авч үзсэн. Анхны хэлэлцүүлгийн үед гарч байсан энэ асуудлыг бид нягтлахын тулд үзэхэд үнэхээр гурван аймгийн дунд нэг хонины ноос угаах үйлдвэр, хоёр аймгийн дунд нэг ноолуур угаах гэдэг юмуу. Ингээд үйлдвэржилтийн газрын зураг гэж нарийн юм байдаг юм байна. Үүнийгээ манай Засгийн газар хийчихсэн. Гагцхүү үүнийг хэрэгжүүлэхэд нөгөө шийдэж чаддаггүй, санхүүжилтийн эх үүсвэрийг энэ удаагийн Улсын Их Хурал ийм том зориг гаргаж, шийдэж байгаа нь том дэвшилттэй, нэг том бодлогын ахиц гэж би үзэж байгаа юм.


Хоёрдугаарт, Н.Ганбямба гишүүн яриад байна. Сум бүрт агент гээд Монгол мал хөтөлбөр, Биржийн тухай хуулинд бид хөдөөг хоршоожуулах, болдог бол нэг суманд 1-2 том хоршоотой. Тэр хоршоо нь социализмын үеийнхээс ялгагдах нь юу вэ гэвэл мал нийгэмчлэхгүй. Тэгээд мал аж ахуйн үйлдвэрлэлд байдаг тэр үйл ажиллагааг нь зуучлах мал мах бэлтгэлийг хийх, түүхий эдийг нь бэлтгэх, хадлан, тэжээлийг нь бэлтгэх, өргөн хэрэглээний барааг эргүүлж аваачиж өгөх. Малчин хүн зөвхөн малаа маллах ёстой. Наймааны тухай гүйхээ больё, арилжаа наймааны тухай бодохгүй, хадлан, тэжээлийн төлөө хэт их санаа зовохгүй. Мал аж ахуйн үйлдвэрлэлд чухал, гол гол асуудлуудыг зуучилдаг тэр хоршоо л түүхий эд бэлтгэл, ноос, ноолуурын бэлтгэлийн нэгж юм шүү дээ.


Сум бүрт байгуулагдсан Мал үржлийн нэгж гээд байгаа зүйл бол Монголын хөдөөд, 329 суманд мал аж ахуйн үйлдвэрлэлийг зохицуулах чиг үүрэг, бүхий ийм л төрийн нэгж байгаа шүү дээ. Тэгэхээр энэ юм болгон хоорондоо маш нарийн амьд уялдаа, холбоотой явж байгаа. Ийм учраас өнөөдрийн хэлэлцэж байгаа асуудал бол Монголын хөдөөгийн хөгжлийн нэг том цогц асуудлыг шийдэх ийм зоригтой алхмыг хийх гээд хэлэлцэж байна гэж би ойлгож байгаа юм.


Д.Дэмбэрэл: -Байнгын хорооны дарга Д.Зоригт хариулъя. Үүнийг нэлээн сайн ойлголцоог гаргавал сайн байна.


Д.Зоригт: -Бид энэ шийдвэрээрээ энэ салбарын том үндэсний үйлдвэрлэгчдээ ч, жижиг өрхийн үйлдвэрлэгчдээ ч, малчдаа дэмжих цогц юм болох юм болов уу гэж найдаж байгаа юм. Тухайлбал, ноолуурын том үндэсний үйлдвэрлэгчдэд энэ бол 20 жилийн түүхэнд анх удаа дэмжлэг очих гэж байгаа томоохон дэмжлэг болох гэж байгаа юм. Энэ том үйлдвэрүүд ээрсэн утсаар нь одоогийн байдлаар 2 мянга гаруй жижиг өрхийн сүлжмэлийн жижиг аж ахуйнууд тэндээс утсаа аваад, сүлжмэл хийгээд, бээлий, ороолт, цамцаа нэхээд ингэж явдаг юм билээ. Энэ тоо улам өсөх байх гэж бид найдаж байгаа. Тийм учраас энэ бол том нь ч гэлгүй, жижиг нь ч гэлгүй аль, алинд нь дэмжлэг болох байх гэж бодож байгаа.


Засгийн газрын бонд байнга гараад байх юмуу гэсэн. Энэ асуудал Эдийн засгийн байнгын хороон дээр бас яригдсан. Засгийн газрын бонд маань зөвхөн төсвийн алдагдлыг нөхөх зорилгоор жилд ганц, хоёрхон удаа гаргах нь оновчтой биш байна. Монгол Улсын хөгжлийн асуудлуудыг шийдэх, системтэй, тогтмол гаргадаг, тогтсон үнэ, ханш, хүү нь тогтсон бусад орны жишгээр ийм байвал асуудлыг судалж үзэж болдоггүй юмуу гэж манай Байнгын хороон дээр яригдаж, хэлэлцүүлгийн үед ийм санаанууд гарч байсан гэдгийг энд хэлмээр байна. Баярлалаа.


Д.Дэмбэрэл: -Д.Одбаяр гишүүн асуултаа тавья.


Д.Одбаяр: -Баярлалаа. Оруулж ирсэн саналыг ойлгоод байна. Ноолуурын салбарын хувьд ойлгомжтой харагдаж байгаа. Гэхдээ энд нэлээн хэдэн тоонууд тавьсан байна. Эцсийн бүтээгдэхүүн үйлдвэрлэх 13 үйлдвэр, анхан шатны боловсруулалтын 25, дагнасан сүлжмэл бүтээгдэхүүн үйлдвэрийн 30 орчим үйлдвэр, өрхийн 200 гаруй гээд. Энэ дотор үндэсний цэвэр үйлдвэр нь хэд байгаа вэ? Гадаадын хөрөнгө оруулалттай, гадаадын үйлдвэр? Энэ тооны харьцааг хэлж өгөхгүй юу?


Ноосны хувьд ойлгогдож байна. Хамгийн гол нь гишүүдийн зүгээс анхаараад байгаа зүйл нь малчиндаа хүрэх, тэрийг яаж, ямар механизмаар хяналт тавих вэ гэж. Хоршооны зохион байгуулалтад орох нь, тэгээд ноосоо тэндээ тушаах юмуу, эсвэл ноос боловсруулах үйлдвэрийн төлөөлөгчид орон нутагт байгаа хүмүүс тэрийг зохион байгуулж авах нь байна. Энэ жилийн хувьд ноосны хэмжээ 13 мянга орчим тонн гэсэн тоо гарч байгаа. 

Одоогийн ноос боловсруулах хоёр, гурван үйлдвэрлэл бий л дээ. Хоёр Хивсний үйлдвэр, тэгээд Сүлжмэл, Ээрмэл гэдэг юмуу. Энэ үйлдвэрүүд маань өнөөдрийн нөөцийнхөө, 13 мянга орчим тонн ноосныхоо хэдэн хувийг хэрэглэдэг юм бэ? Ингээд урамшуулал яваад ирэхээр дааж давшгүй ноос үйлдвэрүүд дээр овоорлоо гэж бодоход цаад талын зах зээлийнх нь байдал, үйлдвэрүүдийн өөрсдийнх нь цаашид үйлдвэрээ өргөтгөх, зах зээлийн бүтээгдэхүүнээ нэмэгдүүлэх, зах зээлээ нэмэгдүүлэхэд барьж байгаа бодлогын чиглэлтэй байх нь хэр уялдаж байгаа юм бол? Энэ дээр хяналтыг яаж тавих вэ? Хоршоондоо очоод ноосоо тушаагаад тэндээсээ үйлдвэрлэгчдэд борлуулаад юмуу, шууд үйлдвэрлэлийн төлөөлөгчид нь газар дээрээс нь аваад мөнгө, төгрөгийн гүйлгээ тэнд явна л даа. Энэ яг зөв, зохистой явж байна гэдэг нь ойлгомжтой хяналтын тодорхой бүтэц байх юмуу, эсвэл ерөнхий дүнгээр нь хянаад явах юмуу? Энэ дээр нэг ойлголт өгөхгүй бол санаа зовоод байгаа юм нь юу вэ гэвэл яг малчиндаа энэ маань хүрэх үү, үгүй юу? Хүрч байгааг нь яаж батлах юм бэ гэсэн ийм асуудлууд гараад байгаа юм.

Төсвөөс ингэж дэмждэг нь зөв, буруу гэдэг бол үндэсний үйлдвэрлэлээ дэмжих, ажлын байрыг бий болгох бодлогын хүрээнд яаж ярих вэ гэдэг нь Их Хурлын гишүүдийн ярьж байгаад шийдэх асуудал байх. Баярлалаа.

Д.Зоригт: -Ноолуурын салбарт үзүүлж байгаа дэмжлэг бол ноолууран утас эцсийн сүлжмэл бүтээгдэхүүн үйлдвэрлэгч нарт очих юм. 100 тэрбум гэж төлөвлөж байгаа. Энэ үйлдвэрүүд маань хоорондоо нэгдэж, Монгол ноолуур нэгтгэл гэж байгуулсан юм билээ. Анх удаа Монголд үйлдвэрүүд нэгдэж, хоршиж бодлогоо тодорхойлж байгаа сайшаалтай, дэмжүүштэй ийм хэлбэр. Энэ нэгдэлд үүд, хаалга нь нээлттэй. Энэ нэгдэлд оръё гэсэн аж ахуйн нэгжүүд нэгдэж, орж болох юм байна. Одоо ч бас нэмэгдэж байгаа хандлагатай.

Энэ нэгдэлд хамаарагдсан эцсийн бүтээгдэхүүн үйлдвэрлэгч үйлдвэрүүдийн ихэнх нь 8, 9 үйлдвэр нь цэвэр үндэсний үйлдвэрүүд байна. 3, 4 үйлдвэр нь гадаад, дотоодын хөрөнгө оруулалттай хамтарсан. Тухайлбал, манай Говь компани бол анхнаасаа л Японы зээл, тусламжийн хөрөнгөөр байгуулагдсан. Японы хөрөнгө оруулалттай гэж явдаг ийм үйлдвэрүүд байна.

Монгол Улс жилд 13-15 мянган тонн ноос  бэлтгэдэг. Энэ бол манай малчин айл бүрийн бэлтгэдэг түүхий эд бол ноос байгаа. Харамсалтай нь үнэ нь үнэхээр бага байгаа. Зах зээл дээр энэ бүтээгдэхүүн сүүлийн жилүүдэд бараг үнэгүй болсон. Малчид үүнийг бэлтгэх сонирхолгүй болсон. 300 төгрөг, 500 төгрөг. Одоо зарим газар 600, 700 төгрөг хүрч байгаа юм билээ .Тийм учраас нэгдүгээрт, энэ бол малчдад очиж байгаа дэмжлэг юм. Малчин айл бүрт энэ мөнгөн урамшуулал очно. Энэ хөшүүрэг монгол хонины ноос үнэтэй болохоор энэ түүхий эдээ бэлддэг, самнадаг, хураадаг үйлдвэрүүдэд тушаадаг болно.

Манай ноосны үйлдвэрүүд бас нэгдэж, нийлээд том төсөл боловсруулсан байна. Бидэнд 45-аас 50 тэрбум төгрөгийн урт хугацааны санхүүгийн дэмжлэг өгвөл бид Монголын ноосыг 100 хувь ашиглаж, барилгын дулаалгын материал, хивс, сүлжмэлийн үйлдвэрүүд, утас ээрэх ийм үйлдвэрүүд хийх бүрэн боломж байна. Бид техник, технологийн шинэчлэл хийх боломж байна гээд том төсөл боловсруулаад хоёр жил гаруй Засгийн газар, Их Хуралд хандаж, дэмждэг хүсэж байгаа юм байна. Энэ арга хэмжээг авбал нэгдүгээрт ноосны үнэ нэмэгдсэнээр малчдад ашигтай. Манай үйлдвэрүүд өргөтгөгдөж хүчин чадал нь нэмэгдэж, ажлын байр бий болгож, гарч байгаа бүтээгдэхүүн нь нэмэгдэх ийм хоёр талын ач холбогдолтой байна гэж үзэж оруулж байгаа.

Д.Дэмбэрэл: -Баярлалаа. С.Бямбацогт гишүүн хариулъя.

С.Бямбацогт: -Манай гишүүд ерөнхийдөө зөвхөн ноос, ноолуурын салбарыг дэмжих гээд байх шиг асуудал яриад байна. Ерөнхийдөө Засгийн газраас оруулж ирэхдээ зөвхөн ноолуурын үйлдвэрүүдийг дэмжих юм орж ирсэн. Жижиг, дунд үйлдвэрийг хөгжүүлэх талаар Монгол Улсын Засгийн газрын мөрийн хөтөлбөрт нэлээн тодорхой тусгагдсан. Тэрийг хэрэгжүүлэх талаар байнга ярьдаг. Ярьж байгаа мөртлөө харамсалтай нь хэрэгжүүлж чадахгүй байгаад байгаа юм. Тэгэхээр зөвхөн ноолуур биш, ноос, жижиг, дунд үйлдвэрийг хамтад нь энэ бондоороо дэмжье, тодорхой зоригтойхон, томоохон алхам хийх ёстой гэдэг үүднээс Эдийн засгийн байнгын хороон дээр ажлын хэсэг маань ажиллаж, энэ асуудлыг шийдсэн.

Энэ хүрээндээ хэдэн тоо  хэлэхэд, манай Хүнс, хөдөө аж ахуй, хөнгөн үйлдвэрийн яам тодорхой судалгаанууд хийсэн байгаа. Монгол Улсын нийт нутаг дэвсгэрт орон нутагт үйлдвэр хөгжүүлэх үндсэн чиглэл гаргасан. Тэр хүрээндээ ямар, ямар үйлдвэрүүд хаана, хаана байгуулах ёстой вэ гэдгийг бүгдийг тодорхой гаргасан. Энд нийтдээ 829 тэрбум төгрөгийн 5 мянга 848 санал хүсэлт ирсэн байгаа юм. Үүнээс 258 тэрбум төгрөг хэрэгжих зайлшгүй шаардлагатай. Энэ хүрээндээ 50 мянга орчим ажлын байр бий болгох  ийм үйлдвэрүүдийг санхүүжүүлэх шаардлагатай байна. Энэ дээр эх үүсвэр хүсэж байна гэдэг асуудлыг өнгөрсөн жилээс эхлээд тавьж байсан. Засгийн газраас орж ирэхгүй, хугацаа нэлээн алдсан. Ноолуур орж ирвэл ноолууртай  хамт энэ асуудлыг явуулъя гэж шийдсэн.

Энд нэлээн олон судалгаанууд хийгдсэн байгаа. Монгол Улсын жижиг, дунд үйлдвэрийг хөгжүүлэх чиг хандлага, экспортыг дэмжих бодлогын судалгаа гэж Монгол Улсын Их Хурлын Тамгын газрын Судалгааны төвөөс захиалга өгч хийлгүүлсэн судалгаа байна, Монгол Улсад импортоор орж ирж байгаа бүтээгдэхүүний хамгийн их хэмжээтэй 100 нэр төрлийн бараа болон тэдгээрийг дотоодод орлон үйлдвэрлэж байгаа үйлдвэрлэлийн талаарх судалгаа. Ноос маань дэлхийн зах зээл дээр ямар үнэ ханштай байгаа юм гээд. Олон судалгаа хийхээр зайлшгүй энэ салбаруудаа бид дэмжлэг үзүүлэх шаардлагатай юм байна гэж гарч ирж байгаа юм.

Дэлхийн зах зээл дээр ноос сүүлийн жилүүдэд 3 долларын үнэтэй байсан, 2011 онд 5 доллар хүрэх төлөвтэй байгаа. Бид ноосоо дэмжихгүй бол ноос маань малчид 500 төгрөгийн үнэтэйгээр Хятад руу экспортлогдох, бид нэмүү өртөг шингээх, өөрсдөө үнэ хүргэх боломж маань бүрдэхгүй болчих гээд байгаа юм. Тийм болохоор үүнийг иж бүрнээр нь жижиг, дунд үйлдвэрийг дэмжихэд 150 тэрбум, ноосныхоо салбарыг дэмжихэд 50 тэрбум, ноолуураа дэмжихэд 100 тэрбум төгрөг гэж оруулж ирсэн гэдгийг энд нэмж хэлье.

Д.Дэмбэрэл: -Баярлалаа. Р.Раш гишүүн.

Р.Раш: -Би ажлын хэсгийн зарим гишүүдтэй зөвлөлдөж байсан. Гэхдээ зарим зүйлийг тодруулмаар байна. Хэдэн жилийн өмнө бид нар газар тариаланчдад урамшуулал өгч байсан. Тийм маягаар малчдыг ноос бэлтгэхэд нь зориулж урамшуулал өгөх гэж байгаа явдал бол туйлын сайн асуудал байгаа юм. Гэхдээ энэ саналын томъёолол дотор малчид үйлдвэрүүдэд яаж тушаах юм бол? Тухайлбал, Эрдэнэтийн Хивсний үйлдвэр, Улаанбаатарын Хивсний үйлдвэр, Ээрмэл гээд ноосоор юм хийдэг энэ үйлдвэрүүдэд ямар байдлаар тушаах бол? Энэ дээр тодруулж өгөхгүй юу.

Хоёрдугаарт, ноос дотор хонины уртын ноос орох нь тодорхой. Ахрын ноосны талаар бодож үзсэн юм бий юу? Би яамны нөхдөөс тодруулж асуумаар байна. Тэнд нэлээн нөөц юм бий. Урт бол тодорхой, энд ороод явж байгаа байх гэж бодож байна.

Гуравдугаарт, жижиг, дунд үйлдвэр гээд байна. Тэрийг дэмжинэ. Эрдэнэтийн үйлдвэр, түрүүн хэлсэн Улаанбаатарын Хивсний үйлдвэр, Ээрмэл, Сүлжмэл. Гол боловсруулах энэ хэдэн үйлдвэрүүд дээр юу бодож байгаа вэ? Энэ талаар бодож үзсэн, 150 тэрбум төгрөг үзүүлнэ гэж хэлсэн байгаа. Эдгээр үйлдвэрүүд энэ дотор орох уу? Ер нь юу бодож байгаа вэ? Үүнийг бас л Хүнс, хөдөө аж ахуйн яаманд хандаж тавибал илүү гэж бодож байна. Ийм хэдэн зүйлд хариу өгөхгүй юу?

Малчдад 2 мянган төгрөгийг яаж гар дээр нь тавих вэ гэдэг ийм асуудал байна. Тогтоол гарчихлаа. Журам гарах юмуу? Яаж хэрэгжүүлэх вэ? Шууд үйлдвэрүүдэд гэвэл тэр хүмүүст чинь хэцүү шүү дээ. Өмнөговиос хонь хяргаад Эрдэнэтэд аваачиж өгөх биш. Малчин өөрөө чадахгүй.

Д.Зоригт: -Энэ тогтоолын төслийн 2.3 дахь заалт дээр хэрвээ энэ шийдвэр дэмжигдвэл Засгийн газар Улсын Их Хурлын Эдийн засгийн байнгын хороонд танилцуулж зөвшилцөн түүхий эд бэлтгэлийн үйл ажиллагааг зохицуулсан, шат дамжлагыг нь тодорхойлсон тодорхой журам гаргая гэж бид тогтсон. Ажлын хэсэг дээр түүхий эдийг ямар журмаар бэлтгэх талаар нэлээн ярилцсан. Манай Хүнс, хөдөө аж ахуй, хөнгөн үйлдвэрийн яамны мэргэжлийн нөхдүүд оролцсон. Үүнийг бид сум бүрт хоршоо, малчид сайн дураараа нэгдэж, хоршоо байгуулах нь зүйтэй юм. Ер нь бирж байгуулагдах нь, Монгол мал хөтөлбөрөөр дамжиж хэрэгжих арга хэмжээ, түүхий эд бэлтгэлийн энэ тогтоол хэрэгжихтэй холбогдсон ажлууд ч гэсэн Хоршоогоор дамжиж зохион байгуулагдах нь үр дүнд хүрнэ. Тийм учраас Хоршоогоор дамжуулж та бүхэн ноос, ноолуураа тушаагаач ээ. 

Үйлдвэрлэгчид суманд бэлтгэлийн цэгүүд нээнэ. Үйлдвэрийн бэлтгэлийн цэг, хоршоо хоёр үнээ тохироод өгч, авалцаад, малчид ганц нэгээрээ биш, хоршоогоороо дамжуулж, үнэ, цэнэ нь ил тод, ийм маягаар түүхий эд бэлтгэлийн ажил явна гэж төсөөлж байгаа. Гэхдээ бид илүү нарийвчилсан тодорхой журмыг 06 дугаар сард багтааж баталж хэрэгжүүлж эхэлье гэсэн ийм төлөвлөгөөтэй байгаа.

Та анзаарсан бол 50 тэрбум төгрөгийг хонины ноосны чиглэлийн, дотоодын үйлдвэрлэгчдэд болон малчдад мөнгөн урамшуулал болгож өгөх юм. 50 тэрбум төгрөг бүхэл дүнгээрээ байгаа. Үүнээс ихэнх хэсгийг нь хивсний үйлдвэрүүд, сүлжмэлийн үйлдвэрүүдэд очно. Арай бага хэсэг нь малчдад энэ жилийн тушаах ноосны мөнгөн урамшуулалд очно. Нийлбэр дүнгээрээ 50 тэрбум юм. Тийм учраас үйлдвэрт нь ч очно, малчинд ч очно гэж төлөвлөж байгаа.

Тогтоол бол бид хоршооноос бэлтгэж тушаасан нэгдүгээр ангиллын ноос, энд зөвхөн хонины ноос биш, тэмээний ноос хамаарч байгаа гэдгийг би бас хэлэхийг хүсэж байна. 1 кг тутамд энэ урамшууллыг олгоно гэж тусгасан. Манай яамны нөхдүүд ахрын ноосны талаар тодотгож өгөхийг хүсэж байна.

Д.Дэмбэрэл: -Баярлалаа. Д.Балдан-Очир гишүүн нэмж хариулъя.

Д.Балдан-Очир: -Биржийн тухай хууль батлагдмагц маш олон журам, заавруудыг Биржийн зохицуулах зөвлөл, Хүнс, хөдөө аж ахуй, хөнгөн үйлдвэрийн яам хоёр орон нутагт байгуулагдах малчдын сайн дурын үндсэн дээр байгуулагдах хоршоо хэрхэн яаж түүхий эдийг малчдын гараас авч түүхий эдийг бэлтгэх вэ, анхан шатны тордолтыг хэрхэн яаж хийх вэ гээд үнэхээр Биржийн тухай хууль батлагдсанаар зөвхөн бараа, түүхий эдийн үнийг өсгөөд зогсохгүй, Монгол Улсын мал аж ахуйн гаралтай түүхий эд бэлтгэлийн иж бүрэн орчин үеийн тогтолцоотой, борлуулалтын сүлжээтэй болох  ёстой юм. Тэгэхээр бид нэгдсэн нэг ойлголтонд байгаа гэж бодож байгаа. Тэр нь юу вэ гэвэл энэ тархай, бутархай, амиа аргацаасан өрхийн мал аж ахуйг орчин үеийн сайн дурын үндсэн дээр нэгдсэн орчин цагийн зах зээлийн нөхцөлд тохирсон тийм хоршооны гишүүн малчин хүнд л төр засаг дэмжлэг үзүүлээд байя гэсэн ийм эдийн засгийн урамшуулал, хөшүүрэг хийгээд байгаа нь хөдөө аж ахуйн салбарт гарч байгаа бүхий л эрх зүйн зохицуулалтад тус тусын хууль, тогтоол шийдвэрт л тусгалаа олоод яваад байгаа нь цаанаа иж бүрэн цогц асуудал байгаа гэж би хэлэх гэсэн юм.

Д.Дэмбэрэл: -Д.Загджав гишүүн асуултаа тавья.

Д.Загджав: -Өнөөдөр үндэсний үйлдвэрүүдийг дэмжих зорилгоор Засгийн газар үнэт цаас гаргахтай холбоотой асуудлыг бид хэлэлцэж байна. Гаргаж болно. Гэхдээ Монгол Улсын Их Хурал өөрөө хууль тогтоох байгууллага. Хууль тогтоох байгууллагад Монгол Улсын хууль өөрөө бас нэгэн адил үйлчлэх ёстой. Энэ нь юу вэ гэвэл бид хуулийг хэрэгжүүлэх учиртай. 2011 оны улсын төсвийн хуулинд 300 тэрбум төгрөгийн үнэт цаас сууж өгсөн юмуу?

Хэрвээ бид өөрсдөө ингэж хуулиа зөрчвөл иргэн, аж ахуйн нэгж байгууллагаас хууль биелүүлэхийг шаардах эрхгүй болно. Бид өөрсдөө энэ дампуурлыг өөрсдөө эхлүүлсэн болж харагдана. Тэгэхээр угтаа цаанаа үндэсний үйлдвэрлэлийг дэмжиж байгаа, хөдөө аж ахуйн үйлдвэрлэл эрхлэгчдийг дэмжиж байгаа юм шиг харагдаж байгаа боловч явж, явж наадах чинь мөнгө хүүлэгч нар, арилжааны банкуудаа л дэмжиж байгаа шүү. Иргэдийн мөнгийг арилжааны банк маш бага хүүтэйгээр авч хадгалж байгаа. Хадгаламжийнх нь баталгааг Монгол Улсын Засгийн газар бас өнөөдөр хангаад явж байгаа. Дээр нь иргэдэд өгөх чанартай, чанаргүй зээлийн баталгааг нь бас хангадаг болох нь байна шүү дээ. Ингэхээр энэ бас оновчтой хэлбэр мөн үү, биш үү гэдгийг бодох ёстой. Ингэж болмооргүй байна.

Харин хөдөө аж ахуйн үйлдвэрлэлийн чиглэлээр ноос, ноолуурын үйлдвэрлэлийн ийм, ийм үйлдвэрлэлүүдийг дэмжих, аж үйлдвэрийн чиглэлээр үйлдвэрлэл явуулж байгаа ийм, ийм үйлдвэр, аж ахуйн газруудыг дэмжих энэ жагсаалтыг холбогдох яам, мэргэжлийн холбоод нэрсийг нь гаргаад, хавсралтыг нь албажуулаад, үүнийг нь төрийн өмчийн 100 хувь оролцоотой, бид төрд авсан Зоос банк, өнөөдрийн Төрийн банкаараа дамжуулаад тодорхой ийм зээл олгомоор байгаа юм. Түүнээс биш, наадах чинь жижиг, дунд үйлдвэр эрхлэгч нарт олдохгүй ээ. Хэдхэн том мөнгө хийж сурсан энэ хүмүүстээ хүртээд, тэр дундаа эргэлдээд явна. Хэдэн хүн л баяжина. Үүний цаана ард түмэн тогтвортой, дээр үеийн хөдөө аж ахуйн бэлтгэлийн систем шиг ийм найдвартай худалдан авагчтай болохгүй ээ. Энэ дээр хариу өгөөч. Энэ системийг боловсронгуй болгож, арилжааны банк, мөнгө хүүлэгч нарыг дэмжихээ хэзээ болих юм бэ? Тийм л юм явж байгаа шүү  дээ. Наана нь худлаа гоё юм ярьж байгаа боловч дандаа объектив сонирхол л байж байгаа.

Д.Дэмбэрэл: -Ажлын хэсгийн гишүүн А.Тлейхан.

А.Тлейхан: -Би ажлын хэсгийн гишүүний хувьд Д.Загджав гишүүний асуултад хариулъя. 300 тэрбум бондын хүү төлөх асуудал 2011 оны улсын төсөвт суугаагүй. Энэ тогтоолын төслийн 5 дугаар заалтад 2011 онд олгох бонд зээлийн хүүгийн жилийн 7-гоос ихгүй хүүтэй байгаад, харин энэ хүүгийн зөрүүг урьдчилан Монголбанкинд төлөх даалгавар өгч байгаа. 2.2 дугаар заалтад Монголбанкнаас урьдчилж төлсөн хүүний зөрүүг 2012 оны төсөвт суулгаач гэсэн заалтыг Засгийн газарт өгч байгаа юм. Тийм учраас энэ бол янз бүрийн хүү байхгүй, хууль зөрчсөн явдал байхгүй гэдгийг хэлэх нь зүйтэй.

300 тэрбумын бонд бол өнөөдөр нийгэмд тулгамдаж байгаа томоохон асуудлыг шийдэхэд хувь нэмэр болно гэж бид үзэж байгаа юм. Энэ бол нэг талаас хөдөөгийн малчин, иргэдийг дэмжих. Нөгөө талдаа ажилгүйдлийг арилгах, мөн үндэсний үйлдвэрлэл дэмжих гэсэн ийм томоохон гурван зүйлийг тэтгэж байгаа гэж ойлгож байгаа. Ингэснээр бид өнөөдрийн тулгамдаад байгаа ажлын байрны асуудлыг дэмжихэд хувь нэмэр болно. Энэ тогтоол гарснаар, энэ хөрөнгө шийдэгдсэнээр 50-60 мянган ажлын байр шинээр бий болно гэсэн тооцоо гаргасан. Ялангуяа энэ бол зөвхөн хөдөөд биш, Улаанбаатарт байгаа ихэнхийг нь дэмжиж байгаа хэрэг. 150 тэрбумыг жижиг, дунд үйлдвэрийг дэмжихэд 21 аймаг, 9 дүүрэгт тэнцүү хуваана гэвэл нэг нэгжид 5 тэрбум оногдож байгаа. Улаанбаатарын 9 дүүрэгт 45 тэрбум төгрөгийн хөрөнгө Хөдөлмөр эрхлэх дэмжих сан, жижиг, дунд үйлдвэрийн сан дээр нэмэгдэж, цаашид ажлын байр болж хувирах юм гэдгийг хэлэх байна.

Нөгөө талдаа үндэсний үйлдвэрүүд, тэр дотроо ноосны чиглэлийн үйлдвэрүүд өнөөдөр хөгжиж чадахгүй байгаа юм. Манай хонины ноос, ялангуяа хонины ноос малчны хотон доор хөглөрч хэвтэж байгаа шүү дээ. Гэтэл Австралийн зах зээл дээр энэ бол 6 доллар хүрдэг мэдээ байгаа. Тийм учраас бид цаашдаа энэ баялгаа үнэ хүргэж нэг талаас нь өсгөж бараа болгох. Нөгөө талд нь малчдыг дэмжих гэсэн ийм бодлого явж байгаа юм. Энэ бол зөвхөн ноос биш. Тогтоолын 4 дүгээр заалт нь цаашдаа малын гаралтай бусад үлдсэн мах, сүү, арьс шир, тэдгээрийг мөн адилхан төрөөс дэмжих бодлогыг гаргаж ирэхийг Засгийн газарт даалгаж байгаа юм. Тийм учраас цаашдаа бүгдээрээ л ийм асуудалд орно гэдгийг хэлэх байна. Баярлалаа.

Д.Дэмбэрэл: -Д.Загджавд гишүүн тодруулаад асууя.

Д.Загджав: -2011 оны улсын төсвийн хууль дээр энэ байхгүй бол хууль зөрчсөн үйлдэл болно. Энд бид ноос, ноолуурын үйлдвэрийг дэмжихийн зэрэгцээ аж үйлдвэрийн салбарыг бас дэмжих ёстой байх. Нөгөөтэйгүүр бид өнөөдөр аюулын харанга дор амьдарч байгаа шүү дээ. Сая манай Улсын Их Хурлын нэр бүхий хэдэн гишүүд яваад Туул голын бохирдолттой танилцсан байна. Туул гол гэж өмхий гол урсаж байна. Цэвэрлэх байгууламж гэж манайд үндсэндээ байхгүй байгаа. Бохир усаа урсгал ус руу нийлүүлж, байгаль, экологийг бохирдуулж, тэр орчмын хүний амьдрах нөхцөл, гол мөрний загас, жараахай, бусад амьтны амьдрах орчинг нь бохирдуулсан ийм хэцүү байдал сүүлийн хэдэн жил явсаар ирлээ. Тийм болохоор бид нар цэвэрлэх байгууламжаа өөрчлөх хэрэгтэй байна. Үүний тулд энд доод тал нь /микрофон хаагдав/.

Д.Дэмбэрэл: -Ш.Сайхансамбуу гишүүн асууя. Д.Загджав гишүүний асуултад хариулаад асуудлаа дуусгая.

Ш.Сайхансамбуу: -Би ноос, ноолуур, хөдөө аж ахуйн гаралтай түүхий эдийг дэмжих их том бодлого явж байна гэж ойлгож байгаа. Төрөөс авч байгаа том арга хэмжээний эхлэл юм байна гэж ойлгож байгаа. Их олон жил ноос, ноолуурын талаар ярьсан. 300 тэрбум төгрөг гэдэг бол үнэхээр бага биш. Би энэ асуудлын талаар Хятадтай өрсөлдөх хэмжээний арга хэмжээ зохион байгуулж байгаа юм байна гэж асуугаад байгаа шүү дээ. Тэр хэмжээнд тэгж ойлгож болох уу?

Хоёрдугаарт, энэ нэг удаагийн юм байна уу, дахиж цаашаа үргэлжлэх юмуу? Жишээлбэл, 2012 онд төсөвт суулгана гэж А.Тлейхан гишүүн хэлэх шиг боллоо. 2012 оны төсөвт 300 суух юмуу?

Гуравдугаарт, хэрвээ энэ 300 тэрбум төгрөг дампуураад ямар нэгэн хэл аманд өртөөд алга болбол үүнийг Их Хурал хариуцахгүй, Засгийн газар хариуцах юм байна. Яг хэн хариуцаж Их Хуралд тайлангаа тавих вэ? Бид эхлээд ажил явагдчихлаа, итгэл найдварыг ноос, ноолуурын бизнесчүүдэд итгэл өгч байгаа юм байна шүү дээ. Төрөөс энэ мөнгийг битгий үрэн таран хийгээрэй, гишүүд маань санаа нь зовоод тэрийг л асуугаад байна шүү дээ. Өөр юманд битгий зарцуулаарай, битгий үрэн таран хийгээрэй гээд байх шиг байна. Би үүнтэй санал нэг байна.

Хэрэв бүтэлгүй замаар орчихвол хэн хариуцаж хариуцлага хүлээх вэ? Тийм юм байна уу, байхгүй юу? Сайн болоод бүтээд явчихвал эргэж яриад байх юм байхгүй. Алга болчихвол хаанаас, хэнээс хайж олох вэ гэж асуугаад байна.

Н.Батбаяр: -Ш.Сайхансамбуу, Д.Загджав гишүүдийн асуултад хариулъя. 

Д.Загджав гишүүн ярьж байна. Цэвэрлэх байгууламж дээр мөнгө хэрэгтэй байна гэж. Улаанбаатар хотын цэвэрлэх байгууламж дээр бохирдсон усыг цэвэршүүлэх, улмаар саарал ус гаргах төсөл Засгийн газраар батлагдсан байгаа. Батлагдчихаад тэр компани нь өөрсдийнхөө хөрөнгөөр үүнийг хийе гээд Засгийн газарт хүсэлтээ тавьчихаад Их Хурлын баталсан Концессын хуулийн дагуу хийгдэх гээд Засгийн газартаа Концессын гэрээ байгуулах ажлаа хүлээгээд сууж байгаа. Засгийн газар хэдий чинээ хурдан  Концессын гэрээг байгуулж өгнө, тэр компани өөрийнхөө хөрөнгөөр Улаанбаатар хотын Туул голын усыг бохирдуулж байгаа усыг цэвэршүүлээд, говьд байгаа Таван толгой, Оюу толгойд  хэрэгцээтэй усыг нь нийлүүлье гэсэн хүсэлт явж байгаа. Засгийн газрыг шахах хэрэгтэй гэж хэлмээр байна.

Хоёрдугаарт, Ш.Сайхансамбуу гишүүний хувьд хэлэхэд, энэ бол үнэхээр Монголын түүхий эдийг Хятадууд хямдхан авчихдаг. Хятадууд түүхий эдийг хямд авахад Засгийн газар нь түүхий эдийн бэлтгэлд зориулаад маш бага хүүтэй зээл өгч, үүнтэй нь манай арилжааны банкуудаас өндөр хүүтэй зээл авдаг үндэсний аж ахуйн нэгж өрсөлдөх чадваргүй байгаа учраас төр нь тэрийгээ дэмжих, Монголын түүхий эд Монголдоо эцсийн бүтээгдэхүүн болоод, үүний үр дүнд нь дэлхийн зах зээл дээрх түүхий эдийн үнэ хэлбэлзлээс малчид нь хамгаалагдаж, хот, суурин газрынхан нь ажлын байртай болж, улс нь хождог энэ сонгодог тогтолцоог бид хэрэгжүүлэхийн тулд энэ асуудлыг багцаар нь оруулж ирж байгаа юм.

Энэ асуудлыг хэн хариуцах вэ гэж байна. Асуудлыг хариуцан гүйцэтгэх байгууллага нь Засгийн газар, түүний дотор Хөдөө аж ахуйн яам. Харамсалтай нь өнөөдөр Т.Бадамжунай сайд байхгүй байна. Т.Бадамжунай сайд уг нь ажлын хэсэгт орж ажилласан.

Дараа нь санхүүгийн хариуцлага хүлээх байгууллага нь арилжааны  банк. Яагаад гэвэл арилжааны банк 7 хувийн хүүтэй өгөх гэж байгаагаас бид үнэт цаасаа босгохдоо 7, 8 хувьтай болох гэж бодож байгаа. Тэндээсээ арилжааны банкинд өгөхдөө 2 хувьтай өгөх гэж байгаа. 7, 8 хоёрын зөрүү 6 хувийг төр даах гэж байгаа. Энэ жилийн хувьд Монголбанк, дараа жил төсвөөс даана гэж байгаа юм. Арилжааны банкин дээр 2 хувийн хүүтэй очно. Арилжааны банкны нэмэх хүүгийн хэмжээ нь 5 хувиас хэтрэхгүй гэж хэлж байгаа юм. Тэр дотроо арилжааны банк үйл ажиллагааны зардал нь орно, санхүүгийн эрсдэл орно, ашиг нь орно. 5 хувиас хэтрэхгүй гэдэг нь аль арилжааны банкаар энэ явах вэ гэвэл аль арилжааны банк 5 хувиас бага хүү, 7 хувиас бага хүүтэй болно, тэр рүү хүмүүс хошуурах. Өөрөөр хэлбэл, арилжааны банкууд дотор өрсөлдөөн үүсэх зорилгоор үүнийг хийж өгсөн байгаа гэж хэлэхийг хүсэж байна.

Эцсийн дүндээ энэ дээр нэг заалт байгаа. Журмыг Засгийн газар тогтооно гэсэн байгаа шүү дээ. Тэр дотор Эдийн засгийн байнгын хороотой зөвшилцөж гэж бичсэн байгаа. Тэр дотор юу гэвэл бид ажлын хэсэг дээр ярихдаа, ажлын хэсгийн гишүүд оролцсон, дээр нь Хөдөө аж ахуйн яам, Сангийн яам, Монголбанк оролцсон. Бүгдээрээ ярьж байгаад үүнийхээ бүтэн схемийг зохиосон юм. Хаанаас яваад хаана очиж дуусах вэ гэж. Тэрийгээ Их Хурлын тогтоолын хавсралт болгох гэхээр манай Тамгын газрынхан схем тэгж баталдаггүй юм гэж хэлэхээр нь больчихоод Засгийн газартаа шилжүүлье. Гэхдээ тэр схем өөрчлөгдөхгүй шүү гэхийн тулд Их Хуралтайгаа зөвшилцөх гэж хийгээрэй гэж хэлсэн юм.

Тэр дотор нь түрүүн Д.Балдан-Очир гишүүний хэлдэг газар зүйн байршил хамаарагдана. Зөвхөн Улаанбаатар гэдэг юмуу, аль нэг аймаг биш ээ. Бүх аймаг, орон нутаг түүхий эдийнхээ нөөц хэмжээнээс хамаарч ажиллах хүчнийхээ нөөц хэмжээнээс хамаарч хувь тэнцүү хуваарилагдах энэ зарчмыг бодолцсон юм. Баярлалаа.

Д.Дэмбэрэл: -Баярлалаа. Энэ асуудлаар асууя гэсэн бүх гишүүд асуултаа асууж, хариултаа авлаа.

Санал хураалтад бэлдье. Байнгын хороо орж ирж байгаа асуудлаар нэлээн хэдэн санал нэмж, зарчмын зөрүүтэй саналын томъёоллууд ирүүлсэн байна.

Эдийн засгийн байнгын хороогоор дэмжигдсэн саналуудыг хураая.

1.Улсын Их Хурлын гишүүн Н.Батбаяр, Б.Батбаяр, Д.Балдан-Очир, Г.Батхүү,С.Бямбацогт, Д.Ганхуяг, Д.Зоригт, А.Тлейхан нарын гаргасан “Засгийн газрын үнэт цаас гаргахыг зөвшөөрөх тухай” Улсын Их Хурлын тогтоолын төслийн нэрийг “Үндэсний үйлдвэрлэгчдийг дэмжих, ажлын байр нэмэгдүүлэх зарим арга хэмжээний тухай” гэж өөрчлөх саналыг дэмжье.

Санал хураалтад 45 гишүүн оролцож, 33 гишүүн зөвшөөрч, 73,3 хувийн саналаар дэмжигдлээ.

2.Улсын Их Хурлын гишүүн Н.Батбаяр, Х.Бадамсүрэн, Б.Батбаяр, Ж.Батсуурь, Я.Батсуурь, Д.Балдан-Очир, Г.Батхүү, С.Бямбацогт, Ц.Баярсайхан,  Д.Ганхуяг, Л.Гантөмөр, Д.Зоригт, А.Тлейхан нарын гаргасан төслийн 1 дүгээр заалтыг дор дурдсан байдлаар өөрчлөн найруулах:

“1.Мал аж ахуйн түүхий эд, бүтээгдэхүүнээр нэмэгдсэн өртөг шингэсэн эцсийн  бүтээгдэхүүн үйлдвэрлэгчид болон жижиг, дунд үйлдвэрлэл эрхлэгчдийг дэмжих, ажлын байрыг нэмэгдүүлэх зорилгоор хөнгөлөлттэй нөхцөл бүхий зээл олгоход зориулан ноолуурын утас болон эцсийн бүтээгдэхүүн үйлдвэрлэгчдэд 100 /нэг зуу/ тэрбум, үндэсний үйлдвэрүүдэд хонины ноос, тэмээний ноос бэлтгэж, тушаасан хоршооны гишүүн малчинд 2011 онд төрөөсолгох мөнгөн урамшуулалд болон ноос боловсруулах үндэсний үйлдвэрлэгчдэд  50 /тавь/ тэрбум, жижиг, дунд үйлдвэрийг дэмжихэд 150 /нэг зуун тавь/ тэрбум, нийт 300 /гурван зуу/ тэрбум төгрөгийн нэрлэсэн үнэ бүхий 5 жилийн хугацаатай үнэт цаасыг гаргаж, арилжаалахыг Засгийн газар /С.Батболд/-т зөвшөөрсүгэй.” гэсэн саналыг дэмжье.

Санал хураалтад 46 гишүүн оролцож, 35 гишүүн зөвшөөрч, 76,1 хувийн саналаар дэмжигдлээ.

3.Улсын Их Хурлын гишүүн Н.Батбаяр, Х.Бадамсүрэн, Б.Батбаяр, Ж.Батсуурь, Я.Батсуурь,  Д.Балдан-Очир, Г.Батхүү, Ц.Баярсайхан,  С.Бямбацогт,  Д.Ганхуяг, Л.Гантөмөр, Д.Зоригт, А.Тлейхан нарын гаргасан төсөлд дор дурдсан агуулгатай заалт нэмэх:

“2.Энэ тогтоол батлагдсантай холбогдуулан дор дурдсан арга хэмжээг авч хэрэгжүүлэхийг Засгийн газар /С.Батболд/-т даалгасугай:

1/Ноос боловсруулах үндэсний үйлдвэрүүдэд хоршооны гишүүн малчны бэлтгэж, тушаасан нэгдүгээр зэргийн хонины ноос, тэмээний ноосны килограмм тутамд 2000 төгрөгийн мөнгөн урамшуулал олгох;
2/2011 онд хоршооны гишүүн малчдад олгосон мөнгөн урамшуулал болон энэ тогтоолын 3 дахь заалтад заасан Монголбанкны урьдчилан төлсөн хүүгийн зөрүүг буцаан олгохтой холбогдсон зардлыг 2012 оны улсын төсөвт нөхөн тусгаж, цаашид  мөнгөн урамшуулал болон үнэт цаасны хүүгийн зөрүүг жил бүрийн төсөв тусгах;
3/ хөнгөлөлттэй нөхцөл бүхий зээл олгох, хонины болон тэмээний ноос бэлтгэлд мөнгөн урамшуулал өгөхөд тавигдах шаардлага, Засгийн газрын үнэт цаасны санхүүгийн эх үүсвэрийн болон түүхий эд бэлтгэлийн үйл ажиллагааны шат дарааллын бүдүүвчийг тогтоосон холбогдох журмыг Монгол Улсын Их Хурлын Эдийн засгийн байнгын хороонд танилцуулж, өгсөн чиглэлийн дагуу 2011 оны эхний хагаст багтаан батлан мөрдүүлэх гэсэн саналыг дэмжье. 

Санал хураалтад 47 гишүүн оролцож, 38 гишүүн зөвшөөрч, 80,9 хувийн саналаар дэмжигдлээ.

4.Улсын Их Хурлын гишүүн Р.Буд, Б.Батбаяр нарын гаргасан төсөлдмал аж ахуйн гаралтайбусад түүхий эдийн дотоодын бэлтгэлийг болон энэ чиглэлийн үндэсний үйлдвэрүүдийг дэмжихтэй холбогдсон асуудлыг боловсруулан 2011 оны намрын чуулганаар хэлэлцүүлэхийг Засгийн газарт даалгах.” гэсэн заалт нэмэх саналыг дэмжье.

Санал хураалтад 46 гишүүн оролцож, 36 гишүүн зөвшөөрч, 78,3 хувийн саналаар дэмжигдлээ.  
5.Улсын Их Хурлын гишүүн Н.Батбаяр, Б.Батбаяр, Д.Балдан-Очир, Г.Батхүү, С.Бямбацогт, Д.Ганхуяг, Д.Зоригт, А.Тлейхан нарын гаргасан төсөлд “энэ тогтоолын 1 дэх хэсэгт заасан үйлдвэрлэгчдэд олгох  зээлийн хүүг жилийн 7 хувиас ихгүй байхаар тооцож, 2011 оны хүүгийн зөрүүг урьдчилан төлөхийг Монголбанк /Л.Пүрэвдорж/-нд үүрэг болгосугай “ гэсэн заалт нэмэх саналыг дэмжье.

Санал хураалтад 46 гишүүн оролцож, 36 гишүүн зөвшөөрч, 78,3 хувийн саналаар дэмжигдлээ.

6.Улсын Их Хурлын гишүүн Н.Батбаяр, Б.Батбаяр, Д.Балдан-Очир, Г.Батхүү,С.Бямбацогт, Д.Ганхуяг, Д.Зоригт, А.Тлейхан нарын гаргасан ”Тогтоолыг батлагдсан өдрөөс нь эхлэн дагаж мөрдөхөөр хугацааг тогтоох” гэсэн саналыг дэмжье.

Санал  хураалтад 45 гишүүн оролцож, 33 гишүүн зөвшөөрч, 73,3 хувийн саналаар дэмжигдлээ.
II.Төсвийн болон Эдийн засгийн байнгын хорооны дэмжээгүй санал

1.Улсын Их Хурлын гишүүн Ц.Даваасүрэн, Ч.Улаан нарын гаргасан ноолуурын бүтээгдэхүүн үйлдвэрлэгчдэд санхүүгийн дэмжлэг үзүүлэхэд зориулах 110 тэрбум төгрөгийн Засгийн газрын бонд нь 2011 оны төсөвт тусгагдаагүй тул дэмжих боломжгүй гэсэн саналаар санал хураалт явуулж байна.

Санал хураалтад 45 гишүүн оролцож, 35 гишүүн зөвшөөрч, 77,8 хувийн саналаар энэ саналыг дэмжих боломжгүй гэж үзлээ.



2.Улсын Их Хурлын гишүүн Ч.Улааны гаргасан ноолуурын бүтээгдэхүүн үйлдвэрлэгчдийн нийт зээлийн хэмжээгээр бонд гаргахгүйгээр банкнаас олгосон зээлийнх нь хүүг хөнгөлөхөд төсвөөс дэмжлэг үзүүлэх механизмыг ашиглах гэсэн саналыг дэмжих боломжгүй гэсэн саналаар санал хураалт явуулъя.



Санал хураалтад 45 гишүүн оролцож, 31 гишүүн зөвшөөрч, 68,9 хувийн саналаар дэмжигдлээ.



Байнгын хороонд эцсийн хэлэлцүүлэгт шилжүүллээ. Байнгын  хороо сайтар бод. Энэ бол зарчмын, бодлогын шинжтэй тогтоол болоод хувирчихлаа. Ийм учраас хөнгөлөлт, чөлөөлөлт, 2012 оны төсөвт тусгах зүйл, гишүүдийн хэлээд байгаа хууль зөрчигдөөд байна уу, үгүй юу гэдгийг нарийн сайн анхаарч үзээд, эцсийн хэлэлцүүлгээ хийгээд авч ирье. Эдийн засгийн байнгын хороонд эцсийн хэлэлцүүлэг хийлгэхээр шилжүүллээ.



Гурав. Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төсөл /анхны хэлэлцүүлэг/



Төсвийн байнгын хорооны санал, дүгнэлт гарсан байна. Байнгын хорооны санал, дүгнэлтийг Х.Баделхан гишүүн танилцуулна. Х.Баделхан гишүүнийг индэрт урьж байна.


Х.Баделхан: - Улсын Их Хурлын дарга, эрхэм гишүүд ээ.

Засгийн газраас 2011 оны 04 дүгээр сарын 26-ны өдөр Улсын Их Хуралд өргөн мэдүүлсэн "Засгийн газрын үнэт цаас гаргахыг зөвшөөрөх тухай" Улсын Их Хурлын тогтоолын төслийн хэлэлцэх эсэх тухай асуудлыг Улсын Их Хурлын чуулганы 2011 оны 05 дугаар сарын 13-ны өдрийн нэгдсэн хуралдаанаар хийж, анхны хэлэлцүүлэгт бэлтгүүлэхээр Төсвийн байнгын хороонд шилжүүлсэн билээ. 

Төсвийн байнгын хороо "Засгийн газрын үнэт цаас гаргахыг зөвшөөрөх тухай" Улсын Их Хурлын тогтоолын төслийн анхны хэлэлцүүлгийг 2011 оны 5 дугаар сарын 24-ний өдрийн хуралдаанаараа хийлээ.    

Тогтоолын төслийг хэлэлцэх явцад Улсын Их Хурлын гишүүн Ц.Сэдванчиг Засгийн газраас Зоос банк, Анод банктай холбогдуулан гаргасан бондын асуудлаас болж төр хохирсон асуудлыг хэрхэн шийдэх вэ, банк дампуурахад нөлөөлсөн томоохон зээлдэгч нарын зээлийн эргэн төлөлт хэр байгаа, орон сууцны үнийг хөөрөгдөх асуудлыг хэдхэн барилгын компаниуд хуйвалдаанаар хийдэг болсон байна.Цаашид орон сууцны бүтээн байгуулалттай холбогдуулан үнэ хөөрөгдөх асуудлыг яаж зохицуулах вэ,  Улсын Их Хурлын гишүүн О.Чулуунбат орон сууцны санхүүжилтийн корпорацийн зээл олгох асуудлыг нь зогсоож зөвхөн хөрөнгө, санхүүгийн эх үүсвэрийг шийдэх байдлаар ажиллуулах, бусад асуудлыг барилгын компани, банкинд хариуцуулах байдлаар орон сууцжуулах хөтөлбөрүүдийг хэрэгжүүлдэг болох, иргэд өөрсдийн сонгосон барилгын компаниасаа байраа авдаг нөхцөлийг бүрдүүлэх боломжийг бий болгох талаар асуулт асууж, хариулт авсан болно.

 
"Засгийн газрын үнэт цаас гаргахыг зөвшөөрөх тухай" Улсын Их Хурлын тогтоолын төслийг хэлэлцэх явцад Зоос банк, Анод банктай холбогдуулан гарсан бондын эргэн төлөлт, явцтай танилцах үүрэг бүхий ажлын хэсгийг Улсын Их Хурлын гишүүн О.Чулуунбатаар ахлуулан ажиллуулахаар шийдвэрлэсэн. 

 
Улсын Их Хурлын гишүүн О.Чулуунбат төсвийн алдагдлыг нөхөх зорилгоор гаргах 55,5 тэрбум төгрөгийн бонд гаргах асуудлыг Зоос банкны бондтой  холбоотой асуудлыг танилцах ажлын хэсгийн дүгнэлт гаргасны дараа хэлэлцье гэсэн санал гаргасныг Байнгын хорооны гишүүдийн олонхи дэмжээгүй.

 
Мөн УИХ-ын гишүүн Ц.Сэдванчиг орон сууцны урт хугацаатай зээлийн эх үүсвэрээр орон сууц худалдан авах гэрээнд орон сууцны барилгын компаниуд зохиомлоор үнэ өсгөж иргэдэд үнийн дарамт үзүүлэхгүй байх заалтыг тогтоолд тусгах санал гаргасныг санал хураалгалгүйгээр Засгийн газар уг асуудлыг анхаарч ажиллах талаар протоколоор чиглэл өгч хэрэгжилтэд нь хяналт тавьж ажиллах нь  зүйтэй гэж үзлээ.

 
Улсын Их Хурлын эрхэм гишүүд ээ.

 
"Засгийн газрын үнэт цаас гаргахыг зөвшөөрөх тухай" Улсын Их Хурлын тогтоолын төслийн анхны хэлэлцүүлэг хийсэн талаарх Төсвийн байнгын хорооноос гаргасан санал, дүгнэлтийг хэлэлцэж өгөхийг хүсье. Анхаарал тавьсанд баярлалаа.


Д.Лүндээжанцан: -Х.Баделхан гишүүнд баярлалаа. Байнгын хорооны санал, дүгнэлттэй холбогдуулан асуух асуулттай гишүүд байна уу?


Ц.Даваасүрэн: -Хоёр асуулт байна. Нэгдүгээрт, Төсвийн байнгын хороогоор хэлэлцэж байхад түр хойшлуулахдаа өмнө нь Зоос банктай гаргасан бондын баталгааны асуудал ярьж байсан. Энэ асуудлаа юу гэж шийдэж оруулж ирсэн юм бэ? Яагаад гэвэл бид хадгаламжинд баталгаа гаргаад, эргээд нөгөөдөх маань баталгаагүй байдалд ороод, төр хохирох ийм нөхцөл байдал үүссэн байна. Тийм учраас хэдийгээр үүнтэй шууд холбогдохгүй ч гэсэн бонд гэдэг агуулгаар нь Зоосын хадгаламжид гаргасан баталгааны асуудлаар тодруулж байгаад оруулж ирье гэсэн. Энэ асуудал юу болсон бэ?


Хоёрдугаарт, орон сууцтай холбогдуулан ийм юмыг санал болгох гээд байна л даа. Хөдөө, орон нутагт иргэдийн зүгээс ямар санал тавьж байна вэ гэвэл ялангуяа хөдөө, орон нутгийн төсвийн байгууллагынхан заавал Улаанбаатарт орон сууц гэхээс илүү, бидний хашаа, байшингийн асуудлыг шийдэх хэмжээний зээлийн асуудлыг төр анхаарч өгөөч гэж яриад байгаа юм. Хөдөө тогтвортой амьдрах, ялангуяа зах хязгаар нутагт томилолтоор өөрсдийнхөө санаачилгаар очиж байгаа хүмүүсийг дэмжих тэр агуулгаар орон сууцны зээллэгийн хэлбэрийг тэд нарт өгөөд, мөн 1 саятай нь холбогдуулан орон сууцны төлбөрийг төлөх асуудалтай уялдуулаад явах бололцоо байгаа юу? Энэ талаар Байнгын хороон дээр яригдсан уу? Хөдөөд төсвийн байгууллагынхны орон сууцны асуудлыг яах юм бэ? Тэднийг тогтвортой ажиллуулах, амьдрах нөхцөлөөр бүрдүүлэх талаас нь. Энэ талаар ярилцсан юм байна уу?


Д.Дэмбэрэл: -Асуултад хариулъя. Байнгын хороо, ажлын хэсэг хариулна.


Х.Баделхан: -Ц.Даваасүрэн гишүүний асуултад хариулъя. Эхний асуудлаар Төсвийн байнгын хорооны хурал дээр нэлээн яригдсан. Анод, Зоос банктай холбоотой бондын асуудлыг ярьсны дараа энэ асуудлыг хэлэлцье гэсэн саналыг зарим гишүүд гаргасан. Гэхдээ Төсвийн байнгын хорооны гишүүдийн олонхийн асуудлаар эхлээд ажлын хэсэг байгуулаад, дараагийн хуралдаан дээр ажлын хэсгийн дүнг сонсъё гэж шийдээд О.Чулуунбат гишүүн, дөрөв, таван хүний бүрэлдэхүүнтэй ажлын хэсэг байгуулагдсан. Энэ ажлын хэсэг нэг дэх, хоёр дахь өдөр хуралдаад энэ асуудлаар танилцаад дараагийн хоёр дахь, гурав дахь өдрийн Төсвийн байнгын хорооны хуралд оруулахаар шийдвэрлэсэн.


Хоёр дахь асуудлын хувьд Төсвийн байнгын хорооны хурал дээр ямар ч асуудал яригдаагүй. Энэ тухай асуудал яригдаагүй.


Д.Дэмбэрэл: -Х.Баделхан гишүүн хариуллаа. Ц.Даваасүрэн гишүүн нэмье.


Ц.Даваасүрэн: -Энэ талаар хууль санаачлагчдын зүгээс тайлбар авдаг юмуу? Яагаад гэвэл хөдөө, орон нутагт байгаа төсвийн байгууллагын ажиллагсдын орон сууц, хангамжийн талаар ер нь ямар бодлого баримтлах юм бэ? Зарим нь хашаа, байшингийн зээл олгох тал дээр орж ирж байгаа бонд, Хүний хөгжил сангаас олгох 1 саятай холбогдуулан шийдэж өгөөч гэсэн саналыг их тавьж байна. Хууль санаачлагчдын зүгээс энэ дээр ямар бодолтой байна гэдэг тайлбарыг сонсъё.


Д.Дэмбэрэл: -Хууль санаачлагчийн юмыг асууж байна уу? С.Баярцогт сайд хариулъя.

С.Баярцогт: -Энэ хоёр бондын асуудал хоёулаа улсын төсөв дээр суучихсан. Албан ёсоор зөвшөөрлөө авч байгаа ийм л үйл явц. Улсын төсөв дээр суухад нь нэлээн ярилцсан. Орон сууцны бондын хувьд өмнө нь хэрэгжиж байсан 4 мянган айлын орон сууцны хөтөлбөрийг үргэлжлүүлж хэрэгжүүлж байгаа ийм л зүйл.

Ц.Даваасүрэн: -Хөдөөгийн хувьд, хашаа, байшингийн талаар?

С.Баярцогт: -Хөдөөгийн хувьд одоо хамрагдчихаад байгаа хүний, 4 мянган хүн хамрагдана шүү дээ. Яг одоогийн байдлаар нийт авсан төрийн албан хаагчдын 40 хувь нь орон нутгаас байгаа.

Хашаа, байшинг хамруулах бололцоогүй байгаа. Орон сууц гээд баригдаж байгаа орон сууц, нийт улсын хэмжээгээр баригдаж байгаа 168 аж ахуйн нэгжүүдээс орон сууц худалдаж авч байгаа энэ хэлбэрээр нь зохион байгуулагдаж байгаа. Хэрвээ аймгийн төв дээр тодорхой хэмжээний орон сууцууд баригдаад тэндээс захиалга аваад орж байгаа бол хамрагдах бүрэн бололцоотой.

Р.Раш: -Энхболд дарга 25 гэж байсан.100 мянга гээд өөр, өөр юм ярьж байна.

С.Баярцогт: -Тэр бол ийм юм. 100 мянган айлын орон сууц гэдэг өмнөх том хөтөлбөрийн нийт дүнгээс 25. Одоо 4 мянган айлын орон сууц гэдэг маань бүх яам, агентлаг, аймгийн Засаг даргын Тамгын газар, нийслэлийн Засаг даргын Тамгын газар гээд бүгдэд нь хуваарь хийсэн. Тэр хуваариар 60/40-ийн харьцаатай ийм байдалтай байгаа. Баярлалаа.

Д.Дэмбэрэл: -Д.Ганхуяг гишүүн асуултаа тавья.

Д.Ганхуяг: -Өмнөх төрийн албанд ажилладаг 4 мянган хүний орон сууцны бонд нэмэгдүүлэх ийм арга хэмжээ авч байгаа юм байна. Байнгын хороо болон хууль санаачлагчаас асуух зүйл байгаад байна. Моргейж гээд байна. Орсон хойноо орон сууцныхаа төлбөрийг төлөөд явдаг. Энэ зүйл манайд хэрэгжихдээ буруу хэрэгжээд байна. Үүнийг хэзээ засаж, залруулах юм бэ гэдэг асуудал. Өөрөөр хэлбэл, энэ моргейжийн зах зээлийг хэрэгжүүлж байгаа бүх орны сайтад байж байгаа. Зээлээ төлөх хугацаа, зээлийн хүү бүх юм байгаа. Иргэд нь өөрөө сонгоод авч байгаа. Тооны машинд нь хүртэл хийчихсэн байгаа. Сард 100 доллар төлөх байна уу, 200 доллар төлөх байна уу гэж. Гэтэл манайд яаж байна вэ гэхээр компаниудын барьчихсан, өндөр үнэтэй ашиг хийсэн орон сууцыг худалдаж ав гээд шахаад байх юм. Энэ асуудлыг хэзээ засах юм бэ? Өөрөөр хэлбэл, иргэд үл хөдлөх хөрөнгийн агентлаг,цэг, эсвэл үл хөдлөх хөрөнгийн компани дээр очоод шууд зээлийнхээ нөхцөлийг өөрөө сонгож авдаг тэр тогтолцоо руу явмаар байна шүү  дээ.

Шинэ бүтээн байгуулалт хөтөлбөрийн хүрээнд Хөгжлийн банкнаас санхүүжүүлэхээр энэ асуудлыг шийдвэрлэсэн байгаа /жагсаалтад/. Энэ дээр ямар хөрөнгө шийдэгдсэн, үүнийгээ хэзээ зөв явуулах юм бэ?

Нөгөө талаас цаашид төрийн албан хаагч гэж ангилж хэрэгжүүлмээргүй байна. Орлого багатай иргэд гэдэг дотор багш нар ч, эмч нар ч ороод явчихаж байгаа. Хамгийн гол нь аливаа төсөл, хөтөлбөр иргэдийнх нь өөрсдийн сайн санааны санаачилга. Иргэд, өрхүүдийн өөрийнх нь орлогын боломжин дээр тулгуурласан байх ёстой. Заавал өндөр орон сууцанд ор гээд барьчихсан орон сууцанд шахаад байдаг ийм моргейжийн хөтөлбөр, орон сууц хөтөлбөр хэрэгжүүлж байгаа орон хаана байгаа юм бэ? Энэ дээр Байнгын хороо юу гэж үзэж байна вэ? Өөрөөр хэлбэл,төрөөс дэмжлэг үзүүлдэг, 1 м.кв нь 1 мянган доллараас өндөр үнэтэй орон сууцыг ав гээд шахаад байдаг. Энэ чинь болохгүй байна. Үүнийгээ хэзээ моргейж хэрэгжиж байгаа энэ байдал руу оруулах юм бэ?

Иргэд зөвхөн зээлээ сонгодог, барилгын компани биш, зээлийнхээ нөхцөлийг сонгодог. Жилийн 6 хувийн хүүтэй, 30 жилийн хугацаатай гээд байсныг хэзээ оруулах юм бэ гэсэн асуулт байна.

Хоёрдугаарт, Байнгын хороон дээр Хадгаламжийн даатгалын хуулийг оруулж ирэх асуудлыг ярьсан уу? Энэ хойшлоод л байгаад байх юм. Тэгж байгаад нэг банк дампууруулаад улсын төсвөөс төлдөг. Татвар төлөгчдийн мөнгөнөөс төлдөг болчихоод байгаа шүү дээ.

Дараагийнх нь, Зоос банкин дээр хэрэгтэй хадгаламжийг нь бонд гаргаж төлчихөөд, барьцаанд байсан ордыг нь өөр компанид өгчихсөн байгаа шүү дээ. Олон овоотын орд гээд. Энэ бол луйвар шүү дээ. Үүнийг юу гэж үзсэн юм бэ? Энэ чинь яаж байна вэ гэвэл иргэдийн хадгаламж дээр суурилсан тэр юмыг нь банк нь, хувь нийлүүлэгчид нь авч идчихээд, хадгалмжийг төрөөс төлчихөөд, барьцааных нь Олон овоотын ордыг өөр компанид лицензийг нь өөрчлөөд өгчихөж байна. Үүнийг бид Улсын Их Хурал хяналт тавих ёстой. Дуугүй хараад суугаад байдаг. Энэ луйвар, авилга, хээл хахуул чинь үнэхээр хэрээс хэтэрч байна шүү дээ. Байнгын хороо энэ дээр хяналт тавьдаггүй юмуу? Яасан уддаг юм бэ? Эсвэл сонирхлын зөрчил байгаа юмуу гэж асуух байна.

Д.Дэмбэрэл: -Х.Баделхан гишүүн хариулъя.
Х.Баделхан: -Баярлалаа. Д.Ганхуяг гишүүний асуултад хариулъя.  Орон сууцны асуудлаар Байнгын хорооны хурал дээр яригдсан. Зохиомлоор үнэ хөөргөж байна. Иргэд өөрсдөө барилгын компаниа сонгох ёстой гэсэн асуудал Байнгын хорооны хурал дээр яригдсан. Ялангуяа Ц.Сэдванчиг гишүүн үүнийг тодорхой баримтаар нэлээн асуулт тавьж ярьсан л даа. Энэ асуудлыг Байнгын хорооны хурлаар ярьж хэлэлцээд, протоколоор Засгийн газарт үүрэг өгье гэж шийдсэн. Энэ асуудлыг анхаарах нь зүйтэй. Цаашдаа Засгийн газар хэрэгжүүлэгч агентлаг энэ асуудал дээр хяналт тавих нь зүйтэй гэсэн байдлаар хурал дээр яригдсан.

Хоёрдугаарт, таны асуусан асуулт Хадгаламжийн даатгалын асуудал түрүүчийн хурал дээр яригдаагүй. Энэ асуудлыг Байнгын хорооны дарга өнөөдөр алга байна. Ямар асуудал, ямар хэмжээнд яаж яригдаж байгааг нь би сайн мэдэхгүй байна. Гэхдээ цаашдаа анхаарах ёстой асуудлын нэг гэж үзэж байгаа. Баярлалаа.

Д.Дэмбэрэл: -Баярлалаа. Үүнээс хойш бид нар ийм зарчим бариад байгаа шүү дээ. Анхны хэлэлцүүлгийн үед Улсын Их Хурал ажлын хэсэг байгуулж, Байнгын хороо хариуцлагаа хүлээж бүрэн оруулж байя гэж. Анхны хэлэлцүүлэгт ороод ирчихсэн, Их Хурал өөр дээрээ авчихсан зүйлээс буцаад хууль санаачлагч гээд Засгийн газрын гишүүдийг эргүүлээд байдгаа больё гэж.

Засгийн газрыг шүтэж, сайдыг шүтэж. Тэнд сууж байгаа нөхдүүд Улсын Их Хурал асуудлаа хэрхэн шийдэж байгааг ойлгож, дараа хэрэгжүүлэх үүднээс сууж байна гэж үүнээс хойш ойлгоё, гишүүд ээ. Илтгэгч, түрүүчийн бонд дээр ажлын хэсгийнхэн маш сайн ажиллаж, бодлогыг Засгийн газрын лоббины 110 гэдгийг бодлогоор нь өөрчлөөд Улсын Их Хурал асуудлаа шийдэж байгаа нь зөв байна. Энэ зарчмаар л хойшид явна гэж бодоорой. Энэ удаа асуулт тавилаа. Сангийн сайд хариулъя.

С.Баярцогт: -Д.Ганхуяг гишүүний асуултад хариулъя.

Ер нь моргейжийн зах зээл бол Монголд эхэлж байгаа. Үүнийг мэргэжлийн байгууллагууд нь хариуцаж гүйцээх ёстой. Манайд Орон сууц санхүүжилтийн корпораци, Монголын Ипотекийн корпораци гээд энэ орон сууцны санхүүжилтэд анхдагч болон хоёрдугаар зах зээл дээр оролцож байгаа байгууллагууд нь бий болсон.

4 мянган айлын орон сууц бол Орон сууц санхүүжилтийн корпорациар дамжиж хэрэгжиж байгаа ийм зүйл байгаа. Иргэд өөрсдөө байрныхаа хувьд сонголтоо хийж байгаа. Нийт баригдсан байгаа 168 барилгын компанийн барьсан байрнуудаас иргэд сонголт өөрсдөө хийгээд, тэгээд зээлийн гэрээгээ байгуулаад явж байгаа ийм зүйл байгаа.

Ер нь цаашдаа төрийн барьж байгаа бодлого бол зөвхөн төрийн албан хаагчид биш, тогтвортой орлоготой, банк нь “энэ хүн харилцагч байж болно” гэсэн бүх хүн моргейжийнзээлэнд хамрагдах энэ боломжийг хангах үүднээс бодлогын арга хэмжээг авч байгаа гэдгийг хэлэх гэсэн юм.

Д.Ганхуяг гишүүний шүүмжлэлтэй хандаад байгаа нь 6 хувьтай зээлээр моргейжийн бодлогыг хэрэгжүүлье гээд Хөгжлийн банкаар хэрэгжүүлэх орон сууцны  хөтөлбөрийн асуудал дээр шүүмжлэлтэй хандаж байгаа юм болов уу гэж ойлголоо. Яагаад гэвэл тэнд тухайн орон сууцанд  хамрагдах орон сууцны дээд хэмжээг 50 м.кв-аар хязгаарлаж байгаа юм. Тэгж байж дундаж орлоготой иргэд цалингаараа худалдаад авах ийм бололцоог нь бүрдүүлнэ гэсэн зорилтыг хангах үүднээс ийм зүйлийг хийж байгаа гэдгийг хэлэх гэсэн юм.

Төсвийн алдагдлыг хаах зорилгоор оруулж ирж байгаа бондын хувьд ямар нэгэн зүйлтэй холбох шаардлагагүй. Бид төсвийн орлого болон зарлагыг батлаад төсөв өөрөө алдагдалтай байгаа. Төсөв алдагдалтай байгаа нөхцөлд төсвийн алдагдлыг тодорхой эх үүсвэрүүдээр санхүүжүүлэх ёстой. Бид ихэнхдээ гадаадын зээлээр санхүүжүүлж орж ирж байгаа. Тодорхой хэсэг нь дотоодын зээл буюу бондоор санхүүжүүлэхээр улсын төсөвт тусгагдсан байгаа.

Харин төсвийн алдагдлыг хаах бондыг хэлэлцэж байхад тодорхой хэмжээний эх үүсвэрийг Зоос банкны хадгаламжийн болон харилцах дансны хүүг нөхсөн бондыг эргэн төлүүлэх бололцоо байна. Яагаад гэвэл тодорхой хэмжээний орд газрууд байгаа учраас түүнийг нь банкны баталгаан дээрээс нь зарж борлуулаад, ингээд төсөвт орлого болгож оруулж ирье гэсэн саналыг О.Чулуунбат гишүүн гаргасан. Энэ дээр ажлын хэсэг байгуулаад ажиллая гэдэг дүгнэлт байгаа. Энэ бол шууд Засгийн газартай ямар нэгэн байдлаар холбогдох зүйл биш ээ. Энэ бол цэвэр Банкны хуулиар зохион байгуулагдаад банкин дээр байгаа барьцааг зарах гэдэг юмуу, эсвэл нөхөгддөг юмуу, ийм маягаар улсын төсөвт орж ирэх ёстой орлого нь орно. Үүгээрээ нэмэгдэл орлого орж ирээд, магадгүй бид эрхээ авчихсан байгаа. Төсвийн алдагдлыг санхүүжүүлэх бондоо бид хэрэглэхгүй ч байж болно. Одоо бол эрх авч байгаа асуудал байхгүй юу. Энэ бол цоо шинэ зүйл биш. Улсын төсвийг хэлэлцэж байхад аль, алийг нь ярилцаад суулгачихсан ийм зүйл.

Одоо манай хүчин төгөлдөр үйлчилж байгаа хуулийн дагуу төсөвт суучихсан байсан ч гэсэн заавал дахиж “тусгайлсан зөвшөөрлийг Улсын Их Хурлын тогтоолоор ав” гэсэн заалттай байгаа учраас өргөн барьж байгаа. Энэ бол цоо шинэ зүйл биш гэдгийг хэлэх гэсэн юм.

Д.Дэмбэрэл: -Д.Ганхуяг гишүүн нэмээд асууя.

Д.Ганхуяг: -Баярлалаа. Дэгийн тухайд цаашид тэгж бариад явсан нь дээр байх гэдэг дээр санал нэг байна. 

Моргейжийн асуудал дээр хууль санаачлагч, Байнгын  хороо анхаарах нэг зүйл байна. Иргэдийг барьчихсан барилгыг сонго гэж яриад байх юм. Тийм биш байхгүй юу. Зээлийн багцаа сонгоод, өөрөө орон сууцаа сонгох. Эсвэл өөрөө хувийн орон сууц барих. Зээлээ сонгох. Өөрөөр хэлбэл, моргейжийн багцыг сонгох эрхийг өөрт нь өгдөг байхгүй юу. Тэрнээс, барьчихсан барилгыг өндөр үнэтэй, 1 м.кв нь 1 мянган доллар, 2 мянган доллар хүрчихсэн барилгыг ав гэдэг зүйл биш ээ. Тэгээд хамгийн гол нь Хөгжлийн банкнаас санхүүжүүлэх, орлого багатай иргэдийг дэмжих моргейжийн энэ зээл бол орлого багатай иргэддээ, ажилтай иргэддээ зарцуулагдах ёстой. Орлого багатай иргэд гэдэг тодорхойлолтоо гаргаад зээлээ сонгох. С.Баярцогт сайд аа, одоо байшин сонгох биш /микрофон хаагдав/.

Д.Дэмбэрэл: -С.Баярцогт сайд хариулъя. Х.Баделхан гишүүн нэмж хариулж болно.

С.Баярцогт: -Д.Ганхуяг гишүүний асуултад хариулъя. Моргейжийн зээл гэдэг маань тодорхой үл хөдлөх хөрөнгөөр барьцаалсан зээлийг л моргейжийн зээл гэж байгаа шүү дээ. Тэгэхээр хэн байшин барих нь угтаа хамаагүй юм. Хувь хүн өөрөө барина уу, барьчихсан байр худалдаж авна уу. Хамгийн гол нь банк өгч байгаа зээлийнхээ барьцаа болгож, баригдсан буюу барьж байгаа байшинг л барьцаалах асуудал шүү дээ. Ийм л зорилтоор хийгдэж байгаа учраас. 

Одоо манай хүмүүс өөрсдөө барих гэж байгаа байшингаа моргейжид тавьж байгаа биш. Ер нь бидний байгаа байдал бол өөрсдөө барьсан байранд ордог учраас л энэ маягаар зохион байгуулагдаж байгаа. Сонголт бол чөлөөтэй байгаа шүү дээ. Баярлалаа.

Д.Дэмбэрэл: -Баярлалаа. Д.Энхбат гишүүн асууя.

Д.Энхбат: -Бондын хоёр дахь асуудал орж ирж байна. Тийм учраас ерөнхийд нь ганц тайлбар хэлчихээд асуултаа тавья.

Түрүүний хуралдаанаас харж байхад ажлын хэсгийнхний тайлбар их өвөрмөц зөрчилтэй байсан. Банк урт хугацааны эх үүсвэр байхгүй. Товчоор бол банк муу учраас Их Хурлаас бонд гаргаж зээл олгож байгаа юм гэж.

Дараа нь Засгийн газар муу учраас 110 тэрбумыг солиод 300 тэрбум болгож байгаа юм гэж. Өөрөөр хэлбэл, сайд нь ч энд байхгүй. Одоо дүгнээд хэлбэл банкаа ч тэр, Засгийн газраа ч тэр Их Хурал нь орлоод, нэг хэсэг гишүүд нь сайдын дүрд тоглоод, нөгөө хэсэг гишүүд нь дэмжигчид, сөрөг хүчин болоод. Ингээд түрүүний Ш.Сайхансамбуу гишүүний асуудаг зөв шүү дээ. Хэн хариуцлагыг нь хүлээх юм бэ гэж. Өнөөдөр Монголд мөнгө хангалттай байна. Хувийн сектор тэртэй тэргүй өөрийгөө аваад явчихаж чадна. Засаглалын энэ дампуурал өөрөө бүх асуудлыг хутгаж байна шүү дээ. Өнөөдөр Их Хурал түрүүчийн бонд дээр улаан цайм засаглалын дампуурлыг өдөөж байгаа байхгүй юу. Банкаа өөрөө орлоод, Засгийн газраа өөрөө орлоод. Тэгээд сүүлд нь хэн хариуцах юм бүү мэд. Иймэрхүү.

Тэгээд одоо бондын хоёр дахь асуудал орж ирж байна. Энэ дээр олон маргаан байгаа. Түрүүн Д.Ганхуяг гишүүний санаа ерөнхийдөө зөв шүү дээ. Үнэхээр барилгын цөөхөн, хэдхэн компанийн орон сууцыг тулгаж борлуулдаг фонд болчих вий гэдэг айдас бидэнд байгаа. Өнөөдөр Орон сууцны компанийн захирал хувийн компаниудтай гэрээ хийгээд явж байгааг бид мэднэ. Магадгүй тэр хүн дунд нь ажиллаж байж ч магадгүй. Тийм асуудал байгаа. 

Ингээд Сангийн сайдаас миний нэг асуулт байна. Төрийн албан хаагчид болон иргэдэд олгоно гэсэн байгаа юм. Иргэд гэж чухам хэнийг хэлээд байгаа юм бэ? Энд нэр заасан иргэд байна уу? Дээр нь хэдэн хувийг нь иргэдэд олгох юм, яаж олгох юм бэ? Хэвлэл, мэдээллээр байгаад байгаа иргэд гэдэг нь хэвлэл, мэдээллийн ажилчин, сэтгүүлчид гэж яриад байх юм. Үнэн юмуу? Тэгвэл яагаад тэднийг сонгосон юм бэ? Иргэд гэсэн үгээ тайлбарлахгүй юу? Яаж энэ процедур ажиллах юм бэ?

Д.Дэмбэрэл: -Засгийн газрыг орлоод байгаа юм шиг харагдаж байна гэж байна. Эд нар чинь, хэлэлцэх эсэх дээр Засгийн газар юмаа илтгээд, тавиад, асуугаад, Засгийн газрын бүх бодлогоо эхний хэлэлцүүлэг дээрээ ярьчихаж байгаа шүү дээ, гишүүд ээ. Дараа нь бүлэг, Байнгын хороод бүгд ярьж байгаа. Тэр үеүддээ Засгийн газраас сайн асуугаад, Монголбанктайгаа ярилцаад шийдсэн байх ёстой.

Анхны хэлэлцүүлэг буюу  санал хураах хоёр дахь шат гэдэг бол Засгийн газар харин Улсын Их Хурлыг энэ үед орлох гээд байх хэрэггүй. Энэ үед Улсын Их Хурал өөрийнхөө жинхэнэ бодлогоороо явж байя. Ийм хоёр заагтай том хэлэлцүүлэг явж байгаа. Үүнийг гишүүд хооронд нь сайн ойлгооч ээ.

Байнгын хороон дээр, Эдийн засгийн байнгын хороо, Төсвийн байнгын хороо банк, санхүүгийн нөхдийг авчирч, маш их ярьж байгаа шүү дээ. Тэр үедээ банк, санхүүгийн юмаа тохиролцсон байх ёстой шүү дээ. Улсын Их Хурал санал хурааж асуудлаа шийдэх үедээ Улсын Их Хурлын ажлын хэсэг, Байнгын хороо өөрөө 76 хүний толгой, дээр нь Улсын Их Хурлын аппарат гэж 100 гаруй хүн ажиллаж байна. Энэ их хүч чинь эцсийнхээ шийдвэрийг хэнээс ч хараат бусаар гаргая. Санал хураах томъёоллоор санал хураах гэж байхад Засгийн газрын гишүүн үг хэлээд, манай бүх кнопууд тийшээ ханараад байдгийг больё гэж байна шүү дээ. 

Үүнтэй холбогдуулан бас нэг анхаарах зүйл бол Засгийн газрын гишүүд харьяалах Байнгын хороондоо байгааг боль. Байнгын хороондоо нөлөөлөөд байна шүү дээ. Тэр 20 хүн чинь толгойгоороо юмаа авч ирэг. С.Баярцогт сайд Төсвийн байнгын хороонд, бусад сайдууд харьяа Байнгын хороодод нөлөөлдгөө болих.

Хоёрдугаарт, Улсын Их Хурал санал хураах томъёололтой анхны хэлэлцүүлэг гэж нэрлэдэг. Анхных биш юм. Энэ чинь хоёр дахь хэлэлцүүлэг байгаа юм. Энэ үед бусдын хараат бус байдлыг багасга. Сайдаас асуухаа багасга. Байнгын хорооноос асуугаад бодлогоо бүрэн мэдэж, Улсын бодлого гарч байна уу, үгүй юу гэдгээ ярилцъя. Энэ асуудал дээрээ ингээд ойлголцъё, гишүүд ээ.

Илтгэгч нар их ач холбогдолтой. Яагаад гэвэл хамгийн асуудлыг мэдэж, ажлын хэсэгт орж явж байсан гишүүд үүнийг бүрэн мэдэж байгаа. Тийм учраас илтгэгч нар хариуцлагатай бай. Х.Баделхан гишүүн асуултад  хариулна. Энэ удаа энэ асуудлыг Х.Баделханы амаар л болно. Х.Баделхан унагах юмуу, болих юмуу.

Х.Баделхан: -Баярлалаа. Хурлын даргыг хэлснийг ойлголоо. Цаашдаа анхаарна. 

Д.Энхбат гишүүний эхний асуулт бол Засгийн газраас оруулж ирсэн асуудал шаардлага хангахгүй байна. Тэрийг Их Хурал дээр бүрэн өөрчлөөд, зарим зүйлийг нэмж байна гэсэн асуудлыг яриад байгаа. Үүнийг би ч гэсэн хувьдаа тэгж боддог юм. Засгийн газраас оруулж ирж байгаа зарим асуудлыг Их Хурал бараг 180 градус эргүүлж гаргаж байгаа шүү дээ. Сая бонд дээр нэмж бонд гаргасан. Түүхий эдийн тооны хуулийг хэлэлцэж байгаад бүхэл заалт өөрчлөгдөөд гарсан шүү дээ. Үүнийг цаашид Засгийн газар анхаарах нь зүйтэй болов уу гэсэн бодолтой байгаа. Ер нь Засгийн газар доороо яамтай, агентлагтай, хэлэлцэгдсэн, боловсрогдсон, амьдралд хэрэгжих боломжтой хуулийн төслийг цаашдаа өргөн барихыг анхаарах нь зүйтэй болов уу гэсэн ийм саналтай байгаа.


Хоёр дахь асуултад С.Баярцогт сайдаас асуусан юм байна.


С.Баярцогт: -Д.Энхбат гишүүний асуултад хариулъя. Энэ асуудлыг 2009 онд шийдсэн юм. Та хоёр жилийн дараа асууж байна. Би хариулъя. Төрийн албан хаагчид болон иргэдийг орон сууцаар хангах тухай хөтөлбөр гээд 2009 онд хийгдээд бид 80 тэрбумын бондыг 2010 ондоо гаргасан шүү дээ. Одоо нэмэгдүүлж гаргаж байгаа юм. Энэ дотор нийт төсвийн ерөнхийлөн захирагч нарт 4 мянган квотыг хуваарилсан байгаа. Яамдуудаар бүгдэд нь. Дээр нь 200 квотыг Монголын Телевизүүдийн холбоо, Өдөр тутмын сонинуудын холбоо, Монголын сонины холбоо гэсэн ийм гурван байгууллагад хуваарилсан гэдгийг хэлэх гэсэн юм. Баярлалаа.


Д.Дэмбэрэл: -Баярлалаа. Г.Баярсайхан гишүүн асуулт асууя. Г.Баярсайхан гишүүний дараа завсарлаад, үдээс хойш Засгийн газрын цагаар С.Бямбацогт гишүүний асуултад хариулна. Дараа нь өнөөдрийн хэлэлцэх асуудлыг үргэлжлүүлье. Өнөөдөр цаг гаргаж үргэлжлүүлье. Гишүүдэд зарлаарай. Үдээс хойш чуулганы ажиллагаа хэлэлцэж байгаа асуудлаа дуусгахаар Засгийн газрын цагийн дараа үргэлжилнэ гэдгийг зарлая.


Г.Баярсайхан гишүүн асуултаа тавья.


Г.Баярсайхан: -Баярлалаа. Би гишүүдийн ярьж байгаа зүйлтэй санал нэг байна. Энэ бол яах аргагүй барилгын салбарыг төрөөс бодлогоор, санхүүжилтээр дэмжиж байгаа маш зөв, зүйтэй алхам. Гэхдээ хэрэгжүүлэх шатандаа бүх шат, алхам нь тунгалаг байх зайлшгүй шаардлагатай байгаа юм. Орон сууц, санхүүжилтийн корпораци гэдэг байгууллагаар дамжуулаад,  тус байгууллага нь гэрээ хийгээд барилгын компаниудаас худалдаж авч байна гэж байна. Яг энэ процесс л ард иргэд, нийгэм дунд хардлага төрүүлээд байна. Гишүүдийн ярьж байгаа зөв шүү дээ. Шууд банкаар нь дамжуулах, тухайн орон сууц хүсэж байгаа иргэн нь өөрөө орон сууцаа сонгох энэ бүх алхмуудыг тунгалаг болгох зайлшгүй шаардлагатай байна. Төр өөрөөямар нэгэн тендергүйгээр худалдан авалт хийнэ гэдэг чинь цаанаа маш том булхай, хардлага төрүүлж байгаа гэдгийг, тэр нь явсаар байгаад Их Хурал дээр хар сүүдэр тусаж байгаа гэдгийг бас хэлэх хэрэгтэй байна.


Хоёрдугаар санал бол. Төрийн албан хаагч нарт орон сууцны зээл олгож байгаа. Гол санаа нь зөв, зүйтэй. Гэхдээ төрийн албан хаагч дотор төрийн их, дээд сургуулийн багш нар хоцорч, сугарч үлдээд байна. Төрийн их, дээд сургуулийн багш нар, жишээлбэл, Эрүүл мэндийн шинжлэх ухааны их сургуулийн багш нар дээр аваад үзэхэд тэр дотор карманы өрөө түрээсэлж байгаа багш байна, байр түрээслээд амьдарч байгаа багш нар байна. Төрийн сургуульд багшлаад байгаа мөртлөө энэ зээлэнд хамрагдахгүй байна гэдэг чинь өөрөө логикийн том зөрчил яваад байна.


Төрийн их, дээд сургууль дээр нэг том проблем байгаа шүү дээ. Бусад газар цалин нэмдэг, багш нарын цалинг нэмье гэхээр сургалтынхаа төлбөрийг нэмдэг. Сургалтынхаа төлбөрийг нэмэхээр оюутнууд нь гудамжинд гарч жагсах гээд байдаг. Ийм гурвалжин зүйл үүсчихээд байгаа юм. Тэгэхээр энэ зээлэнд зайлшгүй төрийн их, дээд сургуулиудын багш нар хамрагдах шаардлагатай. Төрийн үйлчилгээний албанд нь хамруулаад. Энд маш том зөрчил яваад байна шүү.


Иргэд гэж байна. Иргэд гэдэг асуудалд төртэй тулж ажилладаг хэвлэл, мэдээллийнхэн багтсан байна. Нэг ёсондоо заавал хэвлэл, мэдээллийнхнийг багтаадаг нь бас ямар учиртай юм бэ? Бусад мэргэжлийн холбоод, төрийн бус байгууллагууд, өөр зүйлүүд зөндөө байгаа шүү дээ. Сэтгүүлчид маань байртай болсныг би шүүмжилж байгаа юм биш. Гэхдээ сонголтыг шударга явуулах хэрэгтэй шүү дээ. Иргэд гэсэн ойлголт дотор сая С.Баярцогт сайд хариулт өгсөнгүй. Ямар шалгуур байгаа, ямар босгыг давж иргэд гэсэн тоонд багтаж орон сууц эзэмших юм бэ гэдгийг улам тодорхой болгох шаардлагатай байна.


Д.Дэмбэрэл: -Х.Баделхан гишүүн хариулна. Дараа нь С.Баярцогт сайд. Гишүүд асуултаараа заавал сайдад хандаад байна.


Х.Баделхан: -Ерөнхийдөө санал байна гэж ойлголоо. Анхаарах ёстой юм байна гэсэн ойлголт авлаа. Сая бас Д.Энхбат гишүүн асуусан. Иргэдийг ямар журмаар яаж хамруулах вэ гэж. Иргэн гэж хэнийг хэлээд байгаа вэ гэж. Энэ асуудлыг цаашдаа нэлээн тодорхой ярих нь зүйтэй байна гэсэн саналтай байна.Түрүүчийн Байнгын хорооны хурал дээр энэ тухай яригдаагүй.


Д.Дэмбэрэл: -Багш нар багтаж байгаа юу?


Х.Баделхан: -Бид нар түрүүн яриад, О.Чулуунбат гишүүнтэй ажлын хэсэг байгуулагдсан, ажиллаагүй байгаа. Нэг дэх өдрөөс эхлээд ажиллана. Энэ бол бондын асуудлаар. Орон сууцны асуудлаар түрүүчийн Байнгын хорооны хурал дээр ийм асуудал яригдаагүй. Одоо бондын асуудал яригдаж байгаа. Зээл олгох журмын асуудлыг сая Д.Энхбат гишүүн ч асууж байна. Хүмүүстээ яаж олгох юм, багш нарт яаж олгох юм, яаж эргэж төлөх юм гэж. Сая Д.Ганхуяг гишүүн бас асууж байна. Сонголтоо иргэд өөрсдөө чөлөөтэй хийх ёстой. Зээлээ сонгох ёстой, орон сууцаа сонгох ёстой гэсэн асуудлыг цаашдаа нэлээн дэлгэрэнгүй ярих нь зүйтэй юм байна гэсэн ийм бодолтой байна.


Д.Дэмбэрэл: -Иргэн гэдгийг, бондоо зориулалтынх үүднээс тодруулбал сайн. Иргэн гэдгийн цаана, энэ бонд юунд зориулагдаад байна вэ?


С.Баярцогт: -Г.Баярсайхан гишүүний асуултад хариулъя. Энд цоо шинэ юм ярьж байгаа юм биш ээ. Бид хэд дахин хэлэх юм бэ? 2010 оны төсөвт суугаад, 2009 онд шийдвэр нь гараад, эхний 80 сая нь хэрэгжсэн. Г.Баярсайхан гишүүнийг асуултандаа анхааралтай сонсохыг хүсэж байна.


Хоёрдугаарт, энэ асуудлыг дахин 2011 оны төсөв дээр суулгасан. Ингээд үлдэгдлийг нь 4 мянга 200 хүнийг квотлоод, жагсаагаад, бүгдийг нь байгууллага, байгууллагаар нь гаргаад, хуваарийг нь гаргаад одоо 2 мянга 500 хүн нь байраа авчихсан байгаа. Үлдэж байгаа хүмүүс нь өргөдлөө өгөөд, бүртгүүлээд бүх юм нь бэлэн болчихсон. Тийм учраас энэ хөтөлбөрөө дуусгая гэж байгаа юм.


Энэ хөтөлбөрийг анх яагаад 2009 онд цөөн хүний хүрээнд ингэж яригдсан юм бэ? Барилгын салбар хүнд байдалд орсон. Эдийн засгийн хямралын үеэр. Тэр үед барилгын салбарынхны зүгээс хүсэлт гаргасан. Бэлэн байгаа байрны нийлүүлэлт ойролцоогоор 4 мянга байна. Үүнийг яаралтай шийдэж өгөөч ээ. Нөгөө талд нь төрд алба хашиж байгаа хүмүүсийн хувьд бас нийгмийн асуудлыг шийдэх боломж байна. Дээр нь тогтвортой орлоготой байна, бүртгэлжүүлэхэд хамгийн хялбар, хамгийн амархан хийгдэх арга хэмжээ байна. Үүнийг даруй хийгээч ээ гэдэг ийм л арга хэмжээ авсан шүү  дээ. Үүнийгээ л дуусгаж байгаа юм. Энэ асуудлыг л бид ярьж байгаа юм.


Иргэд гэдэг дотор төрийн албан хаагч биш, миний түрүүний хэлсэн, сэтгүүлийн гурван байгууллагад хамрагдаж байгаа хүмүүс орж байгаа. Монголын Телевизүүдийн холбоо, Өдөр тутмын сонинуудын холбоо, Монголын сонины холбоо гэсэн ийм гурван байгууллагад квотоор 200-г хуваарилсан байгаа. Ийм л зүйл байгааг хэлэх гэсэн юм.


Д.Дэмбэрэл: -Г.Баярсайхан гишүүн тодруулъя.


Г.Баярсайхан: -Баярлалаа. Би тэгвэл “төрийн албан хаагч” гэсэн тодруулга авмаар байна. Төрийн албан хаагч төрийн сургуульд багшилж байгаа багш нар төрийн албан хаагчдад зориулсан зээлэнд хамрагдаж чадахгүй байгаа юм. Жишээлбэл, манай Эрүүл мэндийн шинжлэх ухааны их сургууль, бусад их, дээд сургуулиуд байна. Энэ ямар учраас хамрагдахгүй байгаа юм бэ?


С.Баярцогт: -Та угаасаа тоог нь харж байгаа байх. Манай төрийн албан хаагчид 150 гаруй мянган хүнтэй. Энэ төсөл арга хэмжээ бол 4 мянган 200 хүн дээр хүн дээр хэрэгжиж байгаа. Бүх хүсэж байгаа хүн хамрагдаж чадахгүй. Тийм болохоор бид Эрүүл мэндийн яам, Боловсролын  яам гээд тус, тусад нь хуваарь гаргаад, бүх яамдад өгсөн. Дээр нь бүх аймгийн Засаг даргын Тамгын газар, Нийслэлийн Засаг даргын Тамгын газар гээд хуваарь гаргасан. Тэгэхээр мэдээж бага оногдоно л доо. Эрүүл мэндийн яам өөрөө харж байгаад, нийт хүрээндээ хамрагддаг төрийн болон үйлчилгээний бүх албан хаагчдынхаа дунд явуулаад, тухайн яам дотроо ямар хэмжээгээр шалгаруулалт явуулсныг тухайн яам өөрсдөө шийдэж байгаа. Тэгээд  нэр гаргаад наашаа өгөөд, санхүүжилтээ өгч байгаа ийм л зүйл.


Эрэлт, нийлүүлэлтийн хувьд хангалттайэх үүсвэр байхгүй байгаа учраас бүх хүсэж байгаахүн авах бололцоогүй ийм л систем байгаагэдгийг хэлэх гэсэн юм. Баярлалаа.


Д.Дэмбэрэл: -Баярлалаа. Засгийн газрын цагийн дараа асуудлаа үргэлжлүүлж хэлэлцэнэ. Өнөөдрийн нэлээн хэдэн асуудал хэлэлцээгүй байгаа. Үргэлжлүүлэн цаг сунгаад хуралдаж магадгүй шүү. 


Завсарлага: 15 цагаас хуралдана.


Г.Батхүү: -Үдээс хойшхи хуралдаанаа эхлүүлье.


Дөрөв. Улсын Их Хурлын гишүүн С.Бямбацогтоос Монгол Улсын Ерөнхий сайдад тавьсан “Улсын Их Хурлын 2010 оны 36 дугаар тогтоолоор батлагдсан “Шинэ бүтээн байгуулалт” дунд хугацааны зорилтот хөтөлбөрийн хэрэгжилтийн талаарх асуулга”-ын хариуг сонсох.

Асуулгад Зам, тээвэр, барилга, хот байгуулалтын сайд Х.Баттулга хариулна. Х.Баттулга сайдыг урьж байна.

Х.Баттулга: -Улсын Их Хурлын дарга, эрхэм гишүүд ээ. Та бүхний энэ өдрийн амар, амгаланг айлтгаж, “Шинэ бүтээн байгуулалт” дунд хугацааны зорилтот хөтөлбөрийн хэрэгжилтийн талаар товч мэдээлэл хийе.


Монгол Улсын Их Хурлын 2010 оны 36 дугаар тогтоолоор “Шинэ бүтээн байгуулалт” дунд хугацааны зорилтот хөтөлбөрийг батлуулан хэрэгжүүлэх ажлын хүрээнд дараах арга хэмжээг авч ажиллаж байна. 

“Шинэ бүтээн байгуулалт” дунд хугацааны зорилтот хөтөлбөрийг хэрэгжүүлэх үйл ажиллагааны төлөвлөгөөг Монгол Улсын сайд, Засгийн газрын Хэрэг эрхлэх газрын дарга, Зам, тээвэр, барилга, хот байгуулалтын сайд, Байгаль орчин, аялал, жуулчлалын сайдын 2011 оны 03 дугаар сарын 21-ний өдрийн 55, 85, А72 дугаар хамтарсан тушаалаар батлуулсан.

Монгол Улсын Ерөнхий сайдын 2011 оны 02 дугаар сарын 23-ны өдрийн 12 тоот захирамжаар Засгийн газрын үйл ажиллагааны хөтөлбөрийн хүрээнд хэрэгжүүлж байгаа орон сууцжуулах ажлыг эрчимжүүлэх, нэгдсэн удирдлагаар хангах, салбар дундын болон төрийн захиргаа, нутгийн захиргааны байгууллага хоорондын уялдааг хангаж, шуурхай зохицуулах, зохих хөрөнгийн эх үүсвэр бүрдүүлэх үүрэг бүхий Үндэсний хороо байгуулагдан ажиллаж байна. 

Улсын Их Хурлын 2010 оны 36 дугаар тогтоолын хоёрдугаар хавсралтаар баталсан шинээр батлах, шинэчлэн найруулах, нэмэлт, өөрчлөлт оруулах нийт 39 хуулиас Хотыг дахин хөгжүүлэх тухай хуулийн төслийг шинээр, Хот, суурины ус хангамж, ариутгах татуургын ашиглалтын тухай, Газрын тухай, Геодези, зураг зүйн тухай, Газрын кадастрын тухай, Газрын хөтөлбөрийн тухай хуулийн шинэчилсэн найруулгын төслүүд Хот байгуулалтын тухай, Авто тээврийн тухай барилгын тухай, Авто замын тухай хуульд нэмэлт, өөрчлөлт оруулах тухай хуулийн төслүүдийг тус тус боловсруулж байна.

Хөтөлбөрийг хэрэгжүүлэхтэй холбогдуулан Хөгжлийн банкны 800 тэрбум төгрөгийн үнэт цаас болон Засгийн газрын баталгаа гаргах тухай Засгийн газрын 2011 оны 03 дугаар сарын 16-ны өдрийн 85 дугаар тогтоолыг гаргуулан Засгийн газрын 2011 оны 04 дүгээр сарын 07-ний өдрийн хуралдаанаар бага орлоготой иргэдэд жилийн 6 хувиас хэтрүүлэхгүй хүүтэй орон сууцны зээлийг олгохоор шийдвэрлээд байна.

“Шинэ бүтээн байгуулалт” дунд хугацааны зорилтот хөтөлбөрийн хүрээнд хот байгуулалт, барилгын салбарт авч хэрэгжүүлэх зарим арга хэмжээний тухай Засгийн газрын тогтоолын төслийг бэлтгэн Засгийн газрын 2011 оны 05 дугаар сарын 03-ны өдрийн хуралдаанаар хэлэлцүүлэн дэмжигдсэн. 

Энэхүү тогтоолоор эхний ээлжинд Баянголын ам, Буянт-Ухаа, Яармаг, Монголын Үндэсний олон нийтийн радио, телевизийн орчмын орон сууцны хороолол, 7, 14 дүгээр хорооллын цахилгаан, дулаан хангамжийн шугам сүлжээ, барилгын байгууламжуудыг шууд гэрээ байгуулан цэвэр, бохир усны шугам сүлжээ, барилга байгууламжийг сонгон шалгаруулалтаар гүйцэтгүүлэхэд зориулан 2011 онд 350 тэрбум төгрөгийг зарцуулах шийдвэр гаргуулсан.

Мөн авто замын салбарт салбарт хэрэгжүүлэхээр төлөвлөсөн ажлуудаас эхний ээлжинд зураг төсөл нь бэлэн байгаа олон улс, улсын чанартай 1 мянга 377,4 км авто замыг 615,3 тэрбум төгрөгөөр, Улаанбаатар хотын 48,7 км авто зам, 1 гүүрэн гарцын барилгыг 98 тэрбум төгрөгөөр, хөтөлбөрт тусгагдсан бусад авто замыг зураг төслийг 13,39 тэрбум төгрөгөөр Хөгжлийн банкны эх үүсвэрээс санхүүжүүлэн дотоодын гүйцэтгэгч байгууллагуудаар шууд гэрээ байгуулан гүйцэтгүүлэхээр Засгийн газрын 2011 оны 04 дүгээр сарын 06-ны өдрийн 105 дугаар тогтоол гаргуулсан байгаа.

Улаанбаатар хотын 7 дугаар хороолол, авто зам, инженерийн шугам сүлжээний трасс суурьшиж буй 854 нэгж талбарыг чөлөөлөхөд шаардагдах нөхөн олговрын 20 тэрбум төгрөгийг нийслэлийн 2011 оны төсвөөс санхүүжүүлэхээр шийдвэрлэн төслийн нэгж байгуулан ажиллаж байна.


Улаанбаатар хотод барих Их тойрог 220, 110 квт-ын цахилгаан дамжуулах агаарын шугам, дэд станц, магистраль шугамуудын зураг төслийг боловсруулахаар ажиллаж байна. Улаанбаатар хотод баригдах Их тойрог, Буянт-Ухаа, Монголын Үндэсний олон нийтийн радио, телевизийн 7, 14 дүгээр хорооллын 110, 35, 10 квт-ын дэд станц, цахилгаан дамжуулах агаарын шугамын зураг төсөл, дулааны цахилгаан станц 4-ийг түшиглэн уур, усны дулаан солилцуулагч бүхий дулааны дэд станцын ажлын зураг төслийг боловсруулан экспертизээр батлуулж барилгын ажлыг эхлүүлэхээр бэлтгэж байна.


“Шинэ бүтээн байгуулалт” хөтөлбөрийн хүрээнд бага орлоготой иргэдэд зориулан Буянт-Ухаа орон сууцны хороололд 2 мянган айлын орон сууцыг дэд бүтцийн хамт барих төслийг бэлтгэж, хөрөнгийн асуудлыг шийдвэрлүүлэхээр Үндэсний хөгжил, шинэтгэлийн хороонд хүргүүлсэн байна.


Улаанбаатар хотод эхний ээлжинд баригдах Баянголын ам, Яармаг, Буянт-Ухаа, 7, 14 дүгээр хороолол, Ирээдүй хороолол, Үндэсний олон нийтийн радио, телевизийн орчмыг хорооллын барилгын ажлыг 2011 оноос эхлүүлэхээр шийдвэрлээд байна.


Улаанбаатар хот, аймгуудын төв, бүсийн тулгуур төвүүдэд барилгын материалын чанар, аюулгүй байдлын хяналтын лабораторийг байгуулах ажлыг эрчимжүүлэхээр төлөвлөж, эхний ээлжинд улсын төсвийн 213 сая төгрөгөөр 5 лабораторийгбайгуулан, 21 аймагт лабораторийн тоног төхөөрөмж худалдан авах тендер зарлан сонгон шалгаруулалт хийж, тоног төхөөрөмж нийлүүлэх компанитай гэрээ байгуулаад байна. 


Барилгын материал, хийц, бүтээц, эдлэхүүний сорил, шинжилгээний төв лабораторийг нийслэл, бүх аймагт салбар лаборатори барьж байгуулах ажлыг Концессын тухай хууль, бусад эрх зүйн актаар шийдвэрлэх боломж, нөхцөлийг бүрдүүлсэн байна. Анхаарал тавьсанд баярлалаа.


Г.Батхүү: -Х.Баттулга сайдад баярлалаа. Ажлын хэсгийн гишүүд хүрэлцэн ирсэн байгаа. Ажлын хэсгийн бүрэлдэхүүнд Хот байгуулалт, газрын харилцааны бодлогын газрын дарга Т.Очирбат, Барилга, орон сууц, нийтийн аж ахуйн бодлогын газрын дарга Б.Баасан, Сургалт, судалгаа, хөрөнгө оруулалт, барилга захиалагчийн албаны дарга Б.Чинтулга, Авто замын газрын дарга Б.Энхтөр, Төмөр замын газрын дарга Т.Батболд, Нийслэлийн Засаг даргын орлогч Д.Ганболд нар ажлын хэсгийн бүрэлдэхүүнд байна.


Ингээд асуух асуулттай гишүүд нэрсээ ирүүлнэ үү.


Х.Баделхан гишүүн асуултаа асууя.


Х.Баделхан: -Баярлалаа. Х.Баттулга сайдаас асууя. Шинэ бүтээн байгуулалтын хэмжээнд асар том ажлууд хийгдэх гэж байгаа. Хөрөнгийн асуудал шийдэгдэж байгаа. Үүнийг гишүүд, ард иргэд дэмжиж байгаа. Сая хөдөө яваад ард, иргэдтэй уулзаж байхад энэ бодлогыг маш их дэмжиж байсан.


Асуулт бол нэгдүгээрт, баруун аймгаас хүмүүс маш их нүүж байгаа. Баян-Өлгий, Ховд, Увс аймгууд бараг хүн амын тооллогоор 10 жилийн өмнөхөөс хоёр дахин буурсан байна шүү дээ. Баруун аймгууд дээр шинэ бүтээн байгуулалтын ажлын хүрээнд юу хийхээр төлөвлөж байна вэ? Ямар ажлын байр бий болохоор төлөвлөж байна вэ?


Хоёр дахь нь, босоо тэнхлэгийн зам байгаа. Цагааннуураас Ховдын Булганы боомт хүртэлх. Зарим хөрөнгийн эх үүсвэр бол Хятадын хөнгөлөлттэй зээлээр шийдэгдээд ажил эхэлж байгаа л даа. Үлдсэн замыг ямар хөрөнгийн эх үүсвэрээр, хэзээ, яаж барих гэж байгаа бол гэсэн ийм хоёр асуулт байна. Баярлалаа.


Г.Батхүү: -Х.Баттулга сайд хариулах уу?


Х.Баттулга: -Энэ бүтээн байгуулалтын төсөл дээр ерөнхийдөө баруун, зүүн аймаг гэхгүй. Ерөнхийдөө урд, хойд, говийн бүс, баруун, зүүн гэдэгтээ орж байгаа. Эндээс орон сууцны тал дээр нийт 100 мянган айлын 25 хувийг аймгуудад, хөдөө, орон нутагт гэж байгаа юм. Тэгэхээр энэ бол баруун бүсийн аймгуудад хамрагдаад явна.


Нөгөө нэг нь Шинэ сум төсөл буюу одоо бид нар энэ нүүдлийг ямар нэгэн байдлаар зогсоох тал дээр тухайн алслагдсан аймгуудын хамгийн эхний нэгж болох хүндээ хүрдэг сумуудыг шинэчилье. Тэр орчинг Канадын технологиор барьсан, яг Канад орчинтой, эмнэлэг нь устай, сургууль нь дотроо устай, 00-той байх ийм юм байя гээд туршилтын хэлбэрээр 2011 онд нэгээс хоёр сумыг бариад болж байна гэвэл дараа нь 96 гэсэн юмаар явж сумуудыг шинэчилье гэсэн ийм хэлбэрээр бас оруулсан байгаа. Энэ бол баруун аймагтаа ороод явна.


Замуудын тал дээр сая танилцуулгад дурдагдсан байгаа. Нийтдээ 1 мянга 377 км авто замыг энэ жил зурагтай учраас дуусгачихъя. Энэ 2011 ондоо 4 мянга 500 орчим км замын зургийг нь дуусгая. Энэ юу гэж байна вэ гэвэл нэгэнт зурагтай болчихсон бол 2011 оноос зураг нь гарсан замуудыг дуусгая гэж байгаа юм. Энэ бол бүх аймгуудыг хатуу хучилттай замаар холбоно гэдэг дотор явж байгаа учраас энд гурван том үзүүлэлт орчихсон явж байгаа гэж хариулах байна.


Яг тэр замын чиглэл дээр Б.Энхтөр хариулъя.


Б.Энхтөр: -Баруун чиглэлийн шинэ бүтээн байгуулалтын замын талаар сайд хэлчихлээ. Үндсэндээ баруун аймгуудыг холбох ажиллагаа хийгдэж байгаа. Энэ жил урдуураа явж байгаа Баянхонгороос цаашхи замын ажлыг эхлүүлчихээр төлөвлөөд явж байгаа. Завхан, Увс чиглэлийн зарим хэсэгт нь зам эхлүүлнэ. Мөн зургийг энэ жил хийж дуусгахаар сая сайдын хэлдгээр явж байгаа.


Босоо тэнхлэгийн замын тухайд бол нийт 700 гаруй замаас Монгол Улсын төсвийн хөрөнгөөр 100-гаад км зам баригдаж байна. Азийн хөгжлийн банкны буцалтгүй тусламж, зээлийн хөрөнгөөр 110 км зам баригдаж байна. Хятадын хөнгөлөлттэй зээлээр 145 км зам баригдаж байна. Үлдсэн хэсгийг Азийн хөгжлийн банк гурав дахь төслийнхөө хүрээнд авч үзье гэсэн ийм урьдчилсан зүйлийг хэлээд, анхны судалгаа ноднин хийгдсэн. Тэр судалгааны дагуу үлдсэн хэсгийг Азийн хөгжлийн банкны буцалтгүй тусламж, зээлийн хөрөнгөөр барих ийм ерөнхий төлөвлөгөөнд ороод явж байгаа.


Мөн тэрнээс үлдвэл Хятадын хөнгөлөлттэй зээл юмуу, улсын төсвийн хөрөнгөөр үлдсэнийг нь барья гэсэн юм явж байгаа. Үлдэх нь бага үлдэх ёстой.


Г.Батхүү: -О.Чулуунбат гишүүн асууя.

О.Чулуунбат: -Баярлалаа. Шинэ бүтээн байгуулалтынталаарХ.Баттулга сайд товч мэдээлэл хийлээ. Бүтээн байгуулалт маань хамгийн гол шалтгаалах ажил маань санхүүжилт байгаа. Тэр санхүүжилт дээр сая Засгийн газраас Хөгжлийн банкаар дамжуулаад 800 тэрбум төгрөг босгоно гэсэн тоо гарч байна. Өөр санхүүжилтийн эх үүсвэрээ бэлдээгүй, эсвэл санхүүжилт байхгүй юм шиг санагдаад байх юм.

Миний бодлоор Хөгжлийн банк шууд 800 тэрбум төгрөг босгоход хүндрэлтэй. Дөнгөж сая банк байгуулагдсан. Олон улсын банкууд шинэ байгуулагдсан банктай бас ажиллахгүй шүү дээ. Шууд Засгийн газрын баталгаатайгаар л ажиллана. Энэ утгаараа Сангийн яам ноднин, уржинангаас өөрөө баталгаагаа гаргаад, өөрөө мөнгөө босгоод ажилласан бол их цаг хожих байсан юм. Хөгжлийн банкны цагаа хүлээсээр байгаад бид бас их цаг алдчихлаа.

Би эхлээд С.Баярцогт сайдаас асуулт тавимаар байна. Шууд манай Засгийн газар гадаад зах руу гарч болохгүй байсан юмуу? Манай зэрэглээний үнэлгээ муугүй байгаа. Due diligence бол Монголын Засгийн газар удаан хугацаандаа төлбөрийн чадвар сайтай гэсэн ийм үнэлгээтэй байгаа шүү дээ. Үүнийгээ ашиглахгүй, дотооддоо төгрөгийн бонд гаргана гээд яриад байх юм.

Манай дотоод дээр бонд худалдаад авах бэлэн мөнгө арилжааны банкууд дээр байхгүй байгаа шүү дээ. Бүгдийг нь Төв банк цуглуулаад авчихсан байгаа. 1,5 триллион төгрөгийг Төв банк үнэт цаас бөгөөд заавал байлгах нөөцөөрөө өөр дээрээ авчихсан. Тэгэхээр энэ бондыг худалдаж авах мөнгө байхгүй. Харин төгрөгөөр бонд гаргавал гадны хөрөнгө оруулагчид орж ирээд 800 тэрбум төгрөгтэй тэнцэх доллар юмуу, гадаад валют зараад төгрөг худалдаж авахаар төгрөгийн ханш маань буцаад аймаар чангараад явчих гээд байдаг. Дотоод санхүүгийн зах зээлээ ингэх л ийм арга хэмжээ болчих гээд байгаа юм. Нэг ийм асуулт байна.

Хоёрдугаарт, Х.Баттулга сайдаас энэ том бүтээн байгуулалтын нэг нь яах аргагүй төмөр зам, хөндлөн төмөр зам гэж ойлгож байгаа. Хөндлөн төмөр замын санхүүжилт одоо хэр бэлэн болоод байна вэ? Үүнийгээ яаралтай арга хэмжээ авах, яаралтай, ялангуяа Их Хурлаас шалтгаалах ийм асуудал байвал хурдан оруулахгүй юмуу? Энэ төмөр зам ашиглалтад орсноор манай говийн, урд бүсийн бүхобъектууд, бүх төслүүд эрчимтэй дэлхийн зах зээл рүү гарах ийм бололцоотой байгаа шүү дээ. Энэ талаар ямар юм төлөвлөж байна вэ? Баярлалаа.

Г.Батхүү: -С.Баярцогт сайд хариулах уу. Дараа нь Х.Баттулга сайд нэмж болно.

С.Баярцогт:-О.Чулуунбат гишүүний асуултад хариулъя.

Нэгдүгээр асуултын хувьд манайх дөнгөж баталгаа гаргадаг хуулийн зохицуулалт энэ 03 дугаар сард нэгдсэн шүү дээ. Яагаад гэвэл өмнө нь манайх Төсвийн хуулиар хаачихсан байсан. Баталгаа гаргадгийг. Дөнгөж нээгээд энэ нээсэн нээлтээ гуравхан зүйлээр хязгаарласан байхгүй юу. Засгийн газрын баталгааг Хөгжлийн банкинд, Концессын хуулинд, тэгээд жижиг, дунд үйлдвэрийн баталгааны зээл гэсэн ийм гурван төрөлд Засгийн газар баталгаа гаргаж болно гээд хаачихсан.

Хөгжлийн банкинд гаргах баталгааны дээд хэмжээг 1,9-өөр энэ жилийн хувьд хязгаарлаад өгчихсөн. Тэгээд бид нар ямар ч гэсэн эхний ээлжинд Хөгжлийн банкинд 800 тэрбум төгрөгийн баталгаа гаргаад өгчихье. Хөгжлийн банк босгооч ээ гэсэн ийм асуудал тавьсан.

Хоёрдугаар асуудлын хувьд бид суурин бонд гаргахаар бэлдэж байгаа. Энэ шаардлага нь шууд суурин бонд гаргасан нөхцөлд тоолуур шууд гүйгээд эхэлнэ. Төслүүд нь бэлэн болчихсон байх ёстой. Тийм учраас бид нар урьдчилаад Дэлхийн банкнаас 25 сая ам.долларын зээлд сая гарын үсэг зурсан /өнгөрсөн 7 хоногт/. Бүх төрлийн feasibilityхийлгэчихье гэж. Банк feasibilityбайхад засаг бүх мөнгийг нь гаргаж санхүүжүүлэхгүй. Засаг өөрөө тодорхой хэсэгт нь оролцоно шүү дээ. Бусдыг нь банк feasibilityбусад газруудаас босгоход төрийн оролцох хувь хэмжээг төр санхүүжүүлэх мөнгөө найдвартай босгочихъё гэж байгаа юм. Ийм байдлаар зохион байгуулалтад орно гэсэн ийм байдлаар ярьж, хийж, зохион байгуулж байгаа.

Хөндлөн төмөр замын хувьд Тавантолгойгоос Сайншанд орох гэж байгаа төмөр замын хувьд бид том Тавантолгой дээр орж байгаа консорциумд тавьж байгаа үндсэн шаардлага тэр. Энд орж байгаа компани бол энэ төмөр замын хөрөнгө босгох үйл ажиллагаанд нь давхар оролцоно шүү гэсэн ийм нөхцөлтэй.

Одоо бол Зам, тээвэр, барилга, хот байгуулалтын яам эхлэлийн ажлыг өөрсдийнхөө хэмжээнд эхлүүлчихсэн байгаа. Тэр дээр давхар явагдана. Мэдээж, төрийн оролцоо байна. Гэхдээ төрийн оролцоо өөрөө хязгаарлагдах ёстой байхгүй юу. Манай нэг дутагдал юу вэ гэвэл ямар ч том төсөл байсан төр бүхэлд нь мөнгийг нь гаргана, төсөв өөрөө рейскийг нь үүрнэ гэдэг явдал. Төр оролцоно. Бид хамгийн дээд тал нь 30. Ер нь дундаж оролцоо нь 15 хувьтай том, том төслүүд дээр. Энэ хэмжээнээс илүү оролцохгүй гэсэн ийм л байр суурьтай гэдгийг хэлэх гэсэн юм. Баярлалаа.

Г.Батхүү: -Х.Баттулга сайд нэмж хариулах уу?

Х.Баттулга: -Төмөр замын санхүүжилтийн тал дээр сая С.Баярцогт гишүүн товч дурдлаа. Тавантолгойн тендерт орж байгаа консорциумуудын өөрсдийнх нь санал дотор байгаа. Мэдээж, говийн бүс, уул уурхайг ашиглах гэж байгаа юм чинь дэд бүтцийн асуудалд санаа зовж байгаа. Нэгэнт танай төмөр зам бодлого гарсан юм бол бид дэд бүтэц, ийм, ийм хэмжээний мөнгө өгнө гэсэн ийм саналуудыг өөрсдөө гаргаад өгчихсөн байна. Тэр бол нэг хувилбар байгаа.

Бодлогын хувьд бид яах вэ гэхээр нэгэнт Төмөр замын хууль 2007 онд гарсан. Энэ хуулиндаа суурь бүтэц бол олонхи хувь нь гэх юмуу даа, ихэнх нь. Тоон хэлээр бол 51-ээс доошгүй хувь нь улсынх байна гэсэн заалт байгаа учраас ерөнхийдөө 49 хувь нь хөрөнгө оруулагч нарт санал тавиад, энэ  оруулж ирсэн мөнгөөрөө эхэлье гэж байгаа юм.

Өнөөгийн хувьд үндсэндээ нэгэнт төмөр замын бодлого эхний шат батлагдсан байгаа. Одоо хоёр дахь шатын, Дэлхийн банкны 25 саяас бид нар зохицуулалт хийх байх. Засгийн газар Монголын төмөр зам гэдэг компанийг бодлогын хувьд хөдөлгөөнд оруулаад явуулж байгаа. Монголын төмөр зам зөвлөх компаниар бол Америкийн Макензи гэдэг компанийг шалгаруулсан иймэрхүү хэлбэрээр явж байгаа. Өнөөдрийн байдлаар дөрвөн компанид хөрс хуулах ажлыг эрхийг нь өгөөд явуулж байгаа. Энэ бол бид дулааны улирлыг хожих гэсэн ийм санаа юм. Энэ компаниудад ямар ч гэсэн “та нар хоёр сар 2-3 сая өөрсдийнхөө хөрөнгөөр эргэн төлөгдөх нөхцөлтэйгөөр энэ трассын дагуу ажлуудыг хийж бай” гэсэн ийм юмаар явж байгаа.

Хөрөнгө мөнгөний асуудал дээр боломжтой хувилбарууд нэлээн гарч байгаа. Үүнийг Макензи гэдэг компани хийж байгаа учраас бид байнгын, 7 хоног бүрийн мэдээллүүдийг авч байгаа.

Г.Батхүү: -Н.Ганбямба гишүүн асууя.

Н.Ганбямба: -Шинэ бүтээн байгуулалтын чухал ажил хурдан эхлээсэй, бүтээсэй гэж хүн бүхэн хүсэж байгаа. Санхүүжилт нь хэр бүтэх янзтай явж байгаа юм бол? Санхүүжилтийн хэдэн хувь нь бүтэхээр нааштай юм харагдана вэ гэж асуух гэж байна. Өөрөөр хэлбэл, 18 триллион төгрөг шахам том бүтээн байгуулалтын төсөл Их Хурлаар батлагдсан. Харин ойрын үед сайд та Дорноговьд нэг ёслолын ажил хийж байх шиг байна. Төмөр зам. Энэ техник, эдийн засгийн үндэслэл нь бүтсэн юмуу, бүрдсэн юмуу? Санхүүжилтийн эх үүсвэр нь бүтсэн ажил уу? Дорнодод бас тийм ёслолын арга хэмжээ хийж байна. Энэ ёслолын арга хэмжээ хийж байгаа ажлууд чинь техник, эдийн засгийнх нь үндэслэл нь батлагдсан юмуу? Санхүүжилт нь бүтсэн юмуу? Эсвэл зүгээр ёслолынхоо ажлыг түргэвчлэх гээд иймэрхүү  юмнууд хийсэн юмуу?

Ер нь олон нийтийн дунд хүлээлт бий болдог. Би телевизээр хараад “ашгүй дээ, нэг юм эхэлж байгааюм болов уу“ гэсэн. Тэгээд ТЭЗҮ нь яасан нь мэдэхгүй. Тийм мэдээлэл алга байна. ТЭЗҮ-тэй юмуу, үгүй юу? Эсвэл зүгээр ёслолынхоо ажлыг түрүүлээд хийчихсэн юмуу?

Ерөнхийдөө санхүүжилт хамаг юмыг шийднэ. Санхүүжилт ямар янзтай байна вэ? Хэдэн зарчмууд баталсан байгаа. Тэр нь хэрэгжилт нь хэр зэрэг байна вэ гэдгийг л тодруулах гэсэн юм.

Г.Батхүү: -Улсын Их Хурлын чуулганы ажиллагаатай Монгол Улсын Их Хурлын дэд дарга Нямаагийн Энхболдын урилгаар Төв аймгийн сумдын Эмэгтэйчүүдийн холбооны төлөөлөгчид чуулганы үйл ажиллагаатай танилцаж байна. Мөн Завхан аймгийн Татварын хэлтсийн татварын улсын байцаагч нар чуулганы үйл ажиллагаатай танилцаж байна. Улсын Их Хурлын гишүүн Д.Дамба-Очирын урилгаар Улаанбаатар хотод зохиогдож буй “Эрдэнэтийн өдрүүд” арга хэмжээнд оролцохоор ирсэн Орхон аймгийн үйлдвэрлэгчдийн төлөөлөгчид чуулганы үйл ажиллагаатай танилцаж байна. Та бүхний ажилд амжилт хүсье /алга ташив/.

Асуултад Х.Баттулга сайд хариулах уу? Сая хоёр сайд хөрөнгө оруулалтын чиглэлээр нэлээн хариулсан. С.Баярцогт сайд хариулах уу?

Шинэ бүтээн байгуулалтын хөрөнгө оруулалт 18 тэрбум төгрөгөөс хичнээн хувьтай байгаа вэ гэж асуусан. Төмөр замын ТЭЗҮ нь хийгдсэн үү гэж асуугаад байна.

С.Баярцогт: -Их бүтээн байгуулалтын хөтөлбөрийг Н.Ганбямба гишүүн санаж байгаа байх. Энэ бол 18 тэрбум төгрөгийн асуудал эхний 8-10 жилийн хугацаанд шаардагдах нийт ажлын үр дүн шүү дээ. Тэр бол 18 их наяд байгаа. Энэ жилийн хувьд бид нар төсөв дээр 688 байгаа. Төсвөөс гадуур Хөгжлийн банкин дээр 800-г Засгийн газрын баталгаагаар гарга гэдэг шийдвэрээ өгчихсөн. Одоо Хөгжлийн банк бол Зам, тээвэр, барилга, хот байгуулалтын яам, Эрдэс баялаг, эрчим хүчний яам, бусад газруудаас ирсэн саналуудыг судалж байгаа. Баталгаа нь Хөгжлийн банкин дээрээ оччихсон. Хөгжлийн банк due diligence хийгээд, энэ төслүүд нь болно гэвэл үүндээ таарсан бондуудаа гаргаад, санхүүжилтүүд нь эхэлчихнэ. Өөрөөр хэлбэл, эхний хэсгийн ажил санхүүжүүлэгдэх Засгийн газрын талаас хийх ёстой ажлуудаа бид хийчихсэн гэж үзэж байгаа.

Гэтэл хамгийн хүндрэлтэй зүйлүүд юу байна вэ гэвэл ТЭЗҮ-үүд нь банкинд аваачиж өгөх ТЭЗҮ гэж ярьдаг шүү дээ. Банк болfeasibility. Тэр бол манай ихэнх төсөл дээр хийгдээгүй байгаа. Бид одоо тэр дээр илүү анхаарч байгаа. Урьдчилсан ТЭЗҮ хангалттай хийгдчихсэн. Одоо Их бүтээн байгуулалтын хөтөлбөр баталсан шүү дээ. Улсын Их Хурлаар орж ирэхэд. Тэр дотор аймгуудыг холбосон хар замын асуудал. Энэ дээр зураг нь хийгдчихвэл асуудал байхгүй гээд. Энэ асуудлыг Засгийн газрын төвшинд шийдчихсэн. Дээр нь төмөр замын асуудал байгаа. Сая байдлыг нь ярьсан. Сайншандын аж үйлдвэрийн парк байгаа. Дээр нь 47 гээд Улсын Их Хурлын 2008 оны тогтоол байгаа. Энэ дөрвөн ажлыг л эхний ээлжинд энэ жилдээ багтааж санхүүжүүлж эхэл. Энэ дээр нь Засгийн газрын зүгээс Хөгжлийнбанкаар санхүүжүүлэх дэмжлэг үзүүл гэсэн ийм асуудал тавьсан байгаа.

Одоо  бид нар Сингапурын Temasek holding гэдэг компанид Сингапурын Засгийн газартай ярьж байгаад хоёр зүйл дээр нь feasibilityхийлгэж байгаа. Таван толгой дээр баригдах цахилгаан станцын ТЭЗҮ, Даланзадгад хотын аймгийн Онгоцны буудлыг Олон улсын онгоцны буудал болгох гэсэн энэ хоёр ТЭЗҮ-г тэд нар өөрсдөө буцалтгүй тусламжаар хийж өгье. Одоо 25 сая ам.долларын зээл сая өнгөрсөн 7 хоногт зурагдсан. Гурван Байнгын хороогоор зөвшилцөөд, нөгөө талтайгаа хэлэлцээр хийгээд. Одоо 06 дугаар сард багтаагаад Улсын Их Хуралд оруулж ирж соёрхон батлуулна. Тэгвэл Монгол өөрөө биеэ дааж бүх хэрэгцээ, шаардлагатай гэж байгаа зэс хайлуулах үйлдвэрүүд, том, том төслүүдийнхээ ТЭЗҮ-г  хийлгэчихээд банк болон санхүүжүүлэгч байгууллагуудад тавиад явах ийм зохион байгуулалттай байгаа гэдгийг хэлэх гэсэн юм. Баярлалаа.

Г.Батхүү: -С.Баярцогт сайдад баярлалаа. Х.Баттулга сайд нэмж хариулъя.

Х.Баттулга: -Баярлалаа. Сая хэллээ. Нийт 18 их наяд гээд байгаа маань 8-10 жил хэрэглэгдэн. 2011 оны 800 тэрбум буюу бусад мөнгө гээд байгаа нь эхний энэ жилийнхээ ажиллагаанд хангалттай, боломжтой боловуу гэж бид тооцоолж байгаа. Хөрөнгийн бусад эх үүсвэрүүд гэхээр Хөгжлийн банкин дээр Сангийн яам жишээлбэл, улсын төсвөөр баталгаа гаргаад өгнө гэвэл эх үүсвэрийг нь гаргаад үйл ажиллагаануудад. Мөн Концессын хуулийг бид мөн Их Хурлаараа баталсан байгаа. Энэ Концессын хууль тодорхой дэд бүтцүүдийг хувь, хувьсгалын хамтарсан байдлаар хийж болох юм.

Төмөр замтай холбоотой асуудлыг бид энэ жилийг алдахгүй гэсэн том зорилго байгаа. 

Хоёрдугаарт,трассыг Монголын Төмөр зам гэдэг компани аль ноднин хийгээд урьдчилсан тарсс гарчихсан байсан. Үүнийг нэлээн нарийсгаад бид баталсан байгаа. Би өвөл трасс батлагдлаа гээд яриад байсан. Ингээд трассын дагуу урьдчилсан ТЭЗҮ хийгдсэн. Би түрүүн бас асуултад  хариулахдаа хэлсэн. Хөрс хуулалтын ажил трассын дагуу явж байгаа. Урьдчилан ТЭЗҮ хийгдсэн. 07 дугаар сар гэхэд ТЭЗҮ гарч дуусна. 

Ёслолын ажиллагаа биш юм. Үүнийг бас бодох хэрэгтэй. ТЭЗҮ байгаа. Энэ чинь өөрөө маш нарийн ажил байдаг. Өнгөрсөн оны Цагаан сарын дараагаас эхлээд манайх геологийн ажлуудаа оруулсан шүү дээ. Мэдээж хөрөнгө, мөнгөний асуудал  хэцүү байсан. Энэ дээр би дотоодын компаниудыг яаж уриалсан бэ гэвэл Монгол Улс өнөөдөр хөгжлийнхөө алхмыг зарлачихлаа, Улсын Их Хурал баталчихлаа. Монголд байгаа компаниуд энэ бүтээн байгуулалтад орно. Та нар хөрөнгө, мөнгө байдаг юм бол өөрсдийнхөө хөрөнгүүдийг эргэн төлөгдөх нөхцөлөөр энэ, энэ ажлуудыг хийж бай гээд геологи, геодези ажлуудыг 02 дугаар сараас хойш хийсэн байгаа. Энэ дагуу 50, 50 км-ээр компаниудад энэ ажлууд хөрс хуулалтыг эхэлсэн байгаа. Тийм учраас үүнийг ёслолын ажиллагаа гэж битгий нэрлээч ээ гэж хүсмээр байна. Телевизээр бүгд ярьсан байгаа. Нэг хөрс хуулдаг трактор гэхэд 400 мянган долларын үнэтэй. 24 цагаар ажиллахад 1 сая төгрөгийн дизель хэрэглэж байгаа. Одоо дизелийн үнэ өссөн байгаа. Үүнийг дотоодын компаниуд үнэхээр том бүтээн байгуулалтандаа оръё гэдгээр хоёроос гурван сар өөрсдийнхөө зардлаар явж байгаа ийм ажлууд хийгдэж байгаа юм. Үүнийг аль болохоор өөрсдөө дэмждэггүй юм гэхэд сэтгэлийн дэмээр дэмжээд явахад энэ бүтээн байгуулалт богино хугацаанд явчихаар юм билээ. Одоогоор Чойбалсан хотоос Сайншанд руу Монголын Хэт гэдэг компани 50 км-ийн хөрс хуулалтыг өөрийнхөө хөрөнгөөр явж байгаа. Мөн Баруун-Уртаас Халхын төмөр зам гэдэг компани Сайншанд руу чиглээд явж байгаа. Сайншандаас Таван толгой руу Улаанбаатар төмөр зам явж байгаа. Мөн Сайншандаас Чойбалсан чиглэсэн компани явж байгаа. 50 км-ийн хөрс хуулалтын ажил эхэлж байгаа.


Цаашдаа бид нар тодорхой 50, 50 км-ийг дотоодын компаниудад өгөөд явахад хөрс хуулалт, далангийн ажил тодорхой хугацаатай дуусна гэсэн ийм тооцоотой байгаа.


Г.Батхүү: -Г.Баярсайхан гишүүн асуулт асууя.


Г.Баярсайхан: -Баярлалаа. Х.Баттулга сайдаас асууя. Шинэ бүтээн байгуулалт төмөр замын асуудал, 100 мянган орон сууцны асуудал бүгдээрээ Монгол Улсын эдийн засагт асар их нөлөө үзүүлэх нь гарцаагүй. Эхэлж байгаа нь маш сайшаалтай хэрэг гэж би хувьдаа бодож байна. Ялангуяа 100 мянган айлын орон сууцыг хэрэгжүүлэхэд дэд бүтэц, инженерийн хангамж маш хүндрэлтэй байгаа. Энд харж байхад гурван дэд станц барина, нэлээн урт цахилгаан дамжуулах шугам барина гэсэн ажлууд эхэлж байгаа юм байна.

100  мянган айлын орон сууцыг барихын тулд дэд бүтцийн асуудал, ялангуяа цахилгаан хангамжийн асуудал хүндрэлтэй байгаа. Манай тавдугаар цахилгаан станцын бүрэн хүчин чадлаараа ажиллах нь 2020 он гэж дуулдаж байсан. Тэгэхээр энэ 100 мянган айлын орон сууцны барилгын ажил, цахилгаан эрчим хүчний эх үүсвэрийн ажил хоорондоо хэр зэрэг уялдаатай явж байгаа вэ? Сайхан лоозон тавиад бариад байдаг.Баригдаад ирэхээр эрчим хүчний хомсдолд орох асуудал босож ирэх юм биш үү гэсэн асуудал байна.

Хоёрдугаар асуудал, 100 мянган айлын орон сууцны барилгын стандартын талаар асууя. Стандарт ямар стандартаар явагдаж байна вэ? Одоо орон сууцны хороолол барихад бусад улсуудыг харж байхад эко стандарт байгаа. Орон сууцны хороолол байлаа гэхэд гадаа хананд нь тодорхой талбайд сэргээгдэх эрчим хүч буюу нарны фанел тавьчихсан, тодорхой хэмжээний эрчим хүч гаргаад түүнийгээ ашигладаг ийм стандарт 100 мянган айлын орон сууц барих стандартад орсон байгаа юу? Эко стандартыг би танаас асууж байгаа юм.

Мөн Улаанбаатар хотын авто замын асуудлыг асуумаар байна. Ерөнхий төлөвлөгөөнд Авто замын тухай хууль гэж байна. Энэ бүх зүйлд Улаанбаатар хот, улсын нийслэлийн төв зам нь 14 метрийн өргөнтэй дөрвөн урсгалтай ийм зам цаашид хэвээр байх уу, үгүй юу? Үүнийг бусад орны нийслэл шиг сайхан өргөн чөлөө болгоод өргөжүүлэх бололцоо боломж нь байнауу? Өнөөдөр харж байхад төв зам руугаа барилгаа тулгаад барьчихсан байдаг. Цаашид төв замаа өргөжүүлэх бололцоо байна уу, үгүй юу?  Баярлалаа.

Г.Батхүү: -Эрчим хүчний сайдтай холбоотой асуудлууд асууж байна. Стандарттай холбоотой асуудлууд байна. Хотын нийслэлийн авто замтай холбоотой асуудал дээр Д.Ганболд дарга хариулах уу? Нийслэлийн авто замын өргөтгөлийн асуудал ярьж байна.

Д.Ганболд: -Энэ жилийн хувьд нийслэлийн хөрөнгө оруулалтын хэмжээ урд байснаасаа нэлээн нэмэгдсэн байгаа. Өнгөрсөн онтой харьцуулбал нийт дүнгээрээ бараг дөрөв дахин шахам нэмэгдсэн. Энд хийгдэх ажлуудын дийлэнх хэсэг нь зам, гүүрний засварт зориулагдсан байгаа. Энэ жилийн хувьд нэлээн эрт эхэлснийг та бүхэн анзаарсан байгаа байх.

Өргөжүүлэх ерөнхий төлөвлөгөөг үргэлжлүүлэн гаргаж байгаа. Энэ жилийн хувьд Бага тойргийн хэмжээнд бүх замуудыг харьцангуй орчин үеийн стандартад нийцүүлж хийнэ. Гэхдээ та бүхэн ойлгож байгаа байх. Улаанбаатар хотын замыг өргөжүүлэх физик бололцоо нь өөрөө их хязгаарлагдмал. 1950, 1960-аад оны үед барьсан хотын ерөнхий дүр, зүгийг, одоо Их сургуулийн замыг харвал хоёр тийшээ хагас метрийн хэмжээтэй л өргөжүүлэх бололцоотой.

Хотын замын шинэ дүүргүүдийн замыг нэлээн өргөнөөр хийхээр тооцож байгаа. Хөшигийн хөндий, Налайхын зүг рүү явах замуудад одооноос эхлээд хязгаарлалтын бүсийг гаргаж, айлуудыг шинээр нэмж газар авахуулахгүй байх арга хэмжээнүүдийг энэ жилдээ багтаж авна. Нэг ёсондоо улаан шугам татна гэсэн үг. Цаашдаа барих, шинэ суурьшлын бүсэд баригдах замууд харьцангуй өргөн, орчин үеийн стандартад тохирсон замууд байх болно.

Г.Батхүү: -Нийслэлийн төв замыг одоо байгаагаас нь өргөжүүлэх үү, эсвэл өөр маягийн замаар хүчин чадлыг нь хангах уу гэж асууж байна гэж ойлголоо. Төв замыг өргөтгөх бололцоо бий юу гэж асуусан.

Д.Ганболд: -Нийслэлийн дотор байгаа төв замуудыг томоор өргөтгөх бололцоо их хязгаарлагдмал. Зарим нэгэн уулзвар, талбайн зүүн урд талын уулзварыг хийж байна. Энэ мэтийн бололцоотой цөөхөн газрууд дээр өргөжүүлэх, шинэ зангилаануудыг гаргах, зүүн, баруун дөрвөн замуудын ТЭЗҮ нь гарчихсан байгаа. Олон төвшинт замын огтолцоонуудыг шинэчилж хийнэ. Төмөр зам дээгүүр хэд хэдэн газар шинээр гүүр гаргаж хоёр төвшинд зам зөрөлцөх бололцоонууд байгаа. Тэрнээс биш, хотын дотор гудамжийг өргөжүүлэх бололцоо байхгүй.

Г.Батхүү: -Туслах замуудын үйл ажиллагааг эрчимжүүлж төв замын ачааллыг багасгах тийм л арга хэмжээ авах байх даа.

Х.Баттулга сайд стандарттай холбоотой асуудлаар шинэ баригдах орон сууцны цахилгаан хангамж дээр Д.Зоригт сайд хариулах ёстой, ирээгүй байна. Та хариулж байх уу.

Х.Баттулга: -Мэдээж, 100 мянган айлын орон сууц гэдгийг би түрүүн хэлсэн. 100 мянга гэдэг бол үндсэндээ Улаанбаатар хотын гэр хорооллыг орон сууцжуулахад бас хүрэлцэхгүй тоо байгаа юм. 25 хувь нь хөдөө аймаг руу явна. Жишээлбэл, баруун таван аймаг гэхэд 1 мянга 750 айлын орон сууц байна. Улаанбаатар хотод /75 буюу/ 75 мянган айлын орон сууц барьж байгаа. Ингээд харахад стандартын асуудлыг бид нэлээн олон хэлбэр рүү оруулах. Жишээлбэл, хаанахын технологиор хаана, ямар байшингууд барих вэ гэдэг энэ асуудлууд дээр манайх тусгай мэргэжлийн хүмүүс байдаг. Үүнийг судалдаг лаборатори гээд би түрүүн илтгэл, танилцуулгад хэлсэн байгаа. Анхны лабораторийг бид барьж байгаа /нэлээн том хэмжээний/.

Эко хотхон дээр том асуудал байдаг. Ямар асуудал байдаг вэ гэвэл эхний өртөг их өндөр гараад байгаа юм. 1 м.кв-ыг иргэдэд худалдах тал дээр өндөр өртөгтэй гараад байдаг. Одоо бид нар Буянт-Ухаад Улаанбаатар хотын захирагчтай хамтарч 72 га газар дээр Эко хотхон эхэлсэн байгаа. Энэ тал дээр ажил нэлээн удаашралтай байгаа. Яагаад гэвэл эко хэлбэрээрээ шийдэгдсэн технологиуд нь өөрөө өртөг өндөртэй байгаад байдаг. Энэ тал дээр анхаарч ажиллана.

Түрүүн мэдээлэлд хэлсэн байгаа. Буянт-Ухаа, Үндэсний олон нийтийн  радио, телевиз, 7, 14 дүгээр хорооллын 110, 35, 10 квт-ын дэд станц цахилгаан дамжуулах агаарын шугамын зураг төслийг 4 дүгээр цахилгаан станцыг түшиглэн барина гэж байгаа юм. Мэдээж түрүүн 100 мянган айлыг бүгдийг нь дулаанаар хангана гэдэг бол ачааллын хувьд хүрэхгүй. 100 мянган айлыг орон сууц бол 2011 онд эхэлнэ. Энэ бол 6-8 жилийн төсөл байх. Энэ хооронд өөр эх үүсвэрийг бид амжиж барина гэсэн ийм тооцоотой байгаа. Ялангуяа 5 дугаар эх үүсвэрийг.
Г.Батхүү: -Баярлалаа. Д.Очирбат гишүүн асуултаа асууя.

Д.Очирбат: -Баярлалаа. Гурав, дөрвөн асуулт тодруулаад асууя. Нийслэлд гэр хорооллыг барилгажуулах, орон сууцаар солих ийм нүүлгэн шилжүүлэх ажил, нүүлгэн шилжүүлэлтийн дундын байшин барьж байгаа асуудлууд яг ямар шатандаа явж байгаа, юу, юу хийгдэж байгаа вэ?

Хоёр дахь асуулт нь, Радио, телевизийн Чингэлтэй дүүргийн 7, 8, 9 дүгээр хорооны агаарын цахилгааны асуудал шийдэгдсэн юм байна. Урд нь Азийн хөгжлийн банкаар билүү, Дэлхийн банкаар билүү нэг шугам тавигдаад Хайлааст хүртэл явж байгаа.  Тэр ямар хэмжээний ямар хүчин чадалтай шугам бэ? Одоо гэр хорооллыг барилгажуулах, орон сууцаар солих ажилд тэр хэр тустай вэ? Ялангуяа Радио, телевизийн орчмын зүүн тал бол Чингэлтэй дүүргийн 7, 8 дугаар хороо хэдий үед барилгажилтад орох вэ? Гэрээ яаж хийгдэж байна, газар яаж чөлөөлөх, цэвэр, бохир усны асуудлууд. Төлөвлөлтийн асуудлууд хэр шийдэгдэж байна вэ?

Чингэлтэй дүүргийн Хайлааст, Чингэлтэй хүртэлх, Радио, телевизийн төлөвлөлт хэр явж байгаа вэ? Дараа нь Дэнжийн мянга, Хайлааст Чингэлтэй рүү. Би түрүүн ярьсан. Хайлаастын тэр рүү явсан бохир, цэвэр усны холбогдсон шугам цаашаа хэр хугацаанд энэ асуудлууд яригдах вэ?

Гэр хорооллыг бүгдийг нь 100 мянган айлын орон сууцанд оруулж барилгажуулна гэж байхгүй ээ. Тэгэхээр гэр хорооллын зарим барилгажилтын асуудлаас гадна өөрсдөө барилгажих дэд бүтцэд нь холбож өгөх ажлууд, жишээлбэл, Чингэлтэй дүүргийн хувьд ямар зохион байгуулалттай, ямар бодлого төлөвлөлттэй хийгдэж байна вэ? Энэ талын мэдээллийг хэлж өгнө үү.

Гурав дахь асуудал нь, Улаанбаатар хотын хуучин барилга, байшин байгууламж ихтэй. 40, 50 мянгатын байшингууд их. Бид эргэн төлөвлөлт гэж ярьдаггүй, дахин төлөвлөлт гэж ярьдаг. Энэ 40, 50 мянгатын барилгууд хуучин байшингуудыг хэзээ дахин төлөвлөлтөд оруулах вэ? Ямар ажил хийгдэж байгаа вэ?

Дөрөв дэх асуудал нь, бага орлоготой иргэдэд 800 тэрбумын зээл, бондоос орон сууцны зээл олгоно гэж байна. Заавал барьцаа шаардагдах асуудлууд үүсдэг. Барьцааны талаар ямар асуудалтай байна вэ? 

Гэр хорооллын хашаатай айлууд, гэр хороололд байгаа өрхүүд энэ зээл, бондоор гаргаж байгаа барилгажилтын зээлэнд яаж хамрагдах юм бэ?

Г.Батхүү: -Х.Баттулга сайд, дээр нь Д.Ганболд дарга нэмж хариулах байх.

Х.Баттулга: -Орон сууцтай холбоотой детальный асуултууд асууж байна. Баасан дарга энэ дээр хариулъя. 7, 14 дүгээр хорооллын шилжүүлэлт одоо ямар байдалтай явж байна вэ?

Б.Баасан: -Гэр хорооллыг барилгажуулах асуудал, эхний ээлжинд 7 дугаар хороолол, Радио, телевизийн 14 дүгээр хорооллыг эхний ээлжинд барилгажуулж орон сууцжуулахаар тусгасан байгаа. Энэ дээр эхний ээлжинд инженерийн шугам сүлжээгээр цахилгаан, дулаан, цэвэр, бохир усны шугам сүлжээгээ хангахаар зураг төсөв нь хийгдсэн, гүйцэтгэгч нь шалгарсан, ажил эхлэлийн байдалтай байгаа.

Гэр хорооллын дэд бүтцийн асуудлыг яаж шийдэж байна вэ гэвэл бид саяын гурван хорооллоос гадна Буянт-Ухаа, Яармаг, Баянголыг бас инженерийн дэд бүтцээр хангахаар 800 тэрбум төгрөгийн бондын төсөвт оруулсан. Бид одоо ажлуудаа эхлэх ийм байдалтай байж байгаа.

Хуучин 40, 50 мянгатын барилгуудыг яаж шинэчлэх вэ гэсэн. Шинэ бүтээн байгуулалтад асуудал болж орсон. Нийт 1001 /мянга нэг/ барилгыг паспортжуулж шинэчлэх төлөвлөгөөнд орчихсон байгаа. Үүнийг бид ойрын хоёр жилд паспортжуулчихна. Энэ дээр саяын 800 тэрбум төгрөгөөс 10-н хэдэн тэрбум төгрөгт нь шинэ барилгуудыг, 40, 50 мянгатын барилгуудыг паспортжуулаад шинэчлэх ажлуудаа эхэлье гэсэн ийм төлөвлөгөөтэй явж байгаа.

Г.Батхүү: -Ажлын хэсгээс нэмж хариулах хүн байна уу?

Х.Баттулга: -Түрүүн танилцуулгад нэлээн тодорхой хэлсэн л дээ. 2011 оны 03 дугаар сарын 21-ний өдөр ерөнхийдөө “Шинэ бүтээн байгуулалт” гэдэг зорилт хөтөлбөр хэрэгжүүлэх үйл ажиллагааны төлөвлөгөөг баталсан байгаа. Энэ маань хавар гэсэн үг. 7, 14 дүгээр хорооллоос гэр хорооллыг нүүлгэн шилжүүлэх ажиллагаа нэлээн идэвхтэй явж байгаа.

Чингэлтэй дүүргийн Хайлаастын төлөвлөлт хэр явж байна вэ гэдгийг Б.Баасан дарга яагаад хариулахгүй байна вэ? Гэр хорооллыг бүгдийг нь барилгажуулалт гэж байхгүй. Зарим хашаатай айлд дэд бүтэц, дулаан, хүйтэн усыг нь оруулаад өгчихвөл барилга өөрөө барина гэсэн санаа байгаа. Үүнийг ерөнхийдөө Дамбадаржаа хавьд голдуу хуучин зуслан байсан газруудад тийм төлөвлөлт бид нар хийж байгаа.

Дахин төлөвлөлт гэдэг дээр түрүүн хэлсэн. Хоёр, гурван жилийн дотор хуучин байшингуудыг бүгдийг паспортжуулаад “танай байшин газар хөдлөлтийн тийм баллд унах юм байна, танай байшин төдөн настай юм байна” гэсэн ийм ерөнхийдөө паспорт явахад Улаанбаатар хотод ЖАЙКА-тай хамтраад хот төлөвлөлт гэдэг юм маань явж байгаа юм. Хот төлөвлөлтийг бид нар хоёрдугаар шатанд яагаад тавиад байна вэ гэвэл дахин төлөвлөлтийг яриад байна. Эхлээд Улаанбаатар хотынхоо захуудаас гэр хорооллуудыг барилгажилтын ажлыг эхлэнгүүт, загвараар хэдэн байшингуудыг нураагаад, Нэхмэлийн шар ч гэдэг юмуу, Арслантай гүүрийн хажуу талын байшин зэргийг эхлэхэд хүмүүс “ингээд барьчихдаг, болдог юм байна” гэсэн асуудал руу орох болов уу гээд хот төлөвлөлтийг хоёрдугаар тавиад байгаа юм. Эхлээд паспортжуулаад явъя гэж байгаа юм. Хот төлөвлөлт, хуучин байшин дээр төлөвлөлт гарчихсан. Үүнийг шууд нураагаад эхлэх биш, эхлээд барилгажилт гэдэг юмаа эхэлье. Барилгажилт эхлэнгүүт барилгын салбар босоод ирэнгүүт үнэмшил төрөх гээд явахгүй бол гэр хороолол нь их байхад одоо байшингууд нураагаад байна гэхээр дарааллынхаа хувьд болохгүй байгаа юм.

Г.Батхүү: -Асуултаар нь тодорхой хариулъя. Ажлын хэсгээс нэрээ хэлээд хариулъя.

Т.Очирбат: -Энхтайвны өргөн чөлөөний дагуу дахин төлөвлөлт хийхээр хэсэгчилсэн ерөнхий төлөвлөгөө нь хийгдээд явж байгаа. Үүний дагуу паспортжуулах, бусад ажлууд нь хийгдээд, үе шаттайгаар дахин төлөвлөж, барилгажуулах ажлууд хийгдэнэ.

Хууль, эрх зүйн хувьд бид дахин төлөвлөлтийн хуулиа боловсруулаад Хууль зүйн яаманд өгчихсөн. Үзэл баримтлал нь батлагдаад ирвэл удахгүй Засгийн газраар хэлэлцэгдээд ороод ирэх байх.

Хайлаастын гэр хорооллын төлөвлөлт байна уу гэж асууж байна. Хайлаастын гэр хорооллын төлөвлөлт Хайлаастынхаа хороололд хэсэгчилсэн ерөнхий төлөвлөгөө хийгдээгүй. Дэнжийн-1000, Радио, телевизийн урдах хэсгийн хэсэгчилсэн ерөнхий төлөвлөгөө  хийгдээд, батлагдаад, үүний дагуу дэд бүтцийг нь барьж байгуулах ийм ажлуудыг шинэ бүтээн байгуулалт зорилтот хөтөлбөрийн хүрээнд шийдүүлэхээр эхний асуудлуудыг тусгаад хэрэгжүүлэх ажлын төлөвлөгөөнд тусгаад явж байгаа.

Газар чөлөөлөлтийн талаар асуусан. Газар чөлөөлөлтийн ажлыг эхний ээлжинд бид 7 гэх  Радио, телевизийн гэр хороолол дээр  хөрөнгийг нь шийдвэрлэгдсэн хөнгөлөлттэй зээлийн хөрөнгөөр барьж байгуулах шугам сүлжээний дагуу эхний ээлжинд чөлөөлье. Үүний дагуу эхний ээлжинд Хотын төсөв дээр 20 тэрбум төгрөг байгааг та мэдэж байгаа байх. Ингээд  үе шаттайгаар явах юм.

Өөр нэг авч байгаа юм бол иргэддээ хэлцлийн журмаар орон сууцаар солих энэ аргаа бид бас хэрэглэнэ. Үүнийг бид 14 дүгээр хороолол дээр эхлээд туршаад хэрэгжүүлээд, энэ бол болохоор хувилбар байна гээд явж байгаа. Дахин төлөвлөлтийн хууль батлагдаад явахаар чөлөөлөлтийн асуудал уялдаад явчихна гэсэн ийм ажлууд хийгдэж байна.

Г.Батхүү: -Д.Очирбат гишүүнд микрофон өгье. Та одоо юу үлдээд байгаагаа асуугаадах.

Д.Очирбат: -Ер нь ингэх юм. Би дөрвөн зарчмын юм тодотгож байгаад асуулаа. Тэгэхэд ерөнхийлөөд тийм байна, ингэж явж байна. Тэгэх юм, Их Хурал дээр тэгээ биз дээ, та мэдэж байгаа биз дээ. Би Чингэлтэй дүүргийн 7, 8 дугаар хороон дээр яг ямар ажлууд эхлээд байна вэ гэж асууж байна шүү дээ.  20 тэрбум төгрөгийн чөлөөлөлтөөс хэд нь эхэлчихсэн юм. Тэр дээр шилжүүлэн барилга нь юу хийгдсэн юм? Газар чөлөөллөө гэж сая сайд ярьж байна. 7, 14 дүгээр хороон дээр газар чөлөөлсөн, ерөнхийдөө ажил эхэлчихсэн явж байна гээд. Тэр нь би мэдэхгүй байна, хаанаас эхэлчихсэн юм? Тэр иргэд маань өнөөдөр харж байгаа бол яг эндээс эхэлнэ, төдөнд эхэлнэ, тийм юм хийх гэж байна, ийм бүтэц нь байна гэсэн тийм хариултыг л хүсээд байна шүү  дээ. Тойрч аваад энд, тэндээс нь базаж аваад, энд тэндээс нь өөр өөрийнхөө юмыг аваад. Ямар ч ойлгомжтой хариулт ирэхгүй байна шүү дээ.

Г.Батхүү: -Д.Ганболд дарга, Нийслэлийнхэн энэ дээр тодорхой хариулт өгөх байх. Д.Ганболд дарга хариулъя.

Д.Ганболд: -Энэ жил Нийслэлийн төсөвт 20 миллиард төгрөгийг төсөвлөөд дээр нэрлэсэн хороон дээр нүүлгэн шилжүүлэх ажлыг хийнэ. Дөнгөж, өнгөрсөн хоёр, гурван 7 хоногийн өмнө ажлын хэсгийг албан ёсоор байгуулаад хүмүүсийг нь томилоод одоо ажилд нь оруулж байгаа. Албан ёсоор нүүчихсэн, шилжчихсэн тийм ажил одоо ингээд л эхэлнэ. Энэ зун 06 дугаар сард эхэлнэ гэсэн тооцоо ажиллаж байгаа. Өнөөдрийн байдлаар хашаагаа өгөөд, нүүгээд явчихсан айл хараахан байхгүй байгаа шүү дээ. Хуулиараа 05 дугаар сарын дунд хүртэл айлуудыг хөөдөг, нүүлгэдэг тийм асуудал байдаггүй. Тийм учраас сая л ажлын хэсгүүд нь бэлтгэл бүх зохион байгуулалтын ажлуудыг хийгээд энэ 06 дугаар сард бодит бүх ажлууд нь эхэлнэ гэсэн тооцоотой л ажиллаж байна.

Г.Батхүү: -Д.Ганболд даргад баярлалаа. А.Тлейхан гишүүн асууя. Нухацтай ярилцлаа.

А.Тлейхан: -Баярлалаа. Шинэ бүтээн байгуулалт, хөтөлбөр үнэхээр Монгол Улсад хөгжил авчрах томоохон шийдвэр болсон гэж би хувьдаа баярлаж явдаг юм. Нэгэнт үүний гүйцэтгэл ярьж байгаа учраас гурван төрлийн зүйл тодруулъя.

Орон сууцжуулах асуудал дээр Улаанбаатарт, аймгийн төвд ойлгомжтой байна. Хүний хөгжил сангаас олгох мөнгийг нь урьдчилгаа болгох юм байна, 6 хувийн зээл өгөх юм байна. Харин сумын төвшинд яах юм бэ? Суманд амины орон сууц барья гэсэн хүмүүс асар их байгаа. Тэдгээр хүмүүст энэ шийдвэр хэрэгжих үү? Урьдчилгаа мөнгийг нь Хүний хөгжил сангаас аваад зээлэнд хамрах боломж байна уу? Засгийн газраас ямар журам гарч байна вэ гэж асуумаар байна.

Хоёрдугаарт, Улаанбаатарт Баянголын ам, Яармаг, Буянт-Ухаа мэтийн томоохон бүтээн байгуулалтын дэд бүтэц байгуулах нь ээ.Та түрүүн хэллээ. 350 тэрбум төгрөгийг төсөвлөж байна гэж. Энэ бол төсөвт байхгүй шүү  дээ. Ямар эх үүсвэрээр гаргах юм бэ? Хөрөнгийн эх үүсвэр нь байна уу? Хөгжлийн банкнаас гаргах гээд байна уу, хаанаас гаргах гэж байна. 2011 онд багтаагаад хийнэ гэж байна. Энэ үнэхээр боломжтой яриа мөн үү, шийдвэр мөн үү? Тодруулж асуумаар байна.

Гуравдугаарт, түрүүн Х.Баделхан гишүүн бас асуусан. Азийн хөгжлийн банкны зээлийн хөрөнгөөр Өлгий, Ховдын чиглэлийн босоо тэнхлэгийн зам барина гэсэн. Азийн хөгжлийн банкны зээлийн хөрөнгөөр барина гэж олон жил ярьсаар байгаад тэр нь бүтээгүй шүү дээ. Сүүлд нь Хятадын хөнгөлөлттэй зээл болж хувираад, саянаас Өлгий, Хашаатын 60 км зам эхэлсэн. Энэ үнэхээр зөв, зүйтэй зүйл болсон. Өлгийгөөс Ховд хүртэл үлдэж байгаа 160-аад км зам хэний хөрөнгөөр барих юм бэ? Дахиад Азийн хөгжлийн банкны гээд үлгэр болох юм биш биз дээ? Үүнийг эртхэн шийдээд Хятадын хөнгөлөлттэй зээл нь бүтэх юмуу? Нэг бол Хөгжлийн банкнаас гаргах бондын юманд хамруулах юмуу? Үүнийг шийдэхгүй бол Азийн хөгжлийн банкыг харсаар байгаад бүтэхгүй. Би хувьдаа бүтэхгүй л гэж бодож байгаа. Тийм учраас тодорхой болгож, цаашдаа тодорхой шийдэл гаргаж, энэ дээр “болно, бүтнэ” гэсэн асуудлыг дараагийнхад нь эхлэх боломж байна уу гэсэн гурван төрлийн асуулт асуумаар байна.

Энэ ажил гайгүй, сайн явж байгаа гэдэгт найдаж байгаа. Цаашдаа Монгол улсад хөгжих зүйл авчирна гэж найдаж байгаа. Үүнийг байнга дэмжиж явдаг гишүүний хувьд ажлаа сайн хийгээрэй гэж хэлмээр байгаа юм.

Х.Баттулга: -350 тэрбум төгрөгтэй холбоотой асуудлыг 800 тэрбум гээд бондын орлогоор олох Хөгжлийн банкаар дамжуулж гэж энэ дотор суутгасан байгаа. Энэ дотор түрүүн хэлсэн Баянголын ам, Буянт-Ухаа, Яармаг, Олон нийтийн радио, телевизийн орчим 7, 14 дүгээр хороололд цахилгаан, дулаан хангамжийн шугам сүлжээ, барилга байгууламжийг шууд гэрээ байгуулан цэвэр, бохир усны шугам сүлжээ сонгон шалгаруулалтаар гүйцэтгэхэд зөвхөн 2011 онд ийм хэмжээний мөнгө хэрэгтэй байгаа. Үүний эх үүсвэрийг би сая хэллээ.

Нөгөө талдаа Өлгий, Ховдын замыг Б.Энхтөр дарга хариулъя.

Г.Батхүү: -Б.Энхтөр дарга.

Б.Энхтөр:  -Өлгий, Ярант, Улаанбайшинтын замыг босоо тэнхлэгийн нийт хэмжээгээр нь Азийн хөгжлийн банк төсөл хэрэгжүүлье гэж авсан юм. Гэхдээ энэ дотроо хоёр, гурван юутай. Нэг тийм баруун, босоо тэнхлэгийн Авто замын төсөл гэсэн ийм төсөл хийгээд, дотроо Монгол Улсын Засгийн газраас санхүүжүүлэх, гуравдагч гэж байсан. Одоо бол Хятад болчихоод явж байна. Анх нэрэндээ, санхүүжилтийн зээл ихэнх хэсэг нь Азийн хөгжлийн банк гэж. Ингээд Азийн хөгжлийн банкны эхний хэсэг нь хөрөнгө мөнгөнөөс болоод хагас нь, 110 км зам нь үлдчихсэн. Одоо дахиад 103 км зам бол бага Улаан даваанаас Ховд хүртэл байгаа. Тэр 103 км, мөн Ховдоос Хашаатын даваа чиглэлийн замыг Азийн хөгжлийн банк дараагийнхаа төсөл дээр авч үзье гэсэн ийм юм ярьж байгаа.

Өөрөөр хэлбэл, энэ төслийн гурав дахь ээлж гэдэг дээр авч ярья гэж байгаа. Гэхдээ бас бүхэлд нь авч яриад, зарим хэсгийг нь Азийн хөгжлийн банкны буцалтгүй тусламж болон зээлийн хөрөнгөөр санхүүжүүлнэ. Зарим тодорхой үлдсэн хэсгүүдийг нь Монгол Улсын төсөв юмуу, эсвэл дахиад гуравдагч санхүүжилтийг Хятадын зээл гэдэг шиг ийм санхүүжилтээр авч үзье гэсэн ийм асуудал тавиад, эхний судалгааг өнгөрсөн жил хийсэн юм. Бүх судалгааг нь үлдэж байгаа бүх км дээр Азийн хөгжлийн банк өөрийнхөө хөрөнгөөр зөвлөх томилоод, тэр судалгаагаа хийгээд, хаана, хаана нь яаж барих вэ гэдэг юмаа тогтчихоод байгаа. Гэхдээ нэгэнт төсөл ингээд явчихсан юмыг улсын төсөв рүү юмуу, буцааж шинэ бүтээн байгуулалт руу оруулна гэхээр нөгөө хөтөлбөр нь батлагдчихсан. Шинэ бүтээн байгуулалт нь. Гэтэл гадаадын зээлдэгчтэй юм яригдаад хийгдээд явчихсан учраас бас юугүй байгаа юм. Одоо дараагийн гуравдагч шатаа ярья, энэ намар ярья гэсэн зүйлийг Азийн хөгжлийн банк ярьж л байгаа.

Г.Батхүү: -Баярлалаа. Орон сууцны төслийн асуудлыг хэн хариулах вэ? Б.Баасан.

Б.Баасан: -Түрүүн сайд хариулсан даа. Шинэ сум дундын төслөөр нийтдээ энэ онд гурван сумуудыг сортжуулъя.  Канадын стандартаар хэрэглэсэн орон сууц инженерийн дэд шугам сүлжээтэй гээд. Дараа нь 96 сумыг  ингэж хэрэгжүүлье гэсэн ийм юм төлөвлөгөөн дотор орчихсон явж байгаа.

Г.Батхүү: -Х.Баттулга сайд хариулъя.

Х.Баттулга: -Ер нь түрүүн 100 мянга гэдэг бол ерөнхийдөө математик тоо шүү. Цаашдаа 100 мянгаар бид гэр хороолол, утаа гэсэн ажилгүйдэл гэсэн зүйлд барилгын салбар үндсэндээ хөдөлгөөнд ороод босоод ирэх юм шиг байгаа юм. Бид одоо юун дээр ажиллаж байна вэ гэвэл үнэ өртөг багасгах тал дээр цемент, арматур гэсэн хоёр юман дээр дотооддоо үйлдвэрлэх юмыг нэлээн түлхүү анхаараад, эхний гэрээ, хэлэлцээрүүд хийгдээд явсан байгаа. Энэ жил нэлээн эрчимтэй явах байх. Ингээд барилгын салбар өсөөд, босоод ирэнгүүт бид нар аймаг руу хандсан 25-ыг бүсчилсэн хэлбэрээр барилгын салбаруудыг босгох болов уу гэж бодож байгаа юм.

Сумын төв гээд тэнд хүн тогтоод, цалин, орлоготой болоод ирвэл иргэдэд орон сууцны урьдчилгаа гээд иргэн бүр 1 сая төгрөгөө Хүний хөгжил сангаас авах мөнгөө орон сууцанд өгнө гэсэн саналаа өгвөл жишээлбэл, 5 ам бүлтэй айл байлаа гэхэд 5 сая төгрөг хуримтлангуут тэрийгээ орон сууцны урьдчилгаанд өгөөд, орон сууцаа бариулаад явж байх хоорондоо цалингийн моргейжоор төлөөд байвал барилгын салбар өсөөд, Шинэ сум гэсэн төсөлд маань хамрагдаад сумын төв маань хүн амьдрах орчин болоод ирэнгүүт орон сууцны хэрэглээ нэгэнтээ гараад ирнэ. Нэгэнт гарч ирээд урьдчилсан төлбөрөө төлөөд моргейж руу ороход бүсчилсэн хэлбэрээ барилгын салбар маань босчихсон байхад орон сууц аяндаа босоод ирэх болов уу гэсэн ийм тооцоо хийж байгаа. Тийм учраас 100 мянга бол нэгдүгээрт утаа, гэр хороолол, цаад том утга нь манай барилгын салбар нэлээн хөгжөөд босоод ирэх болов уу гэсэн ийм санаа байгаа юм. Тийм учраас бүсчилсэн хэлбэрээр явахад сумуудад орон сууц өөрсдөө босоод, баригдаад худалдан авагч нар нь бэлэн байх болов уу гэсэн ийм тооцоо хийж байгаа юм. Нэлээн эерэг хэлбэрээр л тооцож байгаа юм.

Г.Батхүү: -Х.Баттулга сайдад баярлалаа. З.Энхболд гишүүн асуултаа асууя.

З.Энхболд: -Х.Баттулга сайд, С.Баярцогт сайд хоёроос асууя. Орон сууцны моргейжийн тухай хоёр ч хууль гараад хоёроос гурван жил болж байна. Засгийн газрын хэрэгжүүлж байгааг харвал төсвөөс өгсөн мөнгө, бондоор гаргасан мөнгө хоёрыг аваад байр худалдаж аваад хүмүүст шахахыг ойлгоод байх шиг байгаа юм. Ажилтай хүн бүр хүү багатай, хугацаа урттай зээлэнд хамрагдаж, өөрийнхөө орлогод таарсан олон давхар байшинд нэг өрөө авна уу, хашаандаа байшинтай болно уу ийм л зээлийг хэлж байгаа болохоос, барилгын компаниудын зарж чадахгүй байгаа байшин дотроо сонголт хийж авахыг хэлэхгүй шүү дээ. Моргейжийн хуулийн хэрэгжилт яагаад Их Хурлын гаргасан хуулийн дагуу явахгүй байна вэ гэдэг нэг асуулт байгаа юм.

Их бүтээн байгуулалтаар Их Хурлын тогтоолоор танай яамыг барилга, байшин бариад зараад бай гэж эрх өгөөгүй байгаа шүү дээ. Хувийн компаниуд байшингаа барина. Хувь хүмүүсийн гар дээр зээл байвал тэр нь өөрийнхөө барилгын эрэлтийг хөтөлнө гэдэг ийм л юм баталж өгсөн шүү дээ. Одоо баахан мөнгө гаргаад барьчихсан дэд бүтцийн мөнгө улсад буцаж төлөгдөх юмуу, төлөгдөхгүй юмуу? Буянт-Ухаа, Телевиз, Баянголын ам гээд. Зүй нь энэ дэд бүтцэн дээр барилга барьсан барилгын компаниуд энэ мөнгийг төлөөд цаашаа орон сууцтайгаа урьдчилан шингээж явах ийм л юм бодсон шүү дээ.

Моргейжийн хуулиа Засгийн газар юу гэж ойлгоод, яаж хэрэгжүүлээд байгаагаа хүн ойлгохоор тайлбарлаж өгөөч ээ.

Хоёрдугаарт, Шинэ бүтээн байгуулалт хөтөлбөрийн хүрээнд Буянт-Ухаагийн 2 мянган айлын дэд бүтцийг барих хөрөнгийн асуудлыг шийдвэрлэхээр Үндэсний хөгжил, шинэтгэлийн хороонд хүргүүлсэн гэх юм. Энэ байгууллага чинь барилгын дэд бүтцийн санхүүжилтийг шийддэг ямар эрх хуулиар авчихаад ийм зүйлийг энд бичээд байгаа юм бэ гэдэг бас нэг асуулт байна.

Үүний дараа үргэлжлүүлж хэлэлцэх орон сууцных дээр би ярья гэсэнд, заавал төрийн албан хаагч бай, заавал сэтгүүлч бай гэдэг шаардлага тавиад байх юм. Нийт монголчууд ажилтай л байвал /микрофон хаагдав/.

Г.Батхүү: -С.Баярцогт сайд моргейжтой холбоотой асуудлаар хариулах уу? Дараа нь танилцуулга Зам, тээвэр, барилга, хот байгуулалтын яам хийсэн бол Х.Баттулга сайд хоёр дахь асуудлаар, гурав дахь асуудлаар С.Баярцогт сайд.

С.Баярцогт: -З.Энхболд гишүүний асуултад хариулъя. Ер нь моргейжийн зах зээл дээр ажиллахад төрийн оролцоо нь өөрөө тодорхой хэмжээгээр хязгаарлагдмал байгаа. Энэ бол эдийн засаг өөрөө зохицуулаад явах ёстой. Төрийн оролцоо юун дээр эхлэх ёстой вэ гэвэл банкин дээр байгаа зээл моргейж руу гарах ямар ч бололцоогүй байгаад байгаа юм. Яагаад гэвэл банкин дээр өөрөө татан төвлөрүүлсэн хөрөнгө нь объёмоороо их байгаа. Тэгсэн хэрнээ хугацааны хувьд маш богинохон. Хүү нь өндөр учраас эргээд моргейжийн зээл болж гарах бололцоо байхгүй байгаад байгаа юм.

Энэ байгаа эргэлт маш их хэмжээний мөнгө 1,3 их наяд банк хоорондын зах дээр одоо байж байгаа. Энэ их мөнгийг эргэлтэнд оруулах үүднээс бид нар урт хугацааны эхний мөнгүүдийг гаргаж өгч байж, банкууд дээр санхүүжилтийн эх үүсвэрийг нь нэгдүгээрт  бий болгох хэрэгтэй.

Хоёрдугаарт, хоёрдогч зах зээл дээр банкууд дээр байгаа моргейжоор барьцаалсан зээлүүдийг дахин эх үүсвэр гаргаж байж Монголын Ипотекийн Корпораци худалдаж авч байж тэр банкууд дээр өөрт нь урт хугацааны эх үүсвэр бий болгож байж, моргейж өөрөө ажиллаж эхэлнэ. Тэгэхээр манай бүх систем өөрөө өөрийгөө түгжсэн ийм систем байгаа учраас төр өөрөө зайлшгүй оролцож байж, энэ суурийг нь бий болгоод байгаа юм. Энэ эхний үе шатны ажил бол одооноос л эхэлж байгаа юм. Эхлээгүй байгаа гэж ойлгож болно.

4 мянган айлын орон сууцтай холбоотой юмыг моргейжийн зээлтэй шууд утгаар нь уяж ойлгож болохгүй ээ. 4 мянган айлын орон сууцтай холбоотой хөтөлбөрийг 2009 онд эдийн засгийн хямрал болчихсон барилгын салбар тэр чигээрээ уналтад орчихсон ийм нөхцөл байдалд онцгой арга хэмжээ болгож хэрэгжүүлсэн ийм арга хэрэгсэл. Тэгэхээр тэнд байгаа арга хэрэгсэл юу вэ гэвэл нэгэнт иргэн банкин дээр очоод чөлөөтэй, орон сууцанд зориулсан зээлээ хөнгөлөлттэй, урт хугацаанд авч чадахгүй байгаа нөхцөлд хийсэн арга хэмжээ. Үүгээр ингээд дуусгаж байгаа юм. Зөвхөн тодорхой 4 мянга 200 хүний хувьд л ярьж байгаа ийм зүйл байгаа гэдгийг хэлэх гэсэн юм.

Дараагийн мөнгө бол өөр. Дараагийн мөнгийг нийт байшингийнх нь хэмжээгээр л хязгаарлаж байгаа юм. 50 м.кв орон сууцанд орж байгаа иргэнд, анх удаа байранд орж байгаа иргэн моргейжийнзээлэнд хамруулъя гэсэн ийм зохицуулалт хийж байгаа юм. Ганц түгжээ нь бол, үүнийг дан ганц засаг шийдэхгүй. Банкны систем дээр байгаа, хүн харахаар маш их хэмжээний мөнгө байгаад байгаа мөртлөө урт хугацаанд өгье гэхээр болохгүй болчихоод байгаа энэ мөнгө хоёрыг л эргэлтэд оруулж байж, жигдлэх гээд байгаа асуудлыг л үе шаттайгаар явуулъя гэж байгаа ийм л юм байгаа. Тэгж байж бид сонгодог моргейжийн зах зээл рүү орно.

Дахиад нэг дэмжлэг үзүүлэх ёстой юм нь, бид ипотекийн зах зээл дээрээс шууд банкин дээр байгаа багцуудыг худалдаж авдаг мөнгийг бас гаргаж өгч байж явуулахгүй бол энэ өөрөө дахиад нэгхэн үе шаттай болоод түгжээд зогсчихно. Эхний хүмүүс нь байшингаа аваад л зогсчихно. Энэ чинь өөрөө эргэлддэг цикль болж байж, эхний хүн аваад, дараагийн хүн аваад явах энэ боломж нь нэмэгдэх юм. Тэгэхийн тулд одоо үгүй ядаж банкин дээр байгаа моргейжоор барьцаалсан бүх зээлүүдийг худалдаж авах хэмжээний мөнгөн дээр бид дэмжлэг үзүүлэх шаардлага байгаа. Ойролцоогоор 500-800 тэрбум төгрөгийн асуудал байгаа.

Г.Батхүү: -Х.Баттулга сайд үлдсэн асуултад хариулъя.

Х.Баттулга: -Үндэсний шинэтгэлийн хороон дээр яагаад энэ асуудал яригдаад байдаг юм бэ гэж байна. Энэ хороо нь өөрөө энэ төслүүдийг эрэмбэлээд Хөгжлийн банк энэ хорооны доор байгаа юм. Ерөнхийдөө Хөгжлийн банкинд энэ асуудлуудыг ингэж, ингэж оруулах юм гэсэн ийм хэлбэрээр бид энэ ажлыг ингээд. Цаашдаа, ямар ч байсан энэ бол одоохондоо их л том нэртэй байгууллага байгаа. Тийм учраас дэд бүтцийн асуудлыг Хөгжлийн банкинд эрэмбэлж аваачих байх. Тэгээд Хөгжлийн банк шийдвэрээ гаргах байх гэж бодож байна.

Моргейжийн хууль мэдээж Моргейжийн хуулиар л явна. Манай яам барилга барьж байгаа юм ер байхгүй. Буруу мэдээлэл яваад байх юм. Түрүүн бас бүлгийн хурал дээр ийм асуудал нэлээн сөхөгдөж яригдсан. Тийм барилга барьж байгаа яам гэж байхгүй. Үүнийг дахин хэлье.

Мөн түрүүн хэллээ. 4 мянган айлын орон сууц 2009 оны хямрал дээр хамгийн их нүүр тулж, олон хүн ажилгүй болсон салбар бол барилгын салбар байсан учраас иймэрхүү бэлэн болчихсон маягтай 4 мянган айлыг тогтмол цалинтай төрийн албан хаагч нарт гэсэн байдлаар нийлүүлж, энэ салбарыг сэргээсэн ийм юм. Энэ нь цаашдаа ингээд л хаагдах юм. Үүнийг одоогийн 100 мянгатай холбох ямар ч үндэслэл байхгүй. Түрүүн бүлгийн хурал дээр үүнийг нэлээн тайлбарласан. Буруу ойлголтоор ярихаар одоо хүмүүс юу гэж бодож байна вэ гэвэл манай яам барилга бариад зараад байгаа юм шиг ойлгоод. Тийм юм байхгүй.

Г.Батхүү: -Х.Баттулга сайд одоо зөвийг нь хэлээд өгчих. 100 мянган айлын орон сууц ийм журмаар олгогдоно гээд.

Х.Баттулга: -100 мянган айлын орон сууц бол үндсэндээ Моргейжийн хууль гэж юу байдаг вэ, түүгээр явна. Гэхдээ Моргейжийн хууль дотор бид моргейжийн үндсэн гол амин сүнс болох нэг заалт дутуу явж байгаа шүү дээ. Энэ бол цаашдаа энэ төсөл хэрэгжихэд нэлээн хүнд юм болох байх.

Банк, иргэн хоёр гэрээ хийгээд төлбөрөө төлөхгүй бол банк шийдвэрээ гаргаад дараагийн хүнд шилжүүлнэ гэдэг юм чинь заавал шүүхээр гэж яваад.

Г.Батхүү: -Үл марган зарчмаар хурааж авна.

Х.Баттулга: -Тийм. Тэгэхээр энэ бас моргейжийн биш болчихож байгаа юм. Шүүх дээр очихоор нэг жил, хоёр жил явна. Эргээд гэсэн ийм юм. Тийм учраас дахин хэлье. Яам барилга барина гэж байхгүй. Моргейжийнхоо хуулиар 100 мянга хэрэгжинэ. Түрүүн би А.Тлейхан гишүүний асуултад хариулахдаа хэлсэн. Ингээд барилгын салбар маань босоод ирвэл хөдөө, орон нутаг бүгд хамраад, бүсчилээд явна. Энэ салбарыг босгоно гэдэг маань ажилгүйдэл, дэд бүтэц, хүний амьдрах орчныг сайжруулах гэсэн нэлээн том салбар учраас ингэж байгаа. 4 мянгыг үүнтэй хутгаж ойлгож болохгүй шүү гэж хүсье.

Г.Батхүү: -Д.Ганхуяг гишүүн асуултаа асууя.

Д.Ганхуяг: -Баярлалаа. Ерөнхийдөө моргейжийн зах зээлийн тухайд уг нь эрх зүйн орчин нь бараг бэлэн болчихсон болов уу гээд. Болохгүй юм байвал жишээлбэл, үл маргах шугамаар зээлээ төлж чадахгүй бол шилжүүлээд явдаг, тэрийг оруулж ирэхгүй бол болохгүй байна гэдгийг нэгдүгээрт хэлэх гэсэн юм.

100 мянган айлын орон сууц хөтөлбөр, нэг орон сууцны талбайг заасан байна. Тэр зөв л дөө. Гэхдээ би орлого багатай, ажилтай иргэдийг хамрах болов  уу гэж ойлгоод байгаа юм. Орон сууцаа сонгох биш, эхлээд моргейжийн багцаа, өөрөөр хэлбэл, зээлийн багцаа сонгодог энэ хэлбэр рүү хэзээ явах юм бэ? Одоо орон сууц хөтөлбөр хэрэгжүүлээч гэхээр  дэд бүтэцтэй болсон гэр хорооллын газрыг худалдаж авах ийм юм руу яваад байгаа юм. Бүгдээрээ заавал өндөр орон сууцанд амьдрах ёстой биш шүү дээ. Дэд бүтэцтэй болсон гэр хороололд өөрсдийнх нь санаачилга, өөрсдийнх нь орлого, хөрөнгийн нөөц дээр суурилаад шууд моргейжийн зээлээ сонгодог тэр юм руу явуулмаар байна. Гэтэл энэ 100 мянган айлын орон сууц хөтөлбөрийг энэ моргейжийг ашигласан, орлого багатай иргэдийн юмыг хэн хэрэгжүүлэх юм бэ? Ямар бүтэц байгаа юм бэ?

Сураг сонсоход бүх эрх зүйн зохицуулалт нь Хот байгуулалт, зам тээврийн яаман дээр байдаг. Гэтэл өөр комисс гарчихсан гээд байгаа юм. Ингээд удаад байх юм. Энэ чинь тэгээд хэрэгжих юмуу, яах юм бэ гэсэн асуудал байна.

Дэд бүтэцтэй болсон гэр хорооллын хүмүүс хувийн орон сууцанд орог л дээ. Өөрсдөө газраа барьцаалаад орон сууцаа эхлүүлээд Канад хаус гээд янз, янзын юм байгаа шүү дээ. Энэ рүү яагаад явж болохгүй байгаа юм бэ? Энэ рүү явах юмуу, үгүй юу? Өнөөдөр Засгийн газрын төвшинд янз, янзын комисс байгуулчихдаг. Эрх зүйн орчин нь бэлэн болчихсон байхад яагаад ингэж яваад байгаа юм бэ?

Дараагийн нэг асуудал нь, хотын хөгжлийн ерөнхий төлөвлөгөөг хийж байна гэсэн. Ер нь хотжилтын асуудал, нийслэлийн асуудлыг төлөвлөлтгүй хөгжүүлнэ гэдэг бол бас хүндрэлтэй асуудал болчихоод байна. Өнөөдөр гэр хорооллыг орон сууцжуулах, 100 мянган айлын хөтөлбөр хэрэгжүүлэхэд усны асуудал нь ямар байгаа юм? Дэд бүтэц нь даах юмуу? Ус зайлуулах тоног төхөөрөмж ерөөсөө байхгүй, хаагуур дэд бүтэц нь явж байгааг мэдэхгүй ийм байдалтай байгаад байгаа шүү дээ. Уртааш 50 км, өргөөш 25 км дотор л Монголын эдийн засгийн /микрофон хаагдав/.

Г.Батхүү: -Х.Баттулга сайд хариулъя.

Х.Баттулга: -Моргейжийн хуультай холбоотой асуудлыг оруулж ирээч гэж байна. Оруулж ирээд Дээд шүүх дээр очоод уначихсан юм. Энэ бас Үндсэн хуультай зөрчилдөөд, хүний, иргэний өмч гэдэг юм байдаг. Тэр бас хэцүү л юм билээ. Дахиад оруулаад ирж үзье л гэж.

Дэд бүтэцтэй гэр хороолол гэж яриад байгаа юм. Энэ маш үнэтэй. Айлын хашаа бүр рүү дэд бүтэц татна гэдэг маань дэд бүтцийн өртөг өөрөө их өсөх юм. Түрүүн би З.Энхболд гишүүний асуултад хариулахад дэд бүтцийг яагаад улсаас бариад байгаа юм, хэзээ орж ирэх юм бэ гэсэн.Энэ бол олон улсын жишиг байдаг. Урт удаан хугацааны хувьд саяхан бид Барилгын хуулинд үүнийг оруулсан шүү дээ. Яагаад гэвэл дэд бүтцийг улсаас гаргахгүй болохоор барилгын үнэд нөлөөлөөд байна. Тэд нар хоёр, гурав нугалж оруулчихаад байна гээд. Энэ урт хугацааны хэрэглээний хувьд эргээд төлөгдөх ийм хэлбэрээр нийлүүлэлт талаасаа сонгоод яваад байж болно.

Олон улсын ийм жишиг байдаг юм байна. Дэд бүтэц барилгын компани руу очихоор өртөг рүү орчихоод байгаа юм. Ийм учраас айлын хашаан бүр рүү дэд бүтэц, халуун, хүйтэн ус татна, 00-ийг. Бид гэр хорооллын утаанаас гадна бас нэг зовлонтой асуудал бол бохирын асуудал байгаа. Хувийн орон сууц гэхээр бас бохирын асуудлыг шийдэхэд үнэхээр хүндрэлтэй. Өнөөдөр нийтийн бохир шууд хөрсөнд ороод, хөрс бохирдоод бид цэвэр усаа хөрснөөсөө авна гэдэг маань энэ  хэдэн жилийн дараа бас зохицуулж болохгүй тийм том зовлон болох учраас олон улсын жишигт хэрэглэдэг нийтийн орон сууц гээд ийм юм руу л явах нь дээр болов уу. Мэдээж, зуслан маягийн, хаус маягийн юм байж болно. Энэ нь хотын төвд биш, хотын зах хавь руу. Түрүүн хэлсэн,Дамбадаржаад ерөнхийдөө тийм төлөвлөлтүүд байгаа. Хэрэгжүүлэлтийн тал дээр яам эрх зүйн орчинг нь бүрдүүлээд байж байгаа. Энэ дээр Б.Чинтулга хариулъя.

Б.Чинтулга: -Зам, тээвэр, барилга, хот байгуулалтын яамнаас Шинэ бүтээн байгуулалт хөтөлбөр болон 100 мянган айлын орон сууцны төсөл дээр үндсэндээ гурван том бодлогыг хэрэгжүүлэхээр төлөвлөчихөөд явж байгаа.

Нэгдүгээр асуудал бол яах аргагүй бидний яриад байдаг хот байгуулалтын асуудал. Тэгээд хот байгуулалтын асуудлыг зохих журмынх нь дагуу шийдвэрлэхийн тулд хот байгуулалтын асуудлыг хот төлөвлөлтөөс нь эхлээд зөв шийдэж явах ёстой юм байна гэдэг.

Нөгөөтэйгүүр бүтээн байгуулалт явахын тулд үндсэндээ барилгын салбар маань өөрөө хөгжих ёстой. Хөгжихийн тулд бид мэргэжилтэй боловсон хүчин, барилгын материалын нөөц, бололцоо, мөн сүүлийн үеийн гадаад шинэ дэвшилтэд технологиудыг нэвтрүүлэх ажил. Тэр нь өөрөөр хэлбэл, хоёрдугаар том зорилт маань барилгын салбарыг хөгжүүлье гэсэн.

Гурав дахь том асуудал бол бодлогын баримтуудад маш их тусгагдсан байдаг урт хугацааны бага хүүтэй, иргэдэд олгох орон сууцны санхүүжилтийн тогтолцоог бий болгоно гэдэг. Яамны зүгээс хэрэгжилт дээр нь биш, гол нь энэ гурван том бодлогыг хэрэгжүүлэх эрх зүйн орчныг бүрдүүлэхийн төлөө л ажиллана. Бусад нь ерөнхийдөө зах зээл дээрээ суурилсан, зах зээлийнхээ жамаар хэрэгжихэд.

Г.Батхүү: -Жаахан тодорхой хариул л даа. Яам хэрэгжүүлэхийн төлөө ажиллана гэдэг чинь танай зорилго шүү дээ. Яаж хэрэгжих юм бэ, яаж хэрэгжиж байгаа юм бэ? Ингэж хийж байна, ингэж хийх гэж байна гэж хариулахгүй бол яам ийм юмны төлөө ажиллаж байна гэвэл наадах чинь хариулт биш байна. Тодорхой юу хийгдэж байгаа юм бэ?

Б.Чинтулга: -Энэ орчныг бүрдүүлэхийн тулд өнгөрсөн оны 12 дугаар сарын 29-ний Засгийн газрын 343 дугаар тогтоолоор сургалт, судалгаа, хөрөнгө оруулалт, барилга захиалагчийн албыг орон сууцны дэд бүтэц, орон сууцны санхүүжилтийн тогтолцоо зэргийг хариуцах эрх бүхий зөвшөөрлийг авсан байгаа. Энэ ажлынхаа хүрээнд манай албаны үйл ажиллагаа бол эрх зүйн орчин, бүх л талын орчнуудыг бүрдүүлэхэд шаардлагатай хууль, эрх зүй болон бусад журам, стандарт зэргийг бүрдүүлж, хувийн хэвшилд хэвшүүлж ажиллуулах гол ажлыг зохион байгуулж ажиллана гэсэн.

Г.Батхүү: -Х.Баттулга сайд хариулъя. Тодорхой юм яримаар байна. Түүнээс, энд яам тэрний төлөө явна гэж яривал наадах чинь асуудал, ажил биш байна шүү.

Х.Баттулга: -Улаанбаатар хот, Сангийн яам, Зам, тээвэр, барилга, хот байгуулалтын яам гурав хамтарсан Орон сууц, санхүүжилтийн корпораци гэж байгуулсан юм билээ. 2007 онд байна уу даа. Нэгэнт Сангийн яам нь 25 хувьтай, Зам, тээвэр, барилга, хот байгуулалтын яам нь 25 хувьтай, Улаанбаатар хот нь 51 хувьтай ийм бүтэц байдаг. Энэ бүтцийг бид нар нэлээн энэ үйл ажиллагаанд ашиглах юу сонгогдоод явсан байгаа. Эргээд хөдөлгөөн яваад ирэнгүүт моргейжийнх нь юман дээр түрүүн хэлсэн байгаа. Орон сууц, санхүүжилтийн корпорациар дамжуулаад явна гээд. 

Комисс байгуулагдсан гэсэн. Комисс байгуулагдаагүй. Үндэсний хороо гэж байгуулагдсан байгаа. Шадар сайд М.Энхболдоор ахлуулсан. Энэ дээр үндсэндээ 100 мянган айлын орон сууцтай холбоотой газрын асуудал, дулаан, цахилгаан зэрэг бүх асуудлыг хамарсан ийм ажлын хэсэг байгуулаад. Энэ бол комисс биш, Үндэсний хороо байгуулагдсан.

Ерөнхий төлөвлөлт гэдэг бол үнэхээр чухал. Ерөнхий төлөвлөлт бол Улаанбаатар хот дээр Улаанбаатар хотын дахин төлөвлөлт буюу ерөнхий төлөвлөлт гэсэн юмыг түрүүн хэлсэн. ЖАЙКА-гийн хөрөнгөөр ЖАЙКА-гийн мэргэжилтнүүд ирээд ерөнхий төлөвлөгөө орсон. Удахгүй Улаанбаатар хотын дахин төлөвлөлт хурлаар орж батлагдах юм. Энэ дээр түрүүн гишүүдийн асуугаад байсан хуучин байшингуудыг яах вэ гэсэн асуудлууд давхар орж ирж байгаа.

Ингээд 100 мянган айлын орон сууц гэсэн том төсөл, хөтөлбөр яригдаад байна. Усны асуудлаа яах юм бэ? Цэвэр усаа яах юм бэ, дэд бүтцээ яах юм бэ?  Ийм юм байна гэж байна. Энэ үнэхээр тулгадсан асуудал. Одоо бидний энэ байгаа дэд бүтэц, цэвэр усны энэ хангамжаар бол нийт төслийн 30 орчим хувь хангагдахаар байгаа. Юу гэж байна вэ гэвэл 5 дугаар эх үүсвэр цэвэр усныхаа асуудал дээр дахиад бодлого, бохирын асуудал гэсэн ийм асуудлуудыг нэлээн тэлж ойлгоно. Улаанбаатар хотыг ерөнхийдөө уртааш нь. Тийм учраас 100 мянгыг бид хотынхоо захын хорооллоос гээд төлөвлөсөн байгаа. 2010 оноос 06, 07 дугаар сараас газар гисэнгүүт 100 мянгаа барьчих биш, 6-8 жилийн ажил учраас энэ төлөвлөлтөндөө бид саяын дутагдалтай зүйлүүдээ зохицуулж явна гэсэн ийм төлөвлөгөөтэй байгаа.

Г.Батхүү: -Баярлалаа. Улсын Их Хурлын гишүүн Ц.Даваасүрэнгийн урилгаар Хөвсгөл аймгийн иргэд чуулганы үйл ажиллагаатай танилцаж байна. Та бүхэнд эрүүл энх, ажлын амжилт, сайн сайхан бүхнийг хүсэн ерөөе /алга ташив/.

Р.Раш гишүүн асуулт асууя.

Р.Раш: -Шинэ төмөр зам барих талаар яам оролдож эхэлж байна. Юм хийгээд байх шиг байна. Үүнтэй холбогдуулан нарийвчилсан трасс гэдэг юм гарсан уу? Улаан шугам /би яг ном ярьж байна/ гэдэг юм тавигдсан уу? Зураг төслийн ажил ямар шатандаа яваа вэ? Ер нь эхэлсэн үү? Ийм мэргэжлийн, технологийн юм даа. Тендер гэдгийг больё, бүү мэд.

МТЗ гэдэг компанийг 51/49-өөр гэж. 51 нь төрийн өмч гэж тогтсон юм  билээ. Төрийн өмчийн хороо, танайх  хоёр л бодвол ярьсан  байх. Үүнийг би дээр үед бас ярьж байсан юм. Өөрийн туршлагаас шүү дээ. Арай холхон зайтай байгуулж болсонгүй юу? Өөрөөр хэлбэл, 49/50 гэдэг чинь хэтэрхий их ойртчихоод байгаа юм. Цаад шалтгаан нь хөрөнгө, мөнгө босгох зэрэг тайлбар хэлэх байх. Би ойлгож байна. Ядаж 70/30 гэх юмуу. Бүр болдоггүй юм бол 60/40 гэх юмуу. Ингэж байж хамтын шинж чанартай юмнуудыг гартаа авахгүй бол төмөр замын асуудал одоо ярих л юм байна. Магадгүй 51/49 гээд цаана нь том болзол тавих байх. Удирдлагыг нь аягүй бол хэвээр байлгана гэж ярих байх. Гэх мэтчилэнгээр зовоогоод байдаг юмнууд их байна. МТЗ гэдэг компанийг би өөрөө ухаантайдаа ч биш, юм хийх болов уу гэж л горьдоод байсан юм.

Цааш нь Монгол-Оросын хамтарсан SP гэдэг төмөр замын компани байгуулагдсан байх учиртай. Дэд бүтэц билүү, юу билээ. Тэр юу хийж байгаа вэ?

Г.Батхүү: -Х.Баттулга сайд хариулъя. Шаардлагатай бол Төмөр замын агентлагийн дарга хариулна биз.

Х.Баттулга: -Баярлалаа. Шинэ төмөр зам тавих гээд оролдоод байна гэж байна. Үнэхээр оролдож байгаа. Оролдох байтугай барьчихна гэсэн ийм эрмүүн хүсэл зоригтой байгаа. 2 мянга, 1 мянга гаруй км зам бол бүхэл бүтэн улсын хэмжээнд юу ч биш байх. Хувийн компаниуд төмөр зам барина гээд аахилаад байхад улс барьчих болов уу гэж. Оролдох биш, дуусгана гэсэн ийм бодолтой байгаа.

51/49-ийн хувьд би ном яриад байгааг чинь ойлгож байна л даа. Бид  бас номоор л ажил хийж байгаа.

Р.Раш: -Улаан шугамын талаар.

Х.Баттулга: -Улаан шугам гарсан нарийвчилсан трасс бол бид эхэлж байгаа цэгүүдээсээ хийгээд явж байгаа. Түрүүн бид Н.Ганбямба гишүүний асуултад хариулсан шүү дээ. Энэ ажил 2 дугаар сараас эхэлсэн. Урьд нь Монголын төмөр зам.

Р.Раш: -Зураг төслийн ажил нь?

Х.Баттулга: -Зураг төслийн ажлыг нь бүгдийг нь хийгээд гаргаад явж байгаа. Болохгүй бол би хариуцлагыг нь хүлээхэд бэлэн байгаа.

51/49-ийн хувьд 51 нь хуулиараа

Р.Раш: -10 мянган тоннтой галт тэрэг явж байна.

Х.Баттулга: -51/49-ийн хувьд 51 нь хуулиараа байдаг. 49 бол нэгдүгээрт бид хөрөнгө мөнгө босгоно. Хоёрдугаарт, бодлогын хувьд ямар ч тохиолдолд бид далайгаар гарахад хоёр хөршөөр дамжина. Энэ хоёрын сонирхлыг оруулахгүй бол болохгүй. Та өөрөө төмөр замд энэ зовлонг мэддэг хүн, үүнийг ойлгож байгаа.

Энэ өөрөө хөрөнгийн биржээр зарагдах учраас хэрвээ Монгол Улс юмуу, Монголын талын төмөр замын тээвэр хийх сонирхолтой компаниуд энэ хувьцаанаас авч болох юм. 10 хувь авчихаад Монголын тал нь төрийнхөө 51-тэй нийлээд 61 болох ийм нөхцөл бүрдэж, бүрдүүлэхийн тулд бид нар Хөрөнгийн биржээр гэдэг үг оруулсан байгаа. Нэгдүгээрт, хөрөнгө мөнгө босгоё. Хоёрдугаарт, энэ бол стратеги юм гэж. Стратеги гэдэг нь юу гэж байна вэ гэвэл хоёр хөршөөр дамжих учраас сонирхлыг нь оруулъя. Асуудал болоход танайх энэ компаниудад нь байдаг, захирлуудын зөвлөлд нь байдаг учраас дамжин өнгөрөх асуудлыг шийдэж өгөөч гэсэн ийм хэлбэр юм болов уу гэж бодож оруулсан юм.

Байгуулсан гээд он зэргээрээ Д.Ганболд дарга сууж байна. Одоо бол Монголын төмөр зам гэдэг компани бол эрийн цээнд хүрэх үе нь болж байгаа гэж бодсоны үндсэн дээр энэ асуудлыг ийш нь татаж оруулж ирж байгаа юм. Энэ компанийн капиталын төмөр зам тавих газрыг нь өөрт нь өгөхөөр хөрөнгөтэй, мөнгөтэй болох болов уу гэж. Одоо бол гурван толгойтой, таван ажилчинтай ийм компанийг хэн ч тоохгүй. Тийм л явж байна.

SP гэдэг компани бол дэд бүтэц гэсэн нэртэй Орос, Монгол хоёр хамтарч байгуулсан ийм компани байгаа. Одоогоор эд нар юу гэж байна вэ гэвэл Монгол Улсад хөрөнгө оруулахад бид нар бэлэн байна. 1,5 тэрбум доллар хүртэл гэж байгаа юм. Оросын тал нь шүү дээ. Монголын тал үүнтэй тэнцэх хөрөнгө гарвал бид улсынхаа төсөвт үүнийг суулгахаар тохирсон байгаа гэж байгаа. Ийм хэмжээнд явж байгаа.

Г.Батхүү: -Р.Буд гишүүн асуултаа асууя.

Р.Буд: -Баярлалаа. Надад хоёр, гурван асуулт байна.

Нэгдүгээрт, их бүтээн байгуулалтын ажлын хүрээнд төмөр зам, авто замын ажил нэгэн зэрэг явж байгаад мэргэжлийн хүний хувьд талархаж байгаа. Энэ их сайн хэрэг. Гэхдээ үүнтэй холбогдуулж хэд хэдэн асуух зүйл байна.

Өнөөдөр авто замын том бүтээн байгуулалтын ажил бий. 5 мянган орчим км замын 1 мянга гаруйг нь барина гэж байна. Дотоодын 1 мянга гаруй км замын хэдэн хувийг нь дотоодын компаниудын хүчин чадлаар барих гэж байна вэ? Хэдэн хувийг нь гадаадын компаниудын хүчин чадлаар барих гэж байна вэ гэсэн нэг ийм асуулт.

Хоёрдугаарт, мөн 1 мянга 100 орчим км төмөр замын хэдэн хувийг нь Монголын компани, хэдэн хувийг нь гадаадын компаниудаар гүйцэтгүүлэх гэж байна вэ гэсэнхоёр дахь асуулт байна.

Гуравдугаарт, би Сайншандад аж үйлдвэрийн парк байгуулах, улмаар Сүхбаатар, Дорнод руу явах замын трассыг шийдүүлэхэд бас мэргэжлийн талаасаа, бусад чиглэлээр нэлээн идэвхтэй оролцож, энэ чиглэлийг шийдвэрлүүлсэн хүний нэг л дээ. Тийм учраас  энэ тал руу таныг идэвх санаачилга гаргаж, Дорнод, Сүхбаатар аймагт, Сайншандад очиж нээлт хийж байгаад туйлын баяртай байгаа. Нээж байж л ажил явна л даа. Танд ач холбогдол өгч, цаг, зав гаргаж тэнд очиж нээлт хийж ажил эхлүүлж байгаад мэргэжлийн хүний хувьд туйлын дэмжиж байгаа.

Ажил маань яваасай гэдэг үүднээс би энэ нээлтүүд хэзээ үр дүнтэй ажил болох бол? Яагаад гэвэл би таныг нэг талаас нь, тэнд олон хүн зөвлөгөө өгч байгаа байх. Би бол болдог бол нэг талаас нь хөөгөөд, бариад яваасай. Ард талд нь гараад яваасай гэсэн ийм зүйл хэлэх гээд байгаа юм. Жишээлбэл, та сая Дорнодоос эхлүүлэн 6 км, Сүхбаатараас 5 км гээд. Энэ чинь аягүй бол, хөрс хуулалт зуны дэлгэр цагт эргээд ургачихдаг явдал бий. Тэгэхээр хөрсөө хуулаад, тэр технологийнхоо дагуу хуулсан хөрсөө зайлуулаад, далан сууриа хийгээд ингээд явж байгаа байх.

Хоёрдугаарт, тэрэнд ямар компани хяналт тавьж байна вэ? Та нөхөд зөвлөх компани гаргаж чадсан уу? Би ажлын үр дүн талаас нь болгоомжилж асууж байгаа юм. Намар болоход баахан эргээд ургачихсан, харин ургац хураах хэмжээнд очих шинэ хөрс ургачихсан байдалд зарим нь орчих вий. Тийм юм болохгүй байх. Та олон талаас нь үзэж байж, мэргэжлийн хүмүүсийн зөвлөгөө авч байж энэ том бүтээн байгуулалтын ажлыг эхлүүлж байгаа байх. Гэхдээ хөдөө хөрч, гадаа гандаж явсан хүний хувьд, замчин хүний хувьд, тантай энэ бүтээн байгуулалтын ажлыг дэмжиж явдаг хүний хувьд энэ болгоомжлолыг, нэг талаасаа болгоомжлуулж, нөгөө талаасаа асууж байна.

Дараагийн асуудал бол, үүнтэй холбоотой биш ч гэсэн Чойр, Замын-Үүдийн зам ер явдаггүй зам. Сая сонсоход саяхан зарлаад шалгаруулсан тендер нь цуцлагдаж байгаа дуулдах юм. Энд танай яамны оролцоо байна уу? Үүнд би туйлын зовниж байна. 2005 онд /микрофон хаагдав/

Г.Батхүү: -Замын-Үүдийн замын талаар Х.Баттулга сайд хариулъя. Цагаа шахаж товчхон хариулахгүй бол хэлэлцүүлгийн цаг дэгээрээ 1 цаг 30 минут. Одоо 46 минут болж байна шүү.

Х.Баттулга: -Авто замын салбарт хэрэгжүүлэхээр төлөвлөсөн ажлуудаас эхний ээлжинд зураг төсөл нь бэлэн байгаа, олон улс, улсын чанартай 1 мянга 377,4  /1377,4/ км авто замыг 615,3 тэрбум төгрөгөөр барьж дуусгана гэсэн ийм төлөвлөлт гарсан байгаа. Энэ дээр бид бодлогын хувьд яаж байна вэ гэхээр шууд гэрээ гэж хэлээд байна. Энэ бас шууд гэрээ биш юм. Яах ёстой вэ гэвэл ямар нэгэн хэмжүүр, танайх ямар компани вэ гэсэн тийм юмаар олгохгүй бол шууд гэрээгээр янз бүрийн байдлаар авчихдаг. Эргээд зам тавигддаггүй, мөнгө байдаггүй. Ингээд баахан хүн шоронд явах ажил болох учраас энэ дээр бид ямар нэгэн босго тавьж байгаа.

Бодлогын хувьд үүнийг бид яаж хэрэгжүүлэх гэж байна вэ гэвэл ерөнхийдөө “Монголын талтай, хэрвээ гадныхан орох гэж байгаа бол заавал та нар Монголын талтай хамтарч ор” гэсэн ийм шаардлагыг гадныханд тавьж байгаа юм. Монголын талынхандаа юу гэж байна вэ гэвэл “та нар ийм ажилд орохдоо, хэрвээ чадал чинь хүрэхгүй бол хоорондоо нийл. Консорциум гэдэг юмуу, холбоо гэдэг юмуу. Хариуцлага хүлээх хэмжээний ийм холбоо болоод ороод ир. Ийм хэлбэрээр та бүхнийг дэмжээд энэ ажлуудыг өгье” гэсэн ийм байгаа. Би юу гэж хэлэх гээд байна вэ гэвэл та асуулаа. Монголын талд ямар вэ гэвэл ерөнхийдөө Монголын талдаа давуу хэлбэрээр өгнө гэсэн ийм байгаа. Мөн 2011 ондоо бид нар нийтдээ 4 мянга гаруй авто замын зургийг дуусгая гэж байгаа. Ингээд дуусвал 2012 онд зураг нь дуусчихсан, 4 мянга 700 орчим км авто зам бас ажил хүлээгээд сууж байгаа юм.

Төмөр замын тал дээр нээлт биш юм. Нээлт гээд байгаа нь Сайншандад бид хийсэн юм. Яагаад гэвэл Сайншанд гэдэг маань Монголын анхны аж үйлдвэрийн парк болох юм байна гэдгээрээ 04 дүгээр сарын 22-нд нээсэн байгаа. Саяын Дорнод, Баруун-Уртад ажлууд явж байгаа компаниуддаа очиж, сэтгэл санаагаар дэмжих, ажлаа шалга гэсэн ийм хэлбэрээр явж байгаа.

Зөвлөх компанийн хувьд би түрүүн хэлсэн. Америкийн Макензи гэдэг компанийг шалгаруулсан. Энэ компани бол хөрс хуулангуут ногоо ургах хэмжээний зөвлөгөө өгөхгүй болов уу гэж бодож байна. Дэлхийд нэлээн том, Америкийн том компани юм билээ.

Чойр, Замын-Үүдийн 176 км зам байгаа. Энэ нь Америкийн Мянганы сорилын сангаар тендер зарлагдсан. Монголчууд энэ дээр оролцдоггүй юм билээ. Нэгэнт хөрөнгөө өөрсдөө зарж байгаа учраас өөрсдөө тендер зарладаг. Солонгосын нэг компанийг шалгаруулсан боловч тэр нь өнгөрсөн хоёр 7 хоногийн өмнө /микрофон хаагдав/.

Г.Батхүү: -Х.Бадамсүрэн гишүүн асуултаа асууя.

Х.Бадамсүрэн: -Баярлалаа. Би товч, тодорхой асуулт асууя. Улаанбаатар-Мандалговийн чиглэлд хэдэн км зам тавигдаад байна вэ? Хэзээ энэ хоорондох зам дуусах вэ?

Хоёрдугаарт, Мандалговь-Даланзадгадын хооронд хэдэн км зам тавигдчихаад байна вэ? Хэзээ дуусах вэ?

Гуравдугаарт, Даланзадгад-Тавантолгой,Оюутолгой, цааш явах төмөр замын трасс, маршрут яг эцэслэж гарсан уу? Үүнийг ямар байдалтай байна вэ? Болж өгвөл өнөөдөр, болохгүй бол нэг дэх өдөр Х.Баттулга сайдын холбогдох албаны хүмүүс надад энэ зам, маршрут юмыг танилцуулбал зүйтэй байна. Үүнийг нутгийн ард иргэд асуугаад тодорхой хариулт авах гээд  байх юм.Тэгээд түрүүний хэлдэг Даланзадгад-Тавантолгой, Оюутолгойн төмөр зам хэзээ эхэлж, хэзээ дуусах вэ?

Хамгийн сүүлийн асуулт бол Тавантолгой, Гашуунсухайтын төмөр зам, Нарийнсухайт, Шивээ-Хүрэнгийн зам хэзээ тавигдах вэ? Ер нь том оврын, ялангуяа нүүрсийг авто замаар тээж болохгүй гэдэг нь ойлгомжтой байна шүү дээ. Энэ зам харгуйн дагуу байгаа айл, амьтан, хүн, мал цөхрөнгөө барж байна. Тийм учраас энэ замыг хэзээ эхлүүлэх бодолтой байна вэ? Баярлалаа.

Г.Батхүү: -Дэлгэрэнгүй асуултууд байна. Товчхон хариулъя.

Гишүүд хуралдаанаа танхимдаа ирье. Үдээс өмнө хэлэлцэж байсан асуудлуудаа үргэлжлүүлж хэлэлцэнэ. Тийм учраас хуралдааны танхимдаа бүлгийн дарга нар гишүүдээ ирүүлье. Хуралдаан зохион байгуулах алба.

Х.Баттулга сайд хариулах уу, Б.Энхтөр дарга хариулах уу?

Х.Баттулга: -Баярлалаа. 2010 оны 06 дугаар сарын 24-нд Улсын Их Хурлаар Төрөөс төмөр замын бодлогыг баталж гаргасан байгаа. Жил арай хүрээгүй байна гэсэн үг. Үүгээр ямар бодлого баталсан бэ гэхээр Тавантолгойгоос Чойбалсангийн чиглэл буюу Тавантолгой-Сайншанд, Сайншандаас Баруун-Урт, Баруун-Уртаас Чойбалсан гэсэн 1 мянга 100 км төмөр замыг барьж бүтээн байгуулаад, дараагийн төмөр замын асуудал буюу Тавантолгойгоос ганц мод, бусад боомтууд руу Хөөт-Бичигт, Хөөтөөс Рашаант гэсэн замуудыг хоёрдугаар шатанд Улсын Их Хурлаар оруулж хэлэлцэж баталнагэсэн ийм төлөвлөлт гарсан байгаа. Тэгээд таны асуусан Гашуунсухайтын төмөр замын асуудал хэзээ вэ гэдэг нь одоо хоёрдугаар асуудлаас орж ирэх учраас Засгийн газарт эхэлж оруулаад Улсын Их Хуралд өргөн барина гээд яамдуудаас санал аваад явж байгаа.

Хувийн компаниуд бол өөрсдийнхөө трассыг баталчихсан. Нарийн төмөр зам тавина гэдгээ хийчихсэн, хөрөнгө, мөнгөө оруулсан байгаа. Бодлогын хувьд бид хувийн компани мэдээж дэмжинэ. Нүүрсний асуудал, ялангуяа коксжсон нүүрс, жишээлбэл, Тавантолгойн нүүрс бол өндөр чанарын агуулгатай, дэлхийд нэлээн хэрэгцээтэй учраас бид бодлогын хувьд нэг зах зээлээс хараат бус байдлаар далай руу гэсэн ийм чиглэлээ гаргаад баталчихсан учраас хувийн хэвшлийнхийг төрийнхөө бодлогыг даган баяс. Хувийнхныг төр даган баясахгүй гэсэн байдлаар та нар Их Хурлын шийдвэрийг хүлээж бай гэсэн байдалтай байгаа. Энэ явцад хувийн компаниудтай бид уулзаж байгаа. /микрофон хаагдав/

Г.Батхүү: -Асуулга тавьсан гишүүн С.Бямбацогт үг хэлнэ.

С.Бямбацогт: -Шинэ бүтээн байгуулалт хөтөлбөр гэж үнэхээр Монгол Улсын Их Хурал, Засгийн газар түүхэндээ байгаагүй том зорилт тавьсан, том төсөвтэй, хэрэгжүүлэх төлөвлөгөөтэй, дагалдаж батлах хуулиудтай хөтөлбөр өнгөрсөн жил баталсан л даа. Энэ хөтөлбөрийн ажлын хэсгийг ахалж баталсны хувьд бас Улсын Их Хурлаас хэрэгжүүлж байгаа, баталж байгаа хууль, хөтөлбөрүүд хэрэгжихгүй байна гэдэг асуудлыг  жаахан ч гэсэн ахиулах юмсан, явуулах юмсан. Тэр үүднээсээ араас нь нэгэнт ажлын хэсгийг ахалж ажилласны хувьд анхаарал тавьж байх юмсан гэж байнга анхаарч, хичээж байгаа. 

Хөтөлбөр маань харьцангуй бусад төсөл, хөтөлбөрүүдтэй харьцуулахад амжилттай хэрэгжиж байгаа. Гэхдээ бидний яриад байгаа, энэ хөтөлбөрийн хүрээнд  тавьсан зорилго, зорилтуудаас хэсэг зорилтууд нь орхигдоод, хэсэг зорилтууд нь нэлээн хурдацтай явах гээд байна л даа.

Хөтөлбөрийн хүрээнд бид нар нийтдээ 15 хуулийг шинээр батлах, 24 хуулийг нэмэлт, өөрчлөлт оруулах, дээр нь Улаанбаатар хотын иж бүрэн  шинэчилсэн ерөнхий төлөвлөгөө хийх гэсэн эрх зүйн талаас энэ асуудлыг шийдэх ёстой гэсэн. Харамсалтай нь энэ ажил маань  дүгнэхэд бараг 30 хувьтай  явж байгаа. Энэ талдаа нэлээн анхаармаар байна. Үүнтэй холбогдуулан хэлэхэд хот байгуулалт, хот төлөвлөлтийн талаар бидний ажил маш их орхигдсон байна. Улаанбаатар хот ч тэр, аймгуудын төвүүд ч тэр, сумууд ч тэр. Дур, дураараа, янз, янзаараа, өөр, өөрсдөө үзэмжээрээ нэг төлөвлөгөөтэй. Тэр нь нэгдсэн бодлого байхгүй. Үүнийгээ Үндэсний хөгжил, шинэтгэлийн хороо, салбарын яамдууд Монгол Улсын Засгийн газар, аймаг, орон нутаг маань нэгдсэн бодлоготой болох тал дээр анхаарахгүй бол болохгүй нь ээ гэдгийг бас хэлмээр байна. Энэ ажил маань нэлээн орхигдож байна.

Дэд бүтцийн талаар хийгдэж байгаа зам, эрчим хүч, төмөр зам гээд бусад ажлууд эрчимтэй явж байна. Энэ дээр ярих юм алга. Цаашдаа явах бололцоотой. Засгийн газар ч анхаарч байна, Их Хурал ч анхаарч байна. Тодорхой төсөв, мөнгө тавигдаж байна. Хөгжлийн банкнаас нэлээн их эх үүсвэр тавигдсан. Орон сууц дээр ч явж байгаа.

Энэ хөтөлбөрийн нэг зорилт бол агаарын бохирдол. Анх энэ хөтөлбөр маань орж ирэхдээ “Утаагүй Улаанбаатар”, Улаанбаатар хотын агаарын бохирдлыг бууруулах гэж орж ирсэн. Харин бид иж бүрнээр нь зөвхөн Улаанбаатар хотын агаарын бохирдлыг бууруулснаар асуудал шийдэгдэхгүй. Хөдөө, хотоо жигд хөгжүүлье. Хөдөөгийн хөгжлийн ялгааг арилгая.

Агаарын бохирдлоос гадна дэд бүтцийн хөгжил, эрчим хүчний асуудал, зам харгуйн асуудал, хот төлөвлөлтийн асуудал, үйлдвэржилт, шилжилт суурьшилт гээд энэ бүх юмыг иж бүрнээр хамрах ёстой гэсэн. Энэ хүрээндээ энэ бүгдийг хамруулж чадсан.

Агаарын бохирдол маань харьцангуй амжилттай хэрэгжиж байгаа Агаарын бохирдлын тухай хууль батлагдсан. Улаанбаатар хот ойрын хоёр жилийн дотор утаанаас сална. Энэ бол Шинэ бүтээн байгуулалт хөтөлбөр амжилттай  хэрэгжиж байгаагийн бас нэг үр дүн гэж үзэж байгаа.

Хөдөөгийн хөгжил нэлээн орхигдож байна. Сум, суурин газар 92 шинэ сум, суурин байгуулна, бий болгоно гэсэн. Энд хийгдэж байгаа ажил алга. Ганц, хоёрхон газар ерөнхий төлөвлөгөө хийж байна. Тэртэй тэргүй ерөнхий төлөвлөгөөтэй. Энэ ажилдаа түлхүү анхаараач ээ. Сумуудад, ялангуяа аймгуудаас загвар байдлаар таван сумыг сонгосон байгаа. Тэр сонголт ч гэсэн зөв биш байсан шүү. Тийм алдаатай зүйлүүдээ засмаар байна гэдгийг хэлмээр байна.

Дээр нь хэлэхэд, энэ хөтөлбөрийн хүрээнд бас нэг тавьсан зорилт бол зургаа дахь зорилт. Үйлдвэржилт. Барилгын материалын үйлдвэрүүдийг хөгжүүлнэ гэсэн. Өнөөдөр Монгол Улсад хамгийн том тулгамдсан, Монгол Улсын төрийн, Их Хурлын, Засгийн газрын бидний хамгийн том анхаарах асуудал бол үйлдвэржилт  байгаа. Энэ дотроо барилгын материалын үйлдвэрлэл сул хөгжиж байгаа маань инфляци өсөх хамгийн гол хүчин зүйл болж байгаа. Цаашдаа улам их болно. Боомтуудын нэвтрүүлэх хүчин чадал бага байгаа. Энэ үед бид маш том, том хөрөнгө оруулалтуудыг тавьж байна. Улсын төсвөөс, Хөгжлийн банкнаас, гадны зээл тусламжаар, гадаадын хөрөнгө оруулалтаар гээд. Маш олон дэд бүтцийн бүтээн байгуулалтын ажил хийх гэж байгаа. Энд өнөөдөр барилгын материалууд өөрсдөө үйлдвэрлэдэггүй. Дарханы Төмөрлөгийн үйлдвэр, Хөтөлийн Цементийн үйлдвэр эрх мэдэлтэй, мөнгө төгрөгтэй, албан тушаалтай хүмүүст хямд үнээр барилгын материалаа нийлүүлдэг. Үнэхээр бүтээн байгуулалт хийх гэж байгаа, жижиг, дунд бизнес эрхэлж байгаа хүмүүст энэ очихгүй байгаа. Барилгын материалын үйлдвэрийг хөгжүүлэх тал дээр юу ч хийгдэхгүй байгаа. Энэ дээр анхаараач ээ гэдгийг хэлмээр байна.

Хамгийн сүүлд нь хэлэхэд шилжилт, хөдөлгөөн. Улаанбаатар хотын асуудал, хөдөө, орон нутгийн асуудал бүгд юунаас холбоотой вэ гэвэл дэд бүтэц хөгжөөгүй, үүнээсээ улбаалж хөгжлийн ялгаа ихтэй болчихсон. Үүнээс болж шилжилт, хөдөлгөөний асуудал ихсэж байгаа.

Шилжилт хөдөлгөөнийг бууруулах чиглэлээр тэнд хүн аятай, тухтай амьдрах, унтах, ажиллах, тэр хэрэгцээг хангахад чиглэсэн дэд бүтцийн асуудал, шилжилт, хөдөлгөөнийг бууруулах чиглэлээр ажлууд их орхигдож байна.

Г.Батхүү: -С.Бямбацогт гишүүнд баярлалаа.

Ингээд Улсын Их Хурлын гишүүн С.Бямбацогтоос Монгол Улсын Ерөнхий сайдад хандаж тавьсан Улсын Их Хурлын 2010 оны 36 дугаар тогтоолоор батлагдсан Шинэ бүтээн байгуулалт, дунд хугацааны зорилтот хөтөлбөрийн хэрэгжилтийн талаар тавьсан асуултын хариуг чуулганы нэгдсэн хуралдаан дээр сонслоо. Ажлын хэсгийнхэнд баярлалаа.

Одоо чуулганаа үргэлжлүүлж хуралдъя. 

Үдээс өмнө хэлэлцэж байсан Засгийн газрын үнэт цаас гаргахыг зөвшөөрөх тухай Улсын Их Хурлын тогтоолын төслийн анхны хэлэлцүүлгийг үргэлжлүүлж явуулъя.

Байнгын хорооны санал, дүгнэлтийг сонссон. Байнгын хорооны санал, дүгнэлттэй холбогдуулж асуух асуулттай гишүүд асууж байсан. Энэ нэрсийг сэргээж гаргая. Одоо Я.Батсуурь гишүүн асуулт асууна. Я.Батсуурь гишүүнд микрофон өгье.

Я.Батсуурь: -Байнгын хорооныхон алга байна шүү дээ. Х.Баделхан гишүүн.

Орон сууцны үнэт цаас ингэж гаргаснаар орон сууцны үнэд хэр зэрэг, яаж нөлөөлөх вэ гэдгийг сонирхож байгаа юм. Бид бол дандаа эрэлт талыг нь дэмжээд байдаг. Барилгын орон сууцны үнэ гэдэг бол зах зээлийнхээ жамаар эрэлт, нийлүүлэлтээсээ хамаарч тодорхойлогдох ёстой. Одоо ингээд урд нь 80 тэрбумыг өгсөн, одоо 70 тэрбумыг өгч байна. Төрийн албан хаагчдын орон сууцыг дэмжихэд. 

Хүний хөгжлийн сангаас олгогдох 1 сая төгрөг бас дахиад орон сууцны эрэлтийг нэмэгдүүлсэн ийм чухал арга хэмжээ болж байгаа. Хүний хөгжлийн сангаас 21 мянган төгрөгийг бас орон сууцны эрэлтийг нэмэгдүүлэх маш чухал дэм тус болж байна. 21 мянган төгрөгөө авсан иргэд өргөн хэрэглээний бараа, идэж, уух юм их хэмжээгээр худалдаж авч байгаа. Гэтэл тэр өргөн хэрэглээний бараа, хүнсний бүтээгдэхүүн нийлүүлдэг жижиг, дунд бизнес эрхлэгчид орон сууц авах боломжоор их хангагдаж байгаа. Үүнтэй холбоотойгоор сүүлийн үед орон сууцны эрэлт эрс нэмэгдэж байгаа. Эрэлтийг нь ингээд дэмжээд байхаар цаад талд нь нийлүүлэлт нь хомсдоод үүнээс болоод орон сууцны үнэ хадчих юм биш үү? 

Хамтарсан Засгийн газрын мөрийн хөтөлбөрт байгаа шүү дээ.Барилгын салбарыг дэмжихийн тулд дотооддоо импортыг орлох арматур, цементийг дотооддоо үйлдвэрлэдэг болно гэж заасан том зорилт дөрвөн жилийн хугацаанд тавьсан. Энэ зорилт одоо хүртэл огтхон ч хэрэгжээгүй байгаа. Өнөөдөр барилгын салбар тэр чигээрээ энэ салбар импортоос маш хүчтэй хамааралтай хэвээр байгаа.

2007 онд бид бүгдээрээ санаж байгаа. Цементийн бөөгнөрөл, түгжрэл Замын-Үүд дээр бий болсноос болоод Монголд барилгын үнэ эрс нэмэгдсэн. Одоо дахиад барилгын материал дотооддоо үйлдвэрлэж чадахгүй байгаа, импортоор авч байгаа. Гэтэл Замын-Үүдийн хүчин чадал ачааллаа дийлэхээ больж байгаа. Үүнтэй холбоотойгоор энэ жилээс авахуулаад барилгын материалын үнэ дахиад нийлүүлэлт нь хомсдож, үнэ нь нэмэгдэх магадлал өндөр болчихлоо. Бид зөвхөн эрэлтээ дэмжээд байдаг. Нийлүүлэлтээ дэмжиж өгдөггүй. Ингээд байхаар барилга нь учиргүй нэмэгдчихээр бидний хийж байгаа ажил огт үр дүнгүй болчих юм биш үү гэсэн бодол төрөөд байна л даа. Үнэ нь хэд дахин нэмэгдчихвэл бидний авч байгаа энэ арга хэмжээ ямар ч үр дүнгүй болчихно шүү дээ. Энэ асуултад, энэ тал дээр тодорхой хариулт өгөх хүн байна уу?

Хүний хөгжил сангаас олгох 1 сая төгрөгийг Хүний хөгжил сангийн хуулийн дагуу иргэд орон сууцандаа ашиглах эрхтэй. Ингэж ашиглавал үнэхээр Хүний хөгжлийн сангийн мөнгө оновчтой, зөв зарцуулагдана. Улс, орны эдийн засагт ч тустай. Инфляци, үнийн хөөрөгдөл хөөрөгдөхгүй. Тэгэхээр иргэдийн энэ 1 сая төгрөгийг орон сууцны эрхийн бичиг болгох тал дээр ямар арга хэмжээ авах юм бэ? 

Хөдөө, орон нутагт боломжтой л доо. Тэнд газар нь харьцангуй хямдхан. Хүний хөгжлийн сангийн мөнгөөр нэг айлын ам бүл нийлээд 10, 5 сая төгрөгөөр орон сууцтай болох ийм боломжууд байгаа. Улаанбаатарт хэцүү л дээ. Газар нь үнэтэй учраас орон сууц маш өндөр үнэтэй. Энэ тал дээр /микрофон хаагдав/.

Г.Батхүү: -Байнгын хорооны дарга хариулъя.

Д.Хаянхярваа: -Я.Батсуурь гишүүний асуултад  хариулъя. Байнгын хороон дээр орон сууцны үнэд нөлөөлөх тухай асуудлаар нэлээдгүй яригдсан. Гэхдээ ,,    карьеруудаас өөр юм хийгээгүй гэж хэлэхэд болно. Яах арга байхгүй Засгийн газраас барилга, барилгын материалын үйлдвэрлэлийн салбарыг хөгжүүлэхэд чиглэсэн түлхүү бодлого авч хэрэгжүүлэх ёстой болж байгаа. Энэ чиглэлдээ би Шинэ бүтээн байгуулалт, янз бүрийн томоохон төсөл, хөтөлбөрүүдийнхээ хүрээн дотор шуурхай арга хэмжээ авах ёстой байх.

Зөвхөн цементийн үйлдвэр гэхэд л цементийн үйлдвэр Ховдод барина, Хөтөлийг өргөтгөн гээд яриад байдаг. Яг өнөөдрийн байдлаар хийгээд үр дүнд хүрсэн юм байхгүй. Арматур ялгаа байхгүй. Дарханы Төмөрлөгийн үйлдвэр гээд манай барилгын салбарын арматурын төмрийн хэдэн хувийг ч хангадаг юм, маш бага хувийг хангадаг байх. Ингээд л бүх юм хамааралтай, хил дээр бүх юм нь уяатай байвал барилгын үнэ өсөхгүй гэхийн баталгаа байхгүй.

Хоёрдугаарт, одоо гаргах гэж байгаа 400 гаруй тэрбум төгрөгийн бондоор бага орлоготой өрхийг орон сууцаар хангах, бага хүүтэй бонд гаргаж ингэж хэрэгжүүлбэл, бас яахав, орон сууцныхаа хэмжээг нэмэгдүүлсэн тохиолдолд энэ үнэд эерэгээр нөлөөлнө гэж үзэх үндэстэй юм гэсэн ийм хариулт байна.

Хүний хөгжил сангийн хуулинд 1 сая төгрөгийг орон сууцны зээлэнд хэрэглэж болно гээд заачихсан байгаа. Засгийн газраас ингэж хэрэгжүүлнэ гэсэн тэр заавар, дүрэм, журам нь гарч ирээгүй байгаа. Бодвол үүнийг судалж байгаа байх. Ойрын үед чухам энэ 1 сая төгрөгөөр ингэж хэрэгжүүлж болох юм гэсэн чиглэлийнхээ юмыг өгөх болов уу гэж би хувьдаа бодож байна.

Г.Батхүү: -О.Чулуунбат гишүүн асуулт асууя.

О.Чулуунбат: -Баярлалаа. Байнгын хороон дээр энэ асуудал хэлэлцэгдсэн. Ерөнхийдөө гишүүд орон сууцны бондын асуудлыг дэмжсэн байгаа. Миний бодож байгаагаар бид орон сууцыг бондоор босгоод санхүүжүүлээд явуулах нь зүйтэй л арга хэмжээ. Гэхдээ анхнаасаа бид буруу схем хэрэглээд байгаа юмуу? Жаахан шүүмжлэлтэй схем хэрэглээд байгаа юмуу гэсэн ийм бодол байдаг юм. Анх төрийн албан хаагчдад орон сууцны зээлээр орон сууц олгоё гэдэг энэ санаа гарч ирж байхад Орон сууцны корпораци гэдэг нэг бүтэц гараад ирчихсэн байгаа. Гэхдээ манайх хоёр давхардсан бүтэцтэй болчихоод байгаа юм. Нэг нь МИК, нэг нь Орон сууцны корпораци гээд.

Дэлхийн практикийг хараад байхад МИК төрлийн моргейжийн байгууллагууд ажиллаж байгаа. Зөвхөн том зах дээр мөнгө босгодог. Тэгээд арилжааны банкууд муу, санхүүгийн байгууллагууд моргейж зээл өгдөг жижиг байгууллагууд санхүүгийн байгууллагууддаа мөнгийг нь босгож өгдөг. Тэгээд моргейжийн барьцааг нь барьцаалж авдаг ийм л байгууллагууд байдаг.

Манай Орон сууц корпораци  арай өөр хэлбэрээр ажиллаад байгаа юм. Жижиглэн дээр ажиллаад. Энэ хоёрыг нэгтгэх, бүтцийн өөрчлөлт хийх цаг нь болоогүй юу гэсэн асуултыг Сангийн сайдад тавимаар байна. Тэгвэл яг утгаараа, зарчмын хувьд зөв ажиллаад эхэлчих болов уу. Түрүүн зарим гишүүд ч хэлж байсан шүү дээ. Орон сууцны корпораци жижиглэн дээр ажиллаад байна. Компаниудтай хэлэлцээр хийж орон сууц аваад байна. Тэгээд иргэдтэй бас жижиглэн дээр ажиллаад байна гэж. Ер нь иргэдтэй арилжааны банкууд нь ажиллаж байвал. Засгийн газар иргэдтэй харьцаанд ороод баймааргүй байгаа юм. Тэрнээс болоод хүмүүс хардаад, хүмүүс жижиглэн дээр ажиллаж байгаагаас болоод янз бүрийн өглөг, авилга зэрэг байгаад байгаа юм болов уу гэсэн ийм яриа хөөрөө ер тасрахгүй юм.

Хоёр дахь нь төсвийн алдагдлыг санхүүжүүлье, 55 тэрбум төгрөгийн асуудал дээр Төсвийн байнгын хороон дээр ярьж байгаад хойшлуулъя гэж ярьж байсан шүү дээ. Зоос банкинд өгсөн бондын асуудал шүүмжлэлтэй, томруулаад хэлэхэд сэжигтэй байгаа учраас бид үүнийг шалгая гэж ярьсан. Ажлын хэсэг байгуулагдсан. Тийм болохоор би хэлж байсан саналаа татаад авах ийм бодолтой байна. Ажлын хэсэг тэртэй тэргүй дараа 7 хоногт энэ асуудлыг судлаад шалгаад, тэрний дараа 7 хоногийн Байнгын хорооны хурлаар танилцуулчих болов уу гэсэн ийм бодолтой байна. Баярлалаа.

Г.Батхүү: -Байнгын хорооны дарга Д.Хаянхярваа хариулъя.

Д.Хаянхярваа: -Санал байсан. Нэг асуулт Сангийн сайдаас асуусан. МИК, Орон сууцны корпораци хоёрыг нэгтгэх талаар ямар бодолтой байна вэ гэж танаас асуусан шүү дээ. 

С.Баярцогт: -О.Чулуунбат гишүүний асуултад хариулъя. Функцийн хувьд хоёр өөр функцтэй байгаа юм. Нэг нь зохион байгуулалтын ажил хийдэг. Хүмүүсийг бүртгэж аваад, банк руу хандуулаад, техник ажил хийдэг ийм төрийн бүтэц байгаа юм. ОССК нь. ОССК нь урьд нь буруу ажил хийгээд байсан. Юу хийгээд байсан бэ гэхээр өөрөө бариад, зараад, ийм буруу ажил руу. Тэрийг нь зогсоочихсон. Одоо техник ажлаа хийж байгаа.

МИК бол хоёрдугаар зах зээл дээр нь ажилладаг ийм ажил хийж байгаа юм. Юу вэ гэвэл хүнтэй ажиллахгүй, зөвхөн банктай ажиллаад, банкин дээр байгаа зээл худалдаж аваад, эх үүсвэрийг нь нэмэгдүүлээд өөрөө худалдаж авсныгаа дахиж цаашаа зараад, дахин мөнгө бий болгоод банкнуудынхыг аваад, ийм цикль үүсгэж байгаа юм. Тийм учраас энэ хоёрыг хоёуланг нь жаахан төлөвшүүлээд зөв явуулахгүй бол нэгтгэж хэрэггүй. Нэгтгэвэл харин жинхэнэ бантан болж магадгүй. 

Манай бүтцийн хувьд шүүмжлэлтэй хандах юм байгаад байгаа юм. ОССК болохоор 51 хувь нь орон нутгийн өмч, 49 хувь нь төрийн өмч болчихоод байгаа юм. Төр өөрөө бодлого хийвэл үүнийг өөрөө төрийн өмчийг давамгайлуулах зайлшгүй шаардлага нэгдүгээрт байгаа юм.

МИК-ийн хувьд ямар шүүмжлэлтэй байгаа вэ гэхээр МИК-ийн бүх хувь нийлүүлэгч нь өөрөө арилжааны банк байгаад байгаа юм. Тэгэхээр арилжааны банкны оролцооны компани арилжааны банкин дээр байгаа моргейжийн зээлээ аваад дахиж зарж байна гэхээр бид дараа нь рейск үүсвэл энэ чинь цэвэр банк банкаараа яваад байгаа учраас хадгаламж, харилцах хоёр нь төр дээр даатгагдсан байгаа нөхцөлд бүх рейск нь дахиад төр дээр байна гэсэн үг болчихоод байгаа юм.

Тийм учраас МИК-ийн болон Орон сууц санхүүжилтийн корпорацийг аль, алийг нь бүтцийн өөрчлөлт хийх зайлшгүй шаардлагатай байгаа. Нийлүүлж болохгүй. Яагаад гэвэл хоёр өөр функц байгаа учраас. Хоёуланг нь сайжруулж цааш нь явуулах ёстой гэдэгтэй санал нэг байгаа. Энэ дээр бид Засгийн газрын хурал дээр хэд хэдэн удаа яригдаад, зохион байгуулалтын хувьд асуудлыг шийдье. МИК ч гэсэн манайд санал ирүүлчихсэн. Өөрийнхөө хувийн 49 хувийг нь төр аваач ээ. Тэгэхгүй бол арилжааны банкууд дээр байгаад байгаа юм. Төрийн оролцоо зайлшгүй шаардлагатай байна гээд. Орон сууц санхүүжилтийн корпорацийн хувьд ийм их хэмжээний бонд гаргаж өгч байгаа нөхцөлд төрийн оролцоог бид нэмэгдүүлэх ёстой гэж байгаа. Тэгэхгүй бол 51 хувь нь Улаанбаатар хот. Орон нутгийн өмч болчихоод байгаа юм.

Г.Батхүү: -Асуултад чинь хариулт бүрэн өгсөн үү? Тодруулга байхгүй.

Н.Ганбямба гишүүн асуултаа асууя.

Н.Ганбямба: -Би бондыг дэмжиж байгаа юм. Барилгын салбарт манай барилгын салбарын бизнесийг гадныхан бохир гээд Дэлхийн банк зэрэг бол юм өгөх сонирхолгүй байгаа биз дээ. Ерөнхийдөө үнэ нэмчихсэн, хөөс бий болчихсон. Яг бодит өртгөөсөө хэд дахин өндөр болчихсон. Асуух асуултын маань эзэн саяын асуулганд хариулт өгөөд гардаг сайд л даа. Х.Баттулга сайдаас.

Хамгийн гол нь барилгын салбарыг хөөсний үнийг бодит үнэ дээр нь буулгах, зах зээлийн үнэ рүү буулгах талын юм бодож байж дараа нь санхүүжилтийн асуудал, зохион байгуулалтын асуудлаа хийвэл яасан юм бэ гэж бодоод байгаа юм. Одоо манайхны үнээ нэмэх гээд хэлдэг “тансаг” гэдэг шиг нөхцөлөөр нь хангачихсан. Машины гражтай, зогсоолтой иж бүрэн, яг бодит өртгөөрөө зарж байгаа компани бол 1 м.кв-ыг 390 мянган төгрөгөөр. Дээд тал нь 300 доллараар 1 м.кв-ыг зарж байгаа юм. Хөдөө аймгуудад хөөснийх нь үнийг буулгаад хоёр дахин хямд үнээр зарсан байгаа юм. Тэр компанийг судлаад үзсэн чинь өртөг дээрээ ашгаа хийгээд зарж байгаа үнэ нь тэр байгаа юм. Гэтэл миний саяын ярьдгаас хоёр, гурав, дөрөв дахин өндөр үнээр борлуулаад. Тэр компанийг дарамталдаг гэнэ. “Та нар үнээ нэм” гээд байдаг юм байна.

Дээр нь өөр хөөс нэмж байгаа юмнууд төмөр замын тариф нэмэгдсэнээс болоод Хятадад цементний үнэ хэвээр байгаад байхад энд манайд хоёр, гурав дахин цементний үнэ өсөөд байдаг нь төмөр замын тарифтай холбож хэлдэг юм билээ. Тэр чинь мэдээж шүү дээ. Бас шахааны бизнес энэ тэр гээд төмөр замын тарифыг өсгөх олон шалтгаанууд л байгаа шүү дээ.

Ингээд барилгын үнэ өндөрсөөд, худалдаж авдаг хүмүүсийнх нь ачаа өндөрсөөд байгаа юм. Үүнийг яаж зохицуулах вэ? Үүнийг зохицуулахгүйгээр санхүүжилтээ шийдээд яваад байх юмуу? Гадаадын олон улсын байгууллагынхан яагаад манай барилгын салбарт өгөх дургүй байна вэ гэвэл энд бохир бизнес орчихсон, шахааны бизнес орчихсон ийм салбар гээд санхүүжилт өгөх дургүй байдаг. Тэгэхээр Сангийн сайд аа, бид нар бонд гаргаад, энэ салбараа сайжруулах талын юм бодох уу, яах вэ? Энэ тал дээр юу бодож байна вэ? Ерөөсөө шууд бонд гаргаад л байх уу? Эсвэл санхүүжилт өгөөд л байх уу?

Г.Батхүү: -Сангийн сайдаас асууж байна уу?

Н.Ганбямба: -Аль, алинаас нь асууж байна.

Г.Батхүү: -Х.Баттулга сайд суудалдаа суугаад хариулъя. Танаас асууж байна. Сангийн сайд хариулж байя.

С.Баярцогт: -Н.Ганбямба гишүүний асуултад хариулъя. Би өмнө нь Д.Энхбат, Г.Баярсайхан гишүүдийн асуултад хариулахдаа хэлсэн. Манайх шинэ юм ярьж байгаа юм шиг асуудалд хандаад байна. Энэ бол тийм биш ээ. Энэ бол 2009 онд хямрал болж байхад барилгын салбарыг дэмжье. Дээр нь төрийн албан хаагчдын тодорхой нийгмийн асуудлыг шийдвэрлэе. Энэ хоёрыг шийдэхийн тулд хязгаарлагдмал хүрээнд төсөл хэрэгжүүлье. Энэ төслийн хүрээнд 4 мянга 200 хүнийг хамруулъя гээд. Тэгээд эхний бонд нь 80 тэрбумын бонд гаргачихсан. Тэрийгээ бид 2010 оны төсөвтөө суулгаад явчихсан юм. 

Дараа нь 4 мянга 200 хүн бүгдээрээ өргөдлөө өгөөд хуваарилагдаад бүх яам, аймгийн захиргаа, нийслэлийн Засаг даргын Тамгын газарт орчихсон учраас 2 мянга 500 хүн нь байрандаа орчихсон. Үлдэж байгаа 1 мянга 700 хүн үлдсэн. Тэрийг санхүүжүүлж дуусахад 72 тэрбум төгрөг шаардлагатай байгаа юм. Тэрийг бид улсын төсөвтөө суулгачихсан байхгүй юу. 2011 оныхоо. Тэрэн дээрээ л дахиж эрх авч байгаа юм. Уг нь хоёрдмол юм хийгээд байгаа юм. Хууль бол нэгэнт батлагдчихсан. Тэгсэн хэрнээ Үнэт цаасны хуулиар заавал ч үгүй тусгайлсан зөвшөөрөл авна гээд ингэж орж ирээд байгаа юм.Түүнээс, энэ орж ирж байгаа хоёр бондын асуудал хоёулаа төсөв дээрээ суучихсан юм шүү дээ. 55,4; 72 тэрбум хоёр хоёулаа суучихсан ийм л зүйл байгаа.

Бодлогын хувьд явж байгаа зүйл. Үйл ажиллагаагаа явуулж байгаа 168 аж ахуйн нэгжүүдээс худалдаад авч байгаа ийм л зохион байгуулалттай явж байгаа гэдгийг хэлэх гэсэн юм. Баярлалаа.

Г.Батхүү: -Х.Баттулга сайд хариулъя.

Х.Баттулга: -Барилгын үнэтэй холбоотой асуудлыг бид үүнийг янз бүрээр барина гэж байхгүй ээ. Энэ бол тодорхой байгаа шүү дээ. Яагаад гэвэл бид дотооддоо ямар нэгэн байдлаар барилгын бүтээгдэхүүнийг үйлдвэрлэхгүй бол барилгын үнийг барина гэдэг бол замын үнэ, барилгын үнийг. Тийм учраас энэ дээр цемент, арматур, бетум, эрчим хүч, бензин гэсэн эдгээр юмыг бид дотооддоо үйлдвэрлэх ёстой байгаа юм. Энэ юм дотоодод үйлдвэрлэгдэж, төгрөгөөр борлогдож байж бид ямар нэгэн юмны үнийг барина уу гэхээс, энэ бүх юм импортоор байхад үнэ барих, үнэ тогтоох гэдэг ойлголт бол.

Г.Батхүү: -Үнэ худлаа хөөрөгдөөд, хөөс гэлүү?

Х.Батхүү: -Наадах чинь үнэ өртөгтэй холбоотой нэг л хэсэг нь. Тээврийн зардал өндөр байгаа нь үнэ өртөг өсөж байгаа нэг хэсэг. Би саяын тэр дурдаад байгаа юмнууд, манай гишүүд дотор барилга, зам дээр нухалдаж байсан хүмүүс бүх зовлонг нь ойлгож байгаа байх. Ийм юмыг бодлогын хувьд дотооддоо үйлдвэрлэмээр л юм билээ. Тарифын асуудал бол нэг юу нь байдаг байх. Төмөр замд шахдаг гэдэг юмыг Н.Ганбямба бараг гурван жил ярилаа. Шалгалт оруулаад хэн, хэн юу шахдагийг нь олчих л доо. Яам бол төмөр замд юм шахдаггүй шүү  дээ.

Н.Ганбямба: -Тарифын үнэ яагаад нэмэгдээд байгаа юм бэ?

Х.Баттулга: -Тариф нэмэгдэж байгаа юм ер байхгүй. Дизелийн үнэ нэмэгдэхээр л нэмэгдэж байгаа тийм л юм байна уу гэхээс. Төмөр зам өнөөдөр нүүрсний татаас, зорчигч тээврийн билет нь бүгд татаасаар явж байгаа шүү дээ. Алдагдалтай үнээр явж байгаа байхгүй юу. Хомсдол үүсээд, сизон нь эхлэхэд Замын-Үүдэд барааны нийлүүлэлт ихсээд ирэнгүүт толгой мууддаг. Ингээд вагон ховорддог л асуудал байгаа юм. 

Өнөөдөр өдөрт 1 мянгаас 1 мянга 500 ачаатай вагон толгойгүй зогсож байгаа юм. Ийм юмнаас л хомсдол үүсэж байгаа байх. Түүнээс биш, тээврийн тарифыг нэмээд байгаа юм ер байхгүй юм.

Барилгын зарим компаниуд хямд үнээр барилаа гэхэд дарамтлаад байна гэж байна. Нэр, устай нь өгчих. Тийм юм байж болохгүй шүү дээ. Би наадахад чинь итгэхгүй байна. Одоо тэгж дарамталдаг юм улс төр дээр л байдаг байх. Компаниудын хооронд тийм юм байхгүй байх.

Г.Батхүү: -Таныг нэр, устай нь өгөөрэй гэж байна. З.Энхболд гишүүн асуултаа асууя.

З.Энхболд: -Орон сууцны салбарт төр ороод барилга бариад ирэхээр дампуурдаг юм гээд хэдэн жилийн өмнө ч билээ яриад, дампуурсан хүмүүсийн жишээг гаргаад. Тэгээд энэ ОССК-г барилга барьж болохгүй гэж хэлээд ядсан юм. Эд нар өөрсдөө барилга барих үнэн сонирхолтой. ОССК-ийн захирал энд сууж байх шиг байна.

Г.Батхүү: -Чимгээ, ажлын хэсгээ танилцуул даа.

З.Энхболд: -Улсын төсвөөс өнөөдрийг хүртэл хэдэн төгрөг аваад, хэдэн барилга бариад, хэд нь зарагдаад, хэд нь зарагдаагүй вэ? Сумын төвд барьсан 5, 10 саяын үнэтэй байшин чинь ер зарагдаагүй шүү дээ. Одоо хүртэл ОССК-ийнхан барилга барих сонирхолтой. Улаанбаатарын барилгыг бариад хүмүүс нь зарна гээд байгаа юм. Тэгээд улс, орнууд явж, явж хашраад нэг л юм ойлгосон байгаа юм. Ажилтай иргэн бүрээ урт хугацаатай, богино хүүтэй моргейжийн зээл л өгье. Тэрнээс цаадах нь хувийн хэвшлийн үүрэг. Тэгвэл үнэтэй байшин, хямдхан байшин гэдэг юм нь алга болчихож байгаа юм. Өндөр цалинтай хүн боломжийн үнэтэй байр аваад орчихон, дунд зэргийн цалинтай хүн яг тийм квадрат сарынхаа төлбөрт таарсан байртай болчихно. Хэрэглэгчдэд худалдаж авах эрэлтийг нь улс өөрөө хангаад өгчихвөл одоо зах зээл хамгийн өндөр хөгжсөн Америкт хүртэл төр нь оролцож, иргэдээ зээл авах бололцоотой л болгож байгаа юм. Бусдыг нь хувийн хэвшил хийчихэж байгаа юм л даа.

Ийм сургамж байсаар байтал ОССК гэдэг компани заавал өөрөө байшин барих гэж дайрдаг. Одоо бариулахгүй ч гэсэн байшин барих гээд лобби хийгээд л яваад байгаа юм. Энэ компанийн алдагдал өнөөдөр баланс гэж ил байна уу? Хэдэн төгрөг улсаас авсан юм, хэдэн байр чинь зарагдахгүй байгаа юм, хүүндээ хэдийг төлсөн юм? Хувийн банк хүртэл балансаа тайлагнаж байгаагаа сонин дээр ил, тод хэвлүүлээд байна шүү дээ. Энэ дампуурсан төрийн компаниар дахиж барилга бариулмааргүй байгаа юм. Зүгээр л ажилтай хүн бүр зээл авдаг боломжтой л болгочих. Бусад нь хувийн хэвшлийн зохицуулах ажил байгаа. Муу барилга, өндөр үнэтэй барьдаг барилгын компаниуд дампуураад зах зээлээс хасагдаж байна шүү дээ. Ард түмэнд таалагдсан, боломжийн үнэтэй юм барьж байгаа нь зарагдаад, амжилт олоод л явчихна. 

Тэгээд би Барилгын яам хариуцдаг юмуу, хот хариуцдаг юмуу, энэ компанийн бүх тайлан балансыг улирлаар нь авч үзмээр байгаа юм. Улсаас хэдэн төгрөг өгсөн, юу болсон юм бэ? Цаашид энэ нэг дампуу юм нь байх юмуу, байхгүй юмуу? Улс орнуудын туршлага бид нарт ийм юм хэлээд байна шүү дээ. Барилга барих тал дээр улс битгий оролц. Барилгыг нь авдаг хүмүүст нь зээлийг нь өгөөдөх л гэж байгаа юм. Тэр хүмүүс хашаандаа байшин барина уу, олон давхар сууцанд орон сууц авна уу, сумын төвд барина уу, аймгийн төвд барина уу, нийслэлд барина уу, гэр хороололд барих нь цэвэр өөрсдийнх нь сонголтын ажил байх ёстой. Ингэж байж л моргейж гэдэг юм чинь явна шүү дээ. Тэрнээс одоо яриад байгаа барилгын материалын үйлдвэр нь яачихсан юм, тэр байшингийн үнэ яагаад 2 мянган доллар байгаа вэ гэдэг яриаг энэ танхимд бид нар ярих ёсгүй юм. Ажилтай 1 сая хүн байгаа бол бүгд моргейжийн зээл авах боломжтой л байх ёстой. Моргейжийн зээл авах боломжтой байгаа бол барилгын салбар тэрэнд нь захирагдаад хөтлөгдөж явах ёстой.

Тэрнээс, 1 кв-ын үнэ тийм байна, тэрийг нь тэгж бууруул гэдэг бол зах зээлийн зам биш, тэр нь сайдын хийдэг ажил биш ийм л эрх зүйн орчныг гурван жилийн өмнө бий болгож өгсөн шүү дээ. Тэрнээс хойш хэдэн хүн моргейжоор байр /микрофон хаагдав/.

Г.Батхүү: -Гишүүд хуралдааны танхимд ирье. Зарчмын зөрүүтэй саналаар санал хураалт явуулъя. 

Асуултад Байнгын хорооны дарга Д.Хаянхярваа  хариулъя. Шаардлагатай бол ажил хариуцсан сайд нар хариулна. Компанийн захирал байна уу? Хариулна.

Д.Хаянхярваа: -Компанийн захирлаас асуух шиг боллоо. Гэхдээ З.Энхболд гишүүний ярьж байгаатай үнэхээр санал нэг байгаа юм. Би санадаг юм. ТалийгаачЖ.Наранцацралт гуайг Барилгын сайд байхад Дарханд барилгын корпораци, МИК гэдгээр суурь тавьсан. Дөрвөлжин суурь, одоо хүртэл хэвээр байгаа юм. Дөрвөн багана босгоод хаячихсан. Энэ мэтчилэнгээр аймаг, сумдын төв дээр хийсэн юмнууд нь байж байдаг. Тийм учраас үнэхээр барилгын салбарыг бид дэмжихдээ хувийн хэвшлийн барилгын салбарт оруулж ирж байгаа шинэ техник, технологи, гаднаас хөнгөлөлттэй зээлээр тоног төхөөрөмж оруулж ирж байгаа, барилгын материалын үйлдвэр барих гэж байгаа энэ хүмүүсээ эхний ээлжинд маш түлхүү авч үзэж, дэмжих юм бол яах аргагүй энэ барилгын салбарт ахиц гарна гэж бодож байгаа. Тийм учраас үндсэндээ иргэдийг барилга худалдаж авах бололцоотой тэр зээлээр нь л хангаж өгч чадвал энэ асуудал нь шийдэгдэнэ гэж З.Энхболд гишүүний хэлж байгаа саналтай би санал нэг байна.

Хэдэн байр барьсан, хичнээн төгрөгийн зээл авсныг нь захирал өөрөө хариулах байх гэж бодож байна.

Г.Батхүү: -Хажуугийн микрофон өгье. Өөрийгөө танилцуулаад, саяын З.Энхболд гишүүний асуусан асуултад тодорхой хариулт өгье.

Ж.Алдаржавхлан: -Орон сууц санхүүжилтийн корпорацийн захирал.

40 мянган хөтөлбөрийн хүрээнд анх Орон сууц санхүүжилтийн корпораци байгуулагдсан. Тэгээд нийтдээ 21 аймгийн төвд орон сууц захиалж санхүүжүүлсэн. Гэхдээ 40 мянга хөтөлбөрийн хүрээнд нийтдээ 28 тэрбум төгрөг Засгийн газрын бонд гарсан байдаг юм. Бүгд арилжааны банкаар дамжин санхүүжигдсэн. ОССК бол зөвхөн зохион байгуулалтын ажлыг хийсэн. Арилжааны банкаар дамжигдаж санхүүжилт хийгээд одоогийн байдлаар 1 мянга 955 айлын орон сууц 21 аймгийн төвд санхүүжигдсэнээс 1 мянга 657 нь ашиглалтад орсон байгаа юм. 2007, 2008 онд эдийн засгийн хямралаас шалтгаалаад Засгийн газрын бонд арилжаалагдаагүй. Санхүүжилтийн улмаас нийтдээ 7 аймгийн төвд 200 орчим айлын сууц дутуу байгаа. Үүнийг дуусгахаар бид нар зорьж ажиллаж байгаа. Гол нь санхүүжилтээс болж саатсан.

4 мянга хөтөлбөрийн хүрээнд нийтдээ 80 тэрбум төгрөгийн санхүүжилтийг 2010 онд хийсэн. Үүнээс 2,5 тэрбум төгрөгийг 2010 оны 12 дугаар сарын 31-нд Сангийн яаманд эргүүлэн төлсөн. Ер нь зээлдэгч зээлээ сар бүр хуваарийн дагуу төлж байгаа. Түүнийг шууд Сангийн яамны Төрийн сангийн дансанд төвлөрүүлж төлүүлж байгаа.

Нийт 60 сумын төвд 1,9 тэрбум төгрөгийн өртөгтэй 300 айлын сууц санхүүжигдсэн. Өнөөдрийн байдлаар 280 нь ашиглалтад ороод сумын Засаг даргын Тамгын газарт шилжүүлж өгч байгаа.

Г.Батхүү: -Ц.Батбаяр гишүүн асуултаа асууя.

Ц.Батбаяр: -Баярлалаа. Энэ дээр би нэг л юм асуух гээд байгаа юм. 2008 оны сонгуулийн үеэр гэр хорооллыг орон сууцжуулах гэдэг нэг том зорилт тавьсан. Өнөөдөр гэр хорооллыг орон сууцжуулах тэр бүх гэр хорооллыг өндөр орон сууцтай барьж чадахгүй ээ. Энэ бондын хэдэн хувь нь гэр хорооллын жижиг амины орон сууц юмуу, тэр чиглэл рүү явуулах юм нь хаана, ямар зохицуулалт, хэний гараар  орох вэ? Энэ дээр сайд нэг хариулж өгөөч. С.Баярцогт сайд аа. Би мөнгөтэй холбоотой юмыг нь асуугаад байна шүү дээ. Энэ ямар зохицуулалтаар явж байгаа юм бэ?

Хоёрдугаарт, Х.Баттулга сайд сая хэлсэн. Гэр хорооллыг орон сууцжуулах. Энэ дээр бүгд өндөр барилга барьж чадахгүй. Нэг, хоёр давхар барилгууд барья. Тэгэхээр тэр хүмүүс өөрөө баталгаа гаргаад авъя гэхээр  газрыг нь үнэлэхгүй. Газар байхгүй. Одоо газрыг нь үнэд оруулахгүй учраас танайд зээл олгох боломжгүй. Танайх бондод хамрагдах боломжгүй гээд баахан юм урдаас нь шаардлага тавиад байгаа юм.

Гуравдугаар асуудал, дэд бүтцүүдийг хийх асуудлууд дээр ямар механизмыг бид ашиглах юм бэ? Жишээлбэл, Улаанхуарангийн, Офицерүүдийн ордноос цааш ямар ч нөхцөл байхгүй. Айлууд нь барилга барья гэхээр дулааны шугам, сүлжээ нь боломжгүй гээд өгдөг. Хоёрхон газар байгаа юм. Хажуу талд нь хувийн компани барилга барих гээд техникийн нөхцөлийг нь авчихдаг. Төрийн байгууллага нь барилга барья гэхээр боломжгүй гээд ийм л систем бий болоод байна. Энэ дээр ямар бодлого баригдах юм бэ? Цаашид хот үндсэндээ баруун, зүүн тийш л тэлнэ. Өөр тэлэх газар байхгүй. Тийм учраас 100 мянган айлын орон сууцтай холбоотой энэ асуудал дээр бид хамгийн чухал нь гэр хорооллыг л барилгажуулах дээр анхаарахгүй бол та бидний яриад байгаа утааг хоёр жилийн дотор арилга гэдэг бол мянгуужингийн үлгэр. Тийм учраас энэ дээр ямар бодлого яам барьж байна вэ гэдэг дээр хариу өгөөч.

Г.Батхүү: -С.Баярцогт сайд, дараа нь Х.Баттулга сайд.

С.Баярцогт: -Би түрүүн асуулга дээр З.Энхболд гишүүний асуултад хариулахдаа ерөнхий санаагаа хэлсэн. Манай дээр, банкууд дээр мөнгө байгаад байгаа юм. Тэр асуудал нь юундаа байгаад байна вэ гэвэл татан төвлөрүүлсэн хөрөнгийх нь хугацаа богино, татан төвлөрүүлсэн хүү нь өөрөө өндөр байхгүй юу. Тэгэхээр нөгөө банкууд цаашаа хүнд урт хугацаанд өгч чадахгүй байгаа юм. Харахаар их мөнгө байгаад байдаг. Банк хоорондын зах зээр 1,3 их наяд байна шүү дээ. Тэгсэн хэрнээ гаргаж чадахгүй байгаад байгаа юм. Тийм учраас засаг бүгдийг нь гаргаж чадахгүй. Гэхдээ энэ нэг өөрийгөө түгжчихээд байгаа юмыг эхний ээлжинд хоёр янзын аргаар эргэлтэнд оруулъя гэж байгаа юм.

Нэг нь шууд эхний ээлжинд эрэлтийг нь дэмжье.  Тэгэхээр хүнд шууд моргейж авах зээлийнх нь тодорхой хувийг өгье гэдэг энэ зохицуулалтыг нэг талаасаа хийж байгаа юм. 

Нөгөө талаасаа МИКбанкин дээр байгаа зээлийг багцалж худалдаж авахын тулд бас өөрт нь эх үүсвэр хэрэгтэй байгаа юм. МИК өөрөө урт хугацаанд 15 жилээр худалдаад авчихвал банкинд очиж байгаа мөнгө чинь 15 жилийн урт хугацааны мөнгө болж хувирах юм. Энэ хоёр зохицуулалт дээр төр өөрөө оролцох болчихоод байгаа юм. Төрийн мөнгө гэдэг маань төсвийн мөнгө л болно. Хоёр эх үүсвэрээс гарна. 

Эсвэл бид төсөвтөө суулгаж гаргана. Эсвэл дотооддоо, эсвэл гадаадад л бонд гаргаж л гаргана. Ийм зарчмаар хийгдэнэ. Тэгэхээр үнэхээр санхүүгийн хувьд бид систем өөрөө бүрдээгүй, ийм түгжээндорчихоод байгаа учраас төр өөрөөоролцож, гаргах зайлшгүй шаардлага бий болчихоод байгаа юм.

Энэ жилийнхийг бид Хөгжлийн банкиндөгчихөөд байгаа 800-гийн баталгааны 350 орчмыг нь орон сууц руу өгч байгаа шүү дээ: Орон сууц руу өгч байгаагийн тал нь дэд бүтцэд нь явагдаж байгаа.Талыг нь бид моргейж руу явуулъя гэж байгаа юм.

Ц.Батбаяр: -МИК чинь өөрөө хувийн байгууллага шүү дээ. Ашгийн байгууллага чинь өөрөө.

С.Баярцогт: -Тийм учраас МИК-ийнхан өөрсдөө юу гэж санал тавиад байгаа вэ гэхээр одоо 9,9-өөс 9,9 гэсэн хувиар банкууд эзэмшдэг юм билээ. Төр 49 хувийг нь авчихаач ээ. Хамгийн том holder нь болчихооч ээ. Тэгээд энэ үйл ажиллагаанд оролцооч ээ гэсэн санал тавиад байгаа юм.

ОССК ч гэсэн зохион байгуулалтын хувьд маш хүнд юм. 51 хувь нь орон нутгийн өмч. Гэтэл бид төрийг төлөөлж байгаа Зам, тээвэр, барилга, хот байгуулалтын яам, Сангийн яам хоёр нийлээд 49 хувь /25, 24/. Гэтэл бид ийм их бонд гаргаж өгч байгаа юм чинь, би ямар санал байнга тавьж байгаа вэ гэвэл, бид ОССК-д ийм их бонд гаргаж өгч байгаа юм чинь, ОССК-ийн 70, 80 хувийг засаг мэдэх ёстой. Хариуцлагаа хүлээх ёстой шүү дээ. Тэгээд энэ зохион байгуулалтыг нь өөрчилье гэхээр төрийн болон орон нутгийн өмчийн дагуу ийшээ орж ирж дахиж шийдвэр гаргуулаад, өмч нь наашаа шилжих гээд маш их процедуртай болчихоод байгаа юм. Тэгээд шинэ байгууллага байгуулъя гэхээр нэгэнт энэ тогтчихсон байгууллагаар үйл ажиллагааг нь явуулъя. 

Ер нь зарчмын хувьд ОССК-ийн ч бүтцийн өөрчлөлт хийх хэрэгтэй, МИК-ийг ч бүтцийн өөрчлөлт хийх хэрэгтэй болчихоод байгаа юм. Проблемыг бид бүгдээрээ ойлгоод байгаа. Хамгийн хүндрэлтэй юм нь энэ түгжээтэй юмыг эхлүүлэхэд дандаа төрийн мөнгөөр эхлэх болчихоод байгаа юм. Төрийн мөнгөөр эхэлж байгаа учраас бид механизмаа зөв болгож байж үүнийг явуулахгүй бол дахиад л очоод түгжигдчихнэ. Одоо ОССК дангаараа явбал ганцхан шат яваад л зогсчихож байгаа юм. Эхний хүмүүс зээлээ аваад, байшин руугаа ороод л түгжигдчихээд зогсчихно. Яагаад гэвэл банк банкин дээр очоод зээл очоод суучихна. Эргэлтэд орж чадахаа больчихоод байгаа юм. Тийм учраас МИК-ийг оруулж байж, МИК орж ирсэн юмнуудыг бүгдийг худалдаж аваад, дахиад банкин дээр эх үүсвэр бий болгоод банкны хөрөнгө рүү очдог. МИК өөрийнхөө авсныг гадаадын зах зээл дээр гаргаж зараад, МИК мөнгөтэй болоод эргүүлж худалдаж авдаг, ийм үргэжилсэнцикль явж байж, моргейжийн зах зээл чинь ажиллах юм. Дэлхий дээр хамгийн баталгаатай /микрофон хаагдав/.

Г.Батхүү: -Х.Баттулга сайд.

Х.Баттулга: -Дэд бүтэцтэй холбоотой асуудлууд байна. Мэдээж, Улаанбаатар хот бүгд төвлөрсөн байдлаар явахгүй. Бид 2010 оны 06 дугаар сард энэ бүтээн байгуулалтын төслийг хэлэлцээд явж байх үед хот төлөвлөлтийг бид танилцуулж байсан даа. Та нар санаж байна уу? Энд өндөр байшингууд ерөнхийдөө хотынхоо төвд өндөр байшингууд, бусад нь намхан байшингууд байгаа юм. Тийм учраас өндөр байшинд бүгдийг нь оруулах гээд байгаа юм ер байхгүй.

Дэд бүтцийн тал дээр улс мөнгийг нь гаргана гээд бид сая 04 дүгээр сард хууль хэлэлцэхдээ яриад шийдчихсэн шүү  дээ. Шинэчлэх ёстой хуулиуд дотор явж байгаа. Дэд бүтцийн асуудлыг улс шийднэ гэсэн юм руу орохгүй бол барилгын үнэд нөлөөлөөд байна гээд. Тэгэхээр дэд бүтцийн хувьд бодлогын хувьд хот төлөвлөлтөө дагаад хийнэ гэж байгаа юм.

Нөгөө талдаа орон сууцны бүтэц ямар байх юм бэ гэсэн. Сая бид өндөр байшингийн тухай ярилаа. Нийт орон сууцны 15 хувь нь ерөнхийдөө бага орлоготой иргэдэд гэж. Нөгөө 15 хувь нь саяын ярьдаг өндөр байшингууд болох болов уу гэж бодож байгаа юм. Нийт цалингийн нийлбэр, моргейжид орж байгаа төлбөр сарын төлбөрийн хэмжээгээр байхад тэр нь 70 орчим хувьд орон сууцны иргэдэд хандсан ийм зээл байх болов уу гэсэн ийм л төлөвлөлт хийж байгаа юм.

Ц.Батбаяр: -микрофонгүй ярив.

Х.Баттулга: -Тэр бүтцийг бид яриад байна. Эх үүсвэрийн асуудал. Түрүүн би бүтээн байгуулалтын асуултад хариулж байхдаа хэлж байсан. Цэвэр усны асуудал асуудал болно, бохир асуудал болно, эрчим хүч эрчим хүч болно. Үүнийг бид 2016 ондоо. Бид 2011, 2012 онд 100 мянгыг барьж байгаа. Төлөвлөлтийн хувьд ингээд явна. Энэ жил Яармаг, Буянт-Ухаа, 7 дугаар хороо, Радио, телевиз гээд эхэлж байна. Ингээд явахад эх үүсвэрийнхээ асуудлыг давхар шийдээд явах асуудал юм билээ. Энэ тал дээр Засгийн газар дээр яриад явж байгаа.

Г.Батхүү: -Х.Баттулга сайдад баярлалаа.

Ингээд санал, дүгнэлттэй холбогдуулж асуух асуулт дууслаа.

Зарчмын зөрүүтэй санал байсан, О.Чулуунбат гишүүн саналаа татаж авсан. Байнгын хорооны дарга Д.Хаянхярваа.

Ирцээ бүрдүүлье. МАН-ын бүлгийн дарга Д.Лүндээжанцан, Ардчилсан намын бүлгийн дарга Ч.Сайханбилэг нар өөрсдөө орж ирье, гишүүдээ оруулж ирье. Засгийн газрын гишүүд  хоёр сайдаас бусад нь алга байна.

Д.Хаянхярваа: -Зарчмын зөрүүтэй саналаа татчихсан учраас энэ тогтоолыг анхны хэлэлцүүлгээр нь батлах горимын санал гаргаж байна.

Г.Батхүү: - Ирцээ бүрдүүлье. Горимын саналаар санал хураалт явуулъя.

Ардчилсан намын бүлгийн дарга, ажлын алба хүмүүсээ оруулж ирье. Энэ хооронд хоёр тогтоолын найруулгыг танилцуулъя.

Хуулийн төслийг буцаах тухай

 Монгол Улсын Их Хурлын чуулганы дэгийн тухай хуулийн 22.5 дахь хэсгийг үндэслэн Монгол Улсын Их Хурлаас ТОГТООХ нь:

Монгол Улсын Их Хурлын гишүүн Д.Зоригт, Ц.Баярсайхан, Д.Балдан-Очир, С.Бямбацогт, Д.Тэрбишдагва нараас 2010 оны 12 дугаар сарын 17-ны өдөр Компанийн тухай хуулийн төсөлтэй хамт Улсын Их Хуралд өргөн мэдүүлсэн Хоршооны тухай хуульд өөрчлөлт оруулах тухай хуулийн төслийг нэгдсэн хуралдаанд оролцсон гишүүдийн олонхи хэлэлцэх боломжгүй гэж үзсэн тул хууль санаачлагчид нь буцаасугай гэсэн.

Сонслоо.

Дараагийн хууль. Монгол Улсын хууль. 

Олон хүүхэд төрүүлсэн эхийг урамшуулах тухай хуульд нэмэлт, өөрчлөлт оруулах тухай.

1.Олон хүүхэд төрүүлж өсгөсөн эхийг урамшуулах тухай хуулийн 3 дугаар зүйлд дор дурдсан агуулгатай 3.2, 3.3 дахь хэсэг нэмсүгэй.

3.2.Энэ хуулийн 3.1.1-д заасан “дөрөв ба түүнээс дээш хүүхэд төрүүлж, өсгөсөн” гэдэгт бага хүүхэд нь нэг нас хүрэхэд дөрөв ба түүнээс дээш хүүхэдтэй байсан бөгөөд үүнд тэр үед гурав хүртэлх насанд нь үрчлэн авсан хүүхэд хамаарах ба харин эхийн төрүүлж, бусдад үрчлүүлсэн хүүхэд хамаарахгүй.

3.3.Энэ хуулийн 4.1-д заасан зургаан хүүхэд төрүүлж өсгөсөн, 4.1.2-т заасан дөрвөн хүүхэд төрүүлж өсгөсөн гэдгийг энэ хуулийн 3.2-т заасан агуулгаар төсөөтэй хэрэглэж ойлгоно.

2.Олон хүүхэд төрүүлж өсгөсөн эхийг урамшуулах тухай хуулийн 3.1.1 дэх заалтыг “төрүүлж өсгөсөн” гэсний дараа “бага хүүхэд нь нэг нас хүрсэн” гэж нэмсүгэй.

3.Энэ хуулийг 2011 оны 05 дугаар сарын 27-ны өдрөөс эхлэн дагаж мөрдөнө.

-Өөр саналтай хүн байна уу?

-Энэ хоёр хуулийг сонслоо.

Гишүүд суудлаа эзэлье.

Засгийн газрын үнэт цаас гаргахыг зөвшөөрөх тухай хуулийг анхны хэлэлцүүлгээр нь батлах горимын санал Байнгын хорооноос гарсан. Горимын саналыг дэмжье гэсэн санал хураалт явуулъя.

Санал хураалтад 41 гишүүн оролцож, 36 гишүүн зөвшөөрч, 87,8 хувийн саналаар горимын санал дэмжигдлээ.

Нэгэнт анхны хэлэлцүүлгээр батлах санал дэмжигдэж байгаа учраас тогтоолын төслийг уншиж танилцуулъя.

Монгол Улсын Их Хурлын ТОГТООЛ

Засгийн газрын үнэт цаас гаргахыг зөвшөөрөх тухай

Үнэт цаасны зах зээлийн тухай хуулийн 4 дүгээр зүйлийн 4.2 дахь хэсгийг үндэслэн Монгол Улсын Их Хурлаас ТОГТООХ нь:

1.Улсын төсвийн алдагдлыг нөхөх зорилгоор 55 тэрбум 443,4 сая хүртэлх төгрөгийн төрийн албан хаагчид болон иргэдэд олгох орон сууцны урт хугацаат зээлийн эх үүсвэрийг бүрдүүлэх зорилгоор 72 тэрбум төгрөгийн нийт 127 тэрбум 443,4 сая хүртэлх төгрөгийн Засгийн газрын үнэт цаасыг 2011 оны төсвийн жилд тус тус гаргаж арилжаалахыг Монгол Улсын Засгийн газар /С.Батболд/-т зөвшөөрсүгэй.

2.Энэ тогтоолыг 2011 оны 05 дугаар сарын 27-ны өдрөөс эхлэн мөрдөнө гэсэн ийм тогтоолын төсөл байна.

Тогтоолын төсөл дээр санал хураалт явуулъя. Тогтоолын төслийг баталъя.

Санал хураалтад 40 гишүүн оролцож, 37 гишүүн зөвшөөрч, 92,5 хувийн саналаар Монгол Улсын Их Хурлын тогтоол Засгийн газрын үнэт цаас гаргахыг зөвшөөрөх тухай тогтоол батлагдлаа.

Дараагийн асуудалд оръё.

Тав. Ашигт малтмалын тусгай зөвшөөрөл шинээр олгохыг хориглох тухай хуульд өөрчлөлт оруулах тухай хуулийн төслийн анхны хэлэлцүүлгийг явуулъя.

Төслийн талаарх Байнгын хорооны санал, дүгнэлтийг сонсъё. Эдийн засгийн байнгын хорооны санал, дүгнэлтийг Улсын Их Хурлын гишүүн Ж.Батсуурь танилцуулна. Ж.Батсуурь гишүүнийг индэрт урьж байна.

Ж.Батсуурь: - Улсын Их Хурлын дарга, эрхэм гишүүд ээ,
 

 Ашигт малтмалын хайгуулын тусгай зөвшөөрөл шинээр олгохыг хориглох тухай хуульд өөрчлөлт оруулах тухай хуулийн төслийг хэлэлцэх эсэх тухай асуудлыг Улсын Их Хурлын 2011 оны 5 дугаар сарын 19-ний өдрийн  нэгдсэн хуралдаанаар хэлэлцэн шийдвэрлээд төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн. 
 
Тус Байнгын хороо дээрх хуулийн төслийг анхны хэлэлцүүлэгт бэлтгэсэн тухай асуудлыг 2011 оны 5 дугаар сарын 24-ний  өдрийн хуралдаанаар хэлэлцээд, 2011 оны 2 дугаар сарын 09-ний өдөр батлагдсан Ашигт малтмалын хайгуулын тусгай зөвшөөрөл шинээр олгохыг хориглох тухай хуульд заасан хайгуулын тусгай зөвшөөрөл олгохыг хориглосон хугацаа 2011 оны 4 дүгээр сарын 30-ны өдөр дууссантай холбогдуулж хуулийн төслийн нэрийг “Ашигт малтмалын хайгуулын тусгай зөвшөөрөл шинээр олгохыг хориглох тухай” гэж өөрчлөх саналыг хуралдаанд оролцсон гишүүдийн  олонхи дэмжлээ.

 

Хуулийн төслийн талаарх зарчмын зөрүүтэй саналын томъёоллыг Та бүхэнд бичгээр тараасан.

 

Улсын Их Хурлын эрхэм гишүүд ээ,

 

Ашигт малтмалын хайгуулын тусгай зөвшөөрөл шинээр олгохыг хориглох тухай хуульд өөрчлөлт оруулах тухай хуулийн төслийг анхны хэлэлцүүлэгт бэлтгэсэн тухай асуудлаар Эдийн засгийн байнгын хорооноос гаргасан санал, дүгнэлтийг хэлэлцэн, шийдвэрлэж  өгөхийг хүсье. Анхаарал тавьсанд баярлалаа.

Г.Батхүү: -Ж.Батсуурь гишүүнд баярлалаа. Эдийн засгийн байнгын хорооны санал, дүгнэлттэй холбогдуулж асуух асуулттай гишүүд нэрсээ ирүүлнэ үү.

Д.Загджав: -Ашигт малтмалыг олборлох, хайгуул хийх, ашиглах энэ зөвшөөрлийг олгохгүй гээд лиценз олгохгүй байх хугацааг нь сунгаад байгаа нь утгагүй байна. Яагаад Монголын ард түмний нэг хэсэг өнөөдөр ашигт малтмалын хайгуул хийж болдоггүй, ашигт малтмалыг ашиглаж болдоггүй ийм эрхээ хасуулчихсан хүмүүс юм бэ? Нэг хэсэг нь ашигт малтмалын салбар дээр олж, ашгаа нэмэгдүүлээд яваад байдаг. Нөгөө хэсэг нь хоосон хоцорчихсон. Одоо лиценз авъя гэхээр болохгүй гээд хуулийн хугацаагаар дарамтлаад лиценз олгодоггүй байгаад байгааг би ойлгохгүй байна.

Эдийн засгийн байнгын хороо ямар үндэслэлээр ийм юм хийдэг юм бэ? Үүний хугацааг сунгах биш, харин чөлөөлж, лиценз, зөвшөөрлөө олгодог энэ боломжийг нь нээж өгмөөр байна. Яагаад болохгүй байгааг Эдийн засгийн байнгын хорооны дарга хариулахгүй юу.

Г.Батхүү: -Ж.Батсуурь гишүүн хариулъя.

Д.Загджав: -Микрофон чинь дуулдахгүй байна шүү.

Ж.Батсуурь: - Хориглох тухай хугацаа заасан ийм хуулийн төслийг анх Монгол Улсын Ерөнхийлөгчөөс санаачилж, хоёр удаа оруулж ирээд. Хамгийн сүүлийн хугацаа 04 дүгээр сарын 30-наар дуусгавар болсон. Энэ хугацаанд бас Улсын Их Хурлын гаргасан тогтоол бас Засгийн газарт өгсөн чиглэлийн дагуу Засгийн газар Ашигт малтмалын тухай хуульд нэмэлт, өөрчлөлт оруулж ирж, Улсын Их Хурлаар батлуулах ёстой байсан. Урьд өмнө хүчин төгөлдөр мөрдөгдөж байгаа хуулийн хувьд бас эмхлэх, цэглэх, байгаль орчны гээд олон асуудлууд байгаа учраас энэ ашигт малтмалын дараа, дараагийн лицензүүдийг олгох асуудлаа энэ хуулийг нэг мөр болгож баталсны дараа шийдье гэсэн ийм зарчмын байр сууринд хүрч, өмнөх хуулийн хориглосон тухай хугацаа заасан хуулийн төслийг баталсан.

Тийм учраас энэ удаа энэ хуулийн төслийг хэд хэдэн удаа хэлэлцүүлэг хийгээд, ер нь салбарын яам, Засгийн газар, Ерөнхийлөгчийн Тамгын газрын байгуулсан ажлын хэсэг нэлээн олон удаа мэргэжилтнүүд ард, иргэдийн оролцоотойгоор хэлэлцүүлэг хийж дууссан байгаа. Өргөн барихад бэлэн болсон. Тийм учраас энэ өргөн баригдсан хуулийг хэлэлцэж баталтал хайгуулын лиценз олгох хугацааг сунгаж, өөрөөр хэлбэл олгохгүй байя гэсэн ийм агуулгаар төслийг өргөн барьсан. Байнгын хороо үүнийг хэлэлцээд Байнгын хорооны нийт гишүүд дэмжсэн. Тийм учраас Байнгын хорооны дэмжсэн саналыг чуулганы нэгдсэн хуралдаанд оруулж ирж байна.

Г.Батхүү: -Ц.Батбаяр гишүүн асууя.

Ц.Батбаяр: -П.Цагаан зөвлөхөөс асууя. Энэ хуулийг хэдийд оруулж ирэх вэ? 

Хоёрдугаарт, нэлээн олон хүмүүсийн санал, бодлыг сонсоод ашигт малтмалтай холбоотой иж бүрэн цогц хууль гарна гэж бид бүхэн бодоод байгаа шүү дээ. Тэрнээс наана Ашигт малтмалын газар танайхтай хамаагүй байж болно. Компаниудаар дамжуулж шууд шилжүүлэг яваад байна шүү дээ. Энэ дээр бид өөрсдөө хууль зөрчөөд байгаа дээр ямар бодол санал байна вэ? Компаниуд компани, компаниар нь шилжүүлдэг болчихоод байна шүү дээ. Лиценз биш. Хулгайчийн арга улам нарийсаад байгаа юм. Энэ дээр та бүхэн хугацаа хойшлуулж байгаа гэж байгаа үед энэ юмаа давхар бодож байгаа юм байна уу?

Г.Батхүү: -П.Цагаан зөвлөх хариулъя.

П.Цагаан: -Компаниуд бие биендээ шилжүүлэх, эсвэл эзэмших, хувь эзэмших нь нэмэгдэх, хасагдах, өөрчлөгдөх нь Иргэний эсвэл Аж ахуйн, Компанийн гээд өөр хуулиудаар зохицуулагдах байх. Түүнээс гадна өмнө нь олгогдсон лицензүүдийн хөдөлгөөнтэй асуудлыг гүйцэтгэх засгийн байгууллага хариулах нь зүйтэй байх.

Би Ц.Батбаяр гишүүний хуулийн төсөл хэзээ орж ирэх вэ гэсэн асуултад  хариулах нь зохистой байх гэж бодож байна. Ирэх 7 хоногт Засгийн газар руу төсөл явуулаад, санал авах хэмжээнд бараг болчихсон байгаа. Нийтдээ нэлээн цогц хууль, арван хэдэн дагалдан хуулийн нэмэлт, өөрчлөлт гээд нэлээн олон хүн, хүч хөдөлмөр гаргаад Их Хурал, Засгийн газар, Ерөнхийлөгчийн Тамгын газар бас мэргэжлийн хүмүүс оролцсон том хууль орж ирж байгаа. Хэрвээ Засгийн газар хуулийн төсөлд өгөх саналаа аль болохоор богино хугацаанд өгвөл 06 дугаар сарын 15 гэхэд Улсын Их Хуралд өргөн барихаар ингэж орой, үдэшгүй, өдөр, шөнөгүй ажиллаж байна. Тэгээд  гүйцэтгэх засгаас ирэх саналтай уялдуулж хариулт өгмөөр байна.

Гүйцэтгэх засгийн санал бол шинээр батлагдах хуулийн хүчин төгөлдөр болох, мөрдөгдөх хугацааг нь 2013 оны 01 дүгээр сарын 01 гэсэн санал өгсөн. Гэхдээ хууль санаачлагчийн хувьд тэгэх нь зохистой биш, хууль батлагдаад хүчин төгөлдөр болох хүртэл гэсэн саналаа явсан юм.

Г.Батхүү: -Р.Раш гишүүн асуултаа асууя.

Р.Раш: -П.Цагаан зөвлөхийн хариултыг сонслоо. Энэ хариулт дээр үндэслэн энэ хуулийг сунгах хугацааг энэ оны 12 дугаар сарын 31-нийг хүртэл. Энэ ондоо багтааж амжуулах саналтай байна.

Г.Батхүү: -Хэлэлцүүлэг явж байна.

С.Оюун: -Ирцээ бүрдүүлж хуралдъя.

Г.Батхүү: -Ашигт малтмалын хайгуулын тусгай зөвшөөрлийг шинээр олгохыг хориглох тухай хуульд өөрчлөлт оруулах тухай хуулийн төслийн талаарх зарчмын зөрүүтэй саналын томъёоллоор санал хураалт явуулъя.

Эдийн засгийн байнгын хороогоор дэмжигдсэн саналаар санал хураалт явуулъя.

Хуулийн төслийн нэрийг “хуульд өөрчлөлт оруулах тухай” гэснийг хасах саналыг Улсын Их Хурлын гишүүн Б.Батбаяр, Д.Зоригт, Ц.Цэнгэл нар гаргасан байна. Эдийн засгийн байнгын хороогоор дэмжигдсэн энэ саналыг дэмжье гэсэн санал хураалт явуулъя.

Санал хураалтад 40 гишүүн оролцож, 30 гишүүн зөвшөөрч, 75,0 хувийн саналаар Байнгын хорооны санал дэмжигдэж байна.

Дараа нь Эдийн засгийн байнгын хороо дэмжээгүй санал байна. 

Хуулийн төслийн 1 дүгээр зүйлийг дараах байдлаар өөрчлөн найруулах тухай.

1.Ашигт малтмалын тухай хуульд заасан хайгуулын тусгай зөвшөөрөл шинээр олгохыг 2011 оны 12 дугаар сарын 31-ний өдөр хүртэл хориглосугай гэсэн саналыг Ардын намын бүлэг гаргасан байна. Эдийн засгийн байнгын хороо дэмжээгүй санал дэмжье гэсэн санал хураалт явуулъя.

Санал хураалтад 39 гишүүн оролцож, 11 гишүүн зөвшөөрч, 28,2 хувийн саналаар Эдийн засгийн байнгын хороо дэмжээгүй санал унаж байна.

Зарчмын зөрүүтэй саналаар санал хурааж дууслаа.

Ашигт малтмалын хайгуулын тусгай зөвшөөрөл шинээр олгохыг хориглох тухай хуулийн төслийг эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлье.

Өнөөдөр хэлэлцэх асуудал дуусаагүй байгаа. Гишүүдээс санал асууж байна. Үргэлжлүүлж хэлэлцэх үү, эсвэл 18 цагтаа багтаагаад дуусгах уу?

Өнөөдрийн чуулганы хуралдаан завсарлалаа. Баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ

Б.БАТГЭРЭЛ

 

 
